
HEB -  
ISRAEL KAM  

GUX BHAIʼM KAIʼCHDHAM ÑIOʼKIʼÑ  
GU DIOS NA MƗT TU JA UAʼÑXI  

GU ISRAEL KAM JAʼTKAM  

NAM TƗ JƗƗGIʼÑDHAʼ BUIÑOR  
GUCH XOIʼKAM  

1  

Guch Xoiʼkam na puiʼp jir tuʼm na jax gu Dios  
1 

1  Bɨjɨk muiʼkim bha ja ñioʼkdhak gu Dios bɨɨx aixim jaʼk guiʼ nam 
jɨʼk bhaankamuʼn tu aʼgat gu ñioʼkiʼñ, jaiʼ tɨɨtkiʼ chaʼm, jaiʼ baʼ 

maaxik ja bui jim maaxdhai. Guiʼ baʼ miʼ dhɨr bha jaʼk jup ja mattuʼnkaʼ 
am guch bopxi kat nam jax jaʼk tuiʼñgɨdaʼ bɨɨx jɨʼmaʼn. 2 

1  Baʼ aach xib dai 
guch Xoiʼkam jup jich mattuʼn na jax jaʼk jix aaʼ gu Dios nach tuiʼñgɨdaʼ 
bɨɨx jɨʼmaʼn, puiʼ baʼ nat jax jaʼk xi chu daasak na jax yaʼ xi oilhimɨk. Dhiʼ 
pɨx jir diʼ guiʼ nat jaroiʼp duu dhi oiʼñgaʼn gio dhix dhaam bhaankamuʼn 
gu Dios. Baʼ bɨɨx na jɨʼk tuʼx chu jaiʼch jir tu guiʼ gaʼn xib, nat guʼ bɨɨx 
bhaan ji chu bii. 3 

1  Baʼ xib jix bhaiʼ bax maat ich na jax jir tuʼm kam guiʼ 
na puiʼ tɨɨʼ Dios nar jich Gɨʼkoraʼ, nach guʼ bax maat na jax jir tuʼm kam 
gu Maraaʼn. Na guʼ gu Maraaʼn jich Xoiʼkam puiʼ pɨx jup jir tuʼm na jax 
dɨɨlh gu Dios, jaʼxbuiʼp jir gɇʼkam, gio na jaʼxbuiʼ bɨxchuʼp jix chu 
aichuʼn. Dhiʼ baʼ xich joiʼndak mach palhbui nach jax jaʼk cham maiʼ 
suulhgix kaʼ, tɨɨʼ nat bha jimɨɨk jich aʼmkam muu kuruus taʼm na baʼ 
puʼñi duuji tu namkix kaʼ guch uaʼtulhdharaʼ. Miʼ dhɨr baʼ pu jii ɨp gio jix 
dhaam, bhammɨ ji dhaibu sonpan gu Dios kɨɨʼn dɨr jaʼk.  

Gu Maraaʼn gu Dios nax ioʼm jir gɇʼkam,  
cham tuʼ puiʼ na jax gu noonbiʼñ  

4 
1 Guch Xoiʼkam guiʼ nar Maraaʼn gu Dios, jix ioʼm jir gɇʼkam, cham tuʼ 

puiʼ na jax gu noonbiʼñ, nat guʼ dai guiʼx ioʼm gɇʼkam kɨʼn dai gu Dios, 
cham tuʼ puiʼ nat jɨʼx gɇʼgɇrkam kɨʼn ja darai gu noonbiʼñ. 5 

1 Nat guʼ gu 
Dios cham paiʼ dhuuk maaʼnnim jax tɨɨdak maadɨt guiʼ nam jɨʼk jir 
noonbiʼñ jaʼp na jax jum kaiʼch gu ñioʼkiʼñ miʼ na paiʼ tu uaʼñix, na jaʼpni 
muiʼ ji kiksa:  

Aap jir jiñ mar,  
gɇʼkam kɨʼn jum aʼm ba tɨ nɨidhim iñ.  
Aañ jir jum gɨʼkoraʼ.  

Ni ku cham paiʼ dhuuk jax kaiʼch na maadɨt guiʼ nam jir noonbiʼñ aagɨt 
jup kaiʼch na jax jup jum kaiʼch jumai kap gu ñioʼkiʼñ na jaʼpnip jum 
kaiʼch:  

Aañ jir Gɨʼkorgaʼn kaʼ,  

1 

guiʼ baʼr jiñ mar kaʼ.  
6 

1  Baʼ janoʼ nat paiʼ dhuuk yaʼ ai dhi oiʼñgaʼn bhaan gu Maraaʼn jich 
Xoiʼkam, jup ja tɨtda bɨɨx na jɨʼk noonbiʼñ, puiʼ na jax jup ba tu uaʼñix gu 
ñioʼkiʼñ nap jum kaiʼch:  

Tu daandaʼ pim buiñor guñ mar bɨɨx na pim jɨʼk jir jiñ ñoonob.  
7 

1  Baʼ jumai kap jaʼpnip tu uaʼñix gu ñioʼkiʼñ gu Dios na bhaan tu aʼga gu 
noonbiʼñ:  

Jix bhaaiʼ nañ jɨbɨɨlh jup ja duñiaʼ dhiʼ nam jɨʼk jir jiñ ñoonob noʼñ xi 
ɨlhiiʼñ,  

jaiʼ baʼ tai.  
8 

1  Gio baʼ jumai kap jaʼpnip jum kaiʼch gu ñioʼkiʼñ na gu Maraaʼn jich 
Xoiʼkam aagɨt jup kaiʼch:  

Aap gammɨjɨ pur Dios sia nar paiʼ dhuuk,  
cham paiʼ juʼkaʼ nap jir gɇʼkam.  
Jix bhaiʼ tɨ sɨlhkaʼn ap na jax pɨk jaʼk jum koʼraar aap dɨɨlh.  
9 

1 Jix kɨɨgalhiʼñ ap guiʼ na jɨʼk tuʼr jix kɨɨʼp jum duukam,  
guiʼ baʼ na jɨʼk tuʼr jix buam jum duukam cham kɨɨgalhiʼñ ap.  
Puiʼ kuñ baʼp kaiʼch nap aap puiʼp jir Dios jaʼp na jax aañ,  
na ñich guʼ pu chuʼm kɨʼn jum aʼm tɨ tɨɨ.  
Baʼ xib dai nap joidham gɇʼkam kɨʼn jix bhaiʼ bam taat,  
cham jaroiʼ puiʼ.  

10 
1  Gio baʼ moo jumai kap jaʼpnip jum kaiʼch gu ñioʼkiʼñ na sia guch 

Xoiʼkam aagɨt jup kaiʼch:  
Aapiʼ Dios jiñ Gɨʼkoraʼ,  
bɨxchuʼx aichuʼn ap nap pu tu duñiaʼ gɇʼgɇr jup tum duuʼnkam.  
Tɨɨʼ na pich jup duu dhi oiʼñgaʼn bɨjɨk na chakui jaiʼch kat,  
sia dhix dhaam japich bɨɨx jup duu.  
11 

1  Baʼ aap gammɨjɨ pux jaiʼch kaʼñ Gɨʼkoraʼ,  
cham tuʼ puiʼ na jax dhi oiʼñgaʼn gio dhix dhaam na pich jup tu duu,  
na guʼ alhio pɨx yax chu jaiʼch kaʼ.  
Na guʼ dhiʼ cham xiim kɨklhiʼñchai naiʼ jim xichuiʼdhaʼ,  
jaʼp na jax gu tuʼ jannulh na kɨlhiiʼñchai naiʼ ji saaskiaʼ.  
12 

1  Nap guʼ aap bɨɨx tu kuugalhdhaʼ yaʼ dhi oiʼñgaʼn,  
jaʼp ji buusniaʼ na jax noʼ pich ba nansapa gu jax chuʼm jannulh,  
piam puiʼ na jax gu jaroiʼ noʼt jaiʼ ba tɨm tɨiʼ gu jajannulhiʼñ 

xixiibkam,  
baʼ dai na maiʼ ba tu iaboʼ gu kɨklhiʼñgaʼn.  
Aap puʼñip tu doodaʼñ Gɨʼkoraʼ yaʼ dhi oiʼñgaʼn gio bhaʼñi jaʼp jix 

dhaam,  
na guʼ kaiʼñkam alhio pɨx yax chu jaiʼch kaʼ.  
Dai aap ji nap baʼ gammɨjɨ duakat pux jaiʼch kaʼ,  
ni kup cham paiʼ dhuuk jum pataasaʼ.  

13 
1 Gio jumai kap puiʼp tu uaʼñix gu ñioʼkiʼñ gu Dios nat sap guiʼ cham 

paiʼ dhuuk maaʼnnim jup tɨɨdak maadɨt guiʼ nam jir noonbiʼñ:  
Yaʼni kɨɨʼn dɨr jiñ xanoop jap ka xi dhaibuʼ nañ aañ ka xi ja 

tulhiiñchudaʼ guiʼ nam xim bhaamkiʼñ.  
14 

1  Nam guʼ gu noonbiʼñ gu Dios jir jaʼppɨx tujuandam tugiʼñ, jaʼpni pɨx jir 
tuutuʼm am na gu jɨbɨɨlh, na tu ja chiandaʼ pɨx. Puiʼ na jax na bha ja 
jootosdaʼ ya jaʼp ja bui guiʼ nam jɨʼk tɨ jɨɨʼñdhidhaʼ buiñor guch Xoiʼkam 
nam ja nuukaʼndaʼ na baʼ cham jax ja doodaʼ gux buam jum duukam.  

2  

Na jax ku baʼm aaʼ nach jix bhaiʼx mat kaʼ gu ñioʼkiʼñ  
gu Dios na bhaan tu aʼga guch Xoiʼkam  

1 
2  Baʼ dhix bhaiʼm kaiʼchdham ñiʼook na bhaan tu aʼga guch 

Xoiʼkam na mɨt ba tuch aʼgi, jix ioʼm jich aʼm jum aaʼ nach tuʼ 
kaʼm nɨidhat miʼ puiʼ jiimdaʼ na jax jum kaiʼch, cham tuʼ nach gampaiʼ 
pɨx ɨlhdhat jaʼp xi dhuukat, nach baʼ cham gama jaʼk pɨx bhɨichgɨdaʼ na 
paiʼ jaʼk jir tu tulhiiñaraʼ noʼch jaʼp xi dhuukat. 2 

2  Na guʼ kaiʼñkam dhiʼx 
ioʼm jum aaʼ nach tuʼ kaʼm nɨiʼñdhaʼ, tɨi pɨk aa na mɨt guʼ ja 
tulhiiñchudak gu bɨjɨk dɨr kam jich bopxi kat na mɨt cham tuʼ kaʼm tɨɨgɨk 
na jax tɨi tu daaxix kaʼ gu ñioʼkiʼñ gu Dios na mɨt ja aaʼñdhak guiʼ nam 
jir noonbiʼñ pɨx, nam cham tuʼx ioʼm jir gɇʼgɇrkam. 3 

2  Guʼ gi baʼ dhix 
bhaiʼm kaiʼchdham ñiʼook na xib ya jaʼp tum aʼgichuʼ, nat dɨɨlh bha 
jimɨɨk guch Gɨʼkoraʼ maaʼnkam jup jum duuk yaʼ xi chu daasak na jax 
jaʼk tu aagix kaʼ jich bui, ¿cham aa guʼx ioʼm jum aaʼ nach bɨɨx jich jujur 
kɨʼn tɨ jɨɨʼñdhai buiñor miʼ puiʼ ba jimiaʼ? Na guʼ noʼch aach jaʼp xi 
dhuukat cham tɨ jɨɨgiʼñ nat tuch uañ nach jix uʼuaʼtulhdhix kat, am 
tɨʼñchokaʼ ich nax ioʼm jich chulhiiñchudaʼ, na guʼ dhiʼ cham tuʼr 
jaaxmadaʼ, ni ku cham tuʼr iatdaʼ. Guʼ dhiʼ matgam maaxik kɇɇjimɨk am 
ji guiʼ nam maap oipimɨk janoʼ guch Gɨʼkoraʼ, jix maatɨt jam baʼ miʼ dhɨr 
bha jaʼk puiʼp ba tuch aʼgiʼñ. 4 

2  Gio guʼx bhaiʼx maatɨʼ na sɨlhkam jir diʼ gu 
Dios na yaʼ oilhimɨk jich bui, na guʼ bɨxchuʼp tu buimɨk jix bhaiʼm 
duukam nach tuʼ cham jɨʼxkat puiʼ tɨ nɨidhat. Sia xib jix bhaaiʼ nach 
bhaankamuʼn guiʼ jix bhaiʼm duukam jup tu duñiaʼ nach jɨʼk ba tɨ jɨɨgiʼñ 
buiñor, sia ku cham yaʼ kap tuʼiiʼ jich bui, nat guʼ xich chajaañdhak gux 
Dhuuduʼ kam jix Uañ Iiʼmdagaʼn na baʼ puiʼ jaʼk jich jurtudidhaʼ nach jɨʼk 
tuʼ jax dhuñiaʼ bhaankamuʼn bɨɨx jɨʼmaʼn.  

Guch Xoiʼkam na puiʼp jir tuʼm na gu jaʼtkam  
5 

2 Bɨjɨk nat jax jup duu gu Dios dhi oiʼñgaʼn, cham tuʼ gu noonbiʼñ yaʼ 
tu daam kɨɨkaʼm gɨt. 6 

2  Jumai ji, na guʼ jaʼpnim kaiʼch miʼ paiʼ uʼuan taʼm 
na tu uaʼñix gu ñioʼkiʼñ:  

¿Tuʼp baʼ pɨk moop ɨlhdhat gu maaʼnkam ku pich baʼ tɨi gɇʼkam kɨʼn 
daasak yaʼ dhi oiʼñgaʼn?  

Pur cham tuʼ guʼ tɨi.  

2 

7 
2 Tɨɨʼ na pich guʼ bɨɨx tɨi tu iimchudak na pich jɨʼk tuʼp tu duu yaʼ dhi 

oiʼñgaʼn,  
sia ku guʼr jaʼppɨx maaʼnkam,  
pu cham iam puiʼp jir tuʼm kat guʼ na jax guiʼ nam jir jum noonob.  
8 

2 Bɨɨx tɨi tu daam kɨɨkat na jɨʼk tuʼx chu jaiʼch,  
na pich guʼ tɨi gɇʼkam kɨʼn daasak.  

Dho jaiñ, maaxik dhor puiʼ na jax bam kaiʼch mi uʼuan taʼm nat tɨi bɨɨx 
tu iimchudak gu Dios gu bɨɨpɨʼ kam maaʼnkam nar jich boxii kat guiʼ na 
jɨʼk tuʼx chu jaiʼch. Guʼ ji nat guʼ cham puiʼ ji chu buus, nat guʼm uaʼtulh. 
Baʼ xib cham ka bhaaiʼ nach tu daam kɨɨkaʼ yaʼ dhi oiʼñgaʼn. 9 

2  Puiʼ kut baʼ 
bha joot gu Maraaʼn jich Xoiʼkam na yaʼch aʼmkam mukiaʼ na baʼ puʼñi 
duuji tu namkix kaʼ nach baʼ cham ka uʼuaʼtulhdhix kaʼ, nat guʼ gɇʼkam 
kɨʼn xich joiʼgɨlh gu Dios. Saak baʼ nat yaʼ dɨr bhammɨ ai jix dhaam, pu 
gɇʼkam kɨʼn dai guch Gɨʼkoraʼ, nat guʼ puiʼ tu kuugalh nat jɨʼk jax tɨɨdak 
bha joot. Sia ku guʼ na jax yaʼ xi oilhimɨk, jir jaʼppɨx maaʼnkam kat na 
jax aach, ni ku cham paiʼr gɇʼkam kat yaʼ dhi oiʼñgaʼn, xib guʼx ioʼm ji na 
gɇʼkam kɨʼn ba daa.  

10 
2  Gu Dios bɨɨx jup tu duu na jɨʼk tuʼx chu jaiʼch bɨɨx kap nat tuʼ ɨlh 

dɨɨlh, na jax bar tu guiʼ gaʼn baʼ gu xib sia nar tuʼ. Baʼ tɨix aaʼ na gu 
jaʼtkam nat jup ja duu bɨɨx dappaam bhammɨ aayaʼ am gɨt jix dhaam na 
paiʼp tuʼiiʼ nam bar maamraʼn kaʼ, na guʼ tɨix ja joiʼgɨʼn, na baʼ bɨɨx jaiʼ ja 
aʼm jup tu biʼyaʼ guiʼ na jɨʼk jir tu guiʼ gaʼn. Baʼm aagat na puʼñi maadɨt 
bha jootsaʼ bhammɨ dɨr jix dhaam, nat jax bhaiʼ ba joot baʼ gu Maraaʼn 
jich Xoiʼkam. Ku guʼ puiʼ jaʼk duuji gu Dios na puiʼp xim tulhiiñdhaʼ gu 
Maraaʼn yaʼ dhi oiʼñgaʼn nam jax jum tulhiiñ gu yaʼ kam jaʼtkam, na 
bhaan matgilhiaʼ noʼt moo cham jum oʼjolhdhak pu maaʼn jimdam jum 
uaʼtulh, na sap baʼ noʼt cham jum oʼjolhdhak jum uaʼtulh, miʼ dhɨr jix 
bhaaiʼn kaʼ na ja aʼmkam mukiaʼ bɨɨx gu jaʼtkam. 11 

2  Baʼ guiʼ nam jɨʼk tɨ 
jɨɨʼñdhat buiñor guch Xoiʼkam miʼ puiʼ ba jiim na jax jix aaʼ guch 
Gɨʼkoraʼ, puiʼ bam tɨɨtɨʼ am nam jir maamraʼn gu Dios, puiʼ ɨp na jax guch 
Xoiʼkam guiʼ nat tu ja namkix gu ja uaʼtulhdharaʼ nar Maraaʼn gu Dios. 
Baʼ cham paiʼ jax ɨlhiiʼñ guch Xoiʼkam sia ku jajaaʼnniʼñ ja iim gu jaʼtkam 
nam ba tɨ jɨɨgiʼñ buiñor, na guʼx maat nam guiʼ puiʼp bar maamraʼn gu 
Dios na jax dɨɨlh. 12 

2  Puiʼ tu uaʼñix guʼ gu ñioʼkiʼñ gu Dios mi uʼuan taʼm, 
jup jum kaiʼch:  

Ja aagiʼñdhaʼ iñ guñ jaaduñ nap jax jir tuʼm kam jiñ Gɨʼkoraʼ,  
ja bɨɨm jañ jup jum laalaʼñxiʼñdhaʼ gu alabaaʼn mu nam paiʼm 

jumpadat tu daandaʼ aap jum bui.  
13 

2 Gio baʼ moo jaʼpnip jum kaiʼch:  
Aañ dai guñ Gɨʼkoraʼ pɨx buiñor jix biiñak kaʼ.  

Gio baʼ moo jaʼpni ɨp:  
Yaʼ ja bɨɨm oirɨ iñ guñ jaaduñ nam puiʼp jir maamraʼn gu Dios nam 

bañ kaichuʼ.  

14 
2  Na guʼ guch Xoiʼkam jir maaʼnkam kat janoʼ na yaʼ xi oilhimɨk, pu 

chuʼm kat ɨp gu tukgaʼn na jax gu aach jich chutkuʼ, gio tɨ ɨʼɨɨr kat ɨp na 
jax aach. Jaʼpni na jax baʼ gu jaroiʼ noʼ gook tu maamar, na guʼr maaʼn 
nam jax chuutuʼm kaʼ bɨɨx gook, puʼñi ɨp guch Xoiʼkam. Cham tuʼ na pim 
jax jum aaʼndaʼ nar maakam tuʼm kat, na guʼ dai puʼñi jaʼk jix bhaigɨt na 
duuji jich aʼmkam mukiaʼ na baʼ miʼ dhɨr ba maiʼchiaʼ gu jaʼook guiʼ na 
jaroiʼ giilhim xich bhaamkidhat mu jaʼk xich bhɨichdhak kat na paiʼ 
giilhim jir tu tulhiiñaraʼ. 15 

2 Baʼ xib joidham jix bhaiʼch chaatɨt jix jɨkgɨm 
bap tuʼiiʼ ich, nat guʼx bhaiʼ ba duu guch Xoiʼkam nat xich joiʼndak mach 
palhbui nach jax dhui cham mu jaʼk ka bhɨɨyaʼ na paiʼ giilhim jir tu 
tulhiiñaraʼ. Xib cham tuʼ ka totdon ich, nach guʼ bax maat nach jix 
dhaam jaʼk ba bhɨichuʼ. 16 

2 Nat guʼ guch Xoiʼkam pu kaiʼñkam pɨx bha jii 
yaʼ dhi oiʼñgaʼn nat bha ja palhbuidham gu jaʼtkam nam jir bopxiʼñ gu 
Abraam, cham tuʼ guiʼ nam jir noonbiʼñ gu Dios. 17 

2 Baʼm aagɨt na pu 
chuʼm jup jum duñiaʼ na jax gu jaʼtkam yaʼ kam dhi oiʼñgaʼn, na baʼ miʼ 
dhɨr bax bhaaiʼn kaʼ na ja palhbuidhaʼ nam jax dhui cham maiʼ ka 
suulhgix kaʼ. Puiʼ kut baʼ maaʼnkam jup jum duuk yaʼ ɇɇk jich bui, baʼ 
yaʼm makgɨrta jich aʼmkam na baʼ puʼñi duuji tuch uañdhaʼ gu Dios bɨɨx 
guch uaʼtulhdharaʼ, nat guʼch aʼmkam ba muu guch Xoiʼkam. Dhiʼr diʼ 
baʼ xib guiʼ nach aʼmkam ñiok buiñor gu Dios, na puiʼ tɨɨʼntuʼndaʼ 
gammɨjɨ na tuch uañiʼñkaʼ guch uaʼtulhdharaʼ nach gammɨjɨ pɨx jich 
uaʼtulhiʼñ. Puiʼ ji buusan na jax gu ja gɇʼkam tuk guiʼ nam bhaiʼ gɇʼ chiop 
tu ja daañxiʼñdhaʼ gu jaʼtkam gio nam ja palhbuiʼñdhaʼ nam tu daandaʼ 
buiñor gu Dios, na joidham jix chu joiʼgɨʼn. 18 

2  Baʼ janoʼ na yaʼ xi oilhimɨk 
jich bui guch Xoiʼkam, puiʼp jum tulhiiñaimɨk nach jax jich chulhiiñ 
aach xib. Muiʼkim tɨi ji maʼiich gu jaʼook na sap baʼm uaʼtulhdhaʼ gɨt, guʼ 
ji nat guʼ cham jɨʼxdhat maʼiich. Baʼ xib guiʼ xich joiʼndat jich 
palhbuiʼñkaʼ noʼt tuʼ bhaan ba jich chulhiiñchuda gu jaʼook na bhaan 
xich maiʼchim kaʼ, na guʼ guiʼ bax maat na giilhim jix chu xijai yaʼ dhi 
oiʼñgaʼn nach miʼ puiʼ jiimdaʼ na jax jix aaʼ gu Dios.  

3  

Guch Xoiʼkam nax ioʼm jir gɇʼkam, cham tuʼ puiʼ na gu Moisees  
1 

3 Baʼ aapiʼm jiñ jaaduñ jich Xoiʼkam bhaan na pim bar maamraʼn 
gu Dios, nat gɇʼkam kɨʼn xi jam joiʼndak jam aʼm tɨ tɨɨ, jam aʼm jum 

aaʼ na pim bɨɨx jam jujur kɨʼn tɨ jɨɨʼñdhat jix biiñak kaʼ buiñor guch 
Xoiʼkam. Gu Dios pu kaiʼñkam pɨx bha joot na yaʼ puiʼ ba ji buusandaʼ na 
jax gu ja gɇʼkam tuk guiʼ nam bhaiʼ gɇʼ chiop ja palhbuiʼñdhaʼ gu jaʼtkam 
nam tu daandaʼ buiñor gu Dios. 2 

3  Dhiʼ pu chuʼm kɨʼn dai, nat guʼ miʼ puiʼ 
tu kuugalh nat jax tɨɨdak bha joot na puʼñi yaʼch palhbuidhaʼ nach jax 
dhui cham kach chulhiiñaʼ gatuuk. Jaʼpni na jax bɨjɨk gu Moisees nat 
puiʼ tuʼ kaʼm jup tɨɨgɨk puiʼ tu duu na jɨʼk jax tɨtda gu Dios, janoʼ nat chia 
na ja palhbuidhaʼ gu Israel kam jaʼtkam na ja boosgaʼ miʼ dhɨr nam paiʼ 
giilhim tu ja juantuʼndaʼ. 3 

3 Ku guʼ gu Jesuus jich Xoiʼkam jix ioʼm tɇʼkob 

3 

ji bii ji, cham tuʼ puiʼ na gu Moisees, nat guʼx ioʼm jix kɨɨgalh gu Dios nat 
jɨʼk tuʼ jax dhuu, sia ku mɨt guʼ bɨɨx gook miʼ puiʼ tu kuugalhdhak nat jax 
ja chia gu Dios. Na guʼ dhiʼ jaʼpni jia na jax baʼ gu jaroiʼ noʼt miʼ paiʼ kɨi 
gu baʼaak jix abhaar, nam guʼx ioʼm gɇʼkam biaʼkaʼ gu jaʼtkam guiʼ na 
jaroiʼ miʼ kɨɨsaʼ, cham tuʼ pɨk buiñor guiʼ na miʼ tu juandaʼ na nuukaʼndaʼ. 
4 

3  Na guʼ gu baʼaak cham jɨʼxdhaʼ dɨɨlh jup jum duñiaʼ, jum aaʼndaʼ ji gu 
jaroiʼ na kɨɨsaʼ. Guch Xoiʼkam dhor diʼ nat kɨi guiʼ gu baʼaak 
bhaankamuʼn gu Dios nat jaroiʼp tu duu bɨɨx na jɨʼk tuʼx chu jaiʼch. 5 

3 Nat 
guʼ gu Moisees miʼ puiʼ xi chu duu nat jɨʼk tuʼ chia gu Dios, ja palhbui gu 
Israel kam jaʼtkam nam jax dhui bubuakiaʼ mu dɨr nam paiʼ giilhim tu ja 
juantuʼndaʼ. Xi ja aagiʼñ ɨp na jɨʼk tuʼ jax dhuñiaʼ gatuuk gu Dios ja bui 
bɨɨx nam jɨʼk jir Israel kam, puiʼ nat jɨʼk jax tɨɨdak mu joot. Puiʼp tu 
kuugalh baʼ gu Moisees jaʼp nax kɨɨʼ tujuandam na nuukdaimɨk gu 
baʼaak. 6 

3  Baʼ gu Jesuus jich Xoiʼkam nar Maraaʼn gu Dios, jix ioʼm gɇʼkam 
kɨʼn dai yaʼ aach jich bui janoʼ dɨr nat puiʼ xi chu kuugalhdhak nat jax 
tɨɨdak bha joot. Jaʼp ji buus nat guiʼ bhaan ji bii gu baʼaak nat kɨi 
bhaankamuʼn gu Dios na nuukaʼndat gu Moisees, na guʼch palhbuiʼñchuʼ 
bɨɨx aixim bhaan aach nach jɨʼk buiñor bap tuiʼdhiʼ gu Dios. Baʼ gammɨjɨ 
pu bach palhbuiʼñchuʼndaʼ noʼch aach cham oodat buiñor tɨ jɨɨʼñdhat miʼ 
puiʼ xi dhuiñchuʼ na jax jix aaʼ jix bhaiʼch chaatɨt.  

Nach miʼ puiʼ xi jiimdaʼ na jax jix aaʼ gu Dios tuʼ kaʼm nɨidhat  
7 

3 Gu jaroiʼ noʼ cham tuʼ kaʼm nɨiʼñ gu Dios, dhiʼ baʼ puiʼ ba ji buusniaʼ 
na jax ba tu uaʼñix gu ñioʼkiʼñ gu Dios na mi chu aʼga gux Dhuuduʼ kam 
jix Uañ Iiʼmdaʼ nap jum kaiʼch:  

Aapiʼm na pim xib kɇɇ gu ñioʼkiʼñ gu Dios,  
8 

3 xi moimkadaʼ pim gu jam jujur na pim baʼx maatɨt kaayaʼ na jax 
kaiʼñkam jup jum kaiʼch.  

Chaʼpim kaapakaʼnkaʼ na mɨt jax jum duu bɨjɨk gu jam bopxikat 
mummu gampɨx jix chu gak kɨr na mɨt cham tuʼ kaʼm tɨɨgɨk 
jum uaʼtulh buiñor gu Dios,  

sia kuñ tɨi ja aagiʼñdhaʼ na jax jaʼk jix aaʼ guch Gɨʼkoraʼ nam 
tuiʼñgɨdaʼ.  

9 
3 Cham jiñ jɨɨgiʼñdhaʼ am siañ jax tɨi ja tɨtda.  

Tɨi ja palhbuiʼñchuʼndaʼ iñ kɨʼn gu tuʼ na ja aʼm jum aagaidhaʼ,  
gam nañ jix bhaiʼm duukam tɨip tu buadaʼ ja nɨiʼñchudat gook ooʼm 

oidhaʼ juugɨt,  
nam baʼ puʼñi duuji jum biiñkadaʼ gɨt buiñor guch Gɨʼkoraʼ.  
Guʼ ji na mɨt guʼ cham jɨʼxdhaʼ tuʼ kaʼm tɨɨ.  
10 

3  Aañ baʼp ja tɨtda,  
nañ guʼ bax bhaam na ni jɨʼx ku ja aʼm baapak nañ alh tɨi ja aagiʼñ 

nam jax jaʼk tuiʼñgɨdaʼ:  

“Aapiʼm chi cham jɨʼxdhaʼ miʼ puiʼ jimiaʼ ji nañ jɨʼk jax tɨix aaʼ na pim 
tuiʼñgɨdaʼ,  

sia kuñ tɨi jax jam tɨtda.  
Tɨɨʼ nar maaʼn na pim jax jum uaʼtulhiʼñ jiñ bui,  
cham aaʼ pim na pim miʼ puiʼ jimiaʼ nañ jax jix aaʼ.  
11 

3  Baʼ xib tuʼ na jax tuiʼkaʼ,  
cham jɨʼxdhaʼ aayaʼ pim bhammɨ dɨr na pim paiʼx jɨjɨkgɨm bap tuiʼkaʼ 

gɨt.  
Yaʼ pim pu bam tulhiiñdhaʼ na pim jax bam tulhiiñ.”  

12 
3  Baʼ aapiʼm jiñ jaaduñ jich Xoiʼkam bhaan, jix bhaiʼ pim, chaʼpim bɨɨx 

aixim tuʼm bhaan tɨtɨɨʼñchokaʼ nar jix buam jum duukam, na pim cham 
mɨk buaʼ na jax jix aaʼ gu Dios na pim tuiʼñgɨdaʼ. Jix ioʼm japim pɨx muiʼ 
xix biiñak kaʼ buiñor. 13 

3  Jix joiʼndat japim xi guguuxiʼñdhaʼ noʼ jaroiʼ 
maadɨt cham pɨk miʼ puiʼ ka jim na jax jix aaʼ gu Dios, kapbhaiʼ na 
xiaʼlhidhat kapup tu maaxilhim, na jax bam kaiʼch mi uʼuan taʼm, na 
pim baʼ cham jum uaʼtulhdhai maakam jaʼk pɨx ba bhɨichgɨdaʼ na paiʼ 
jaʼk jir tu tulhiiñaraʼ. 14 

3 Na guʼ na baʼch baidhikaʼ gu Jesuus jich Xoiʼkam 
jix dhaam jaʼk, jum aaʼ nach miʼ puiʼ jimiaʼ na jɨʼk jax tu daaxix gu 
ñioʼkiʼñ gu Dios, gio nach gammɨjɨx biiñak kaʼ buiñor nach jax bax 
biiñak janoʼ dɨr na chich jax tɨ jɨɨʼñ buiñor.  

15 
3  Na guʼp jum kaiʼch miʼ na paiʼ tu uaʼñix gu ñioʼkiʼñ gu Dios:  

Xib nam kapbhaiʼ kapup tu jam aʼgiʼñ gu ñioʼkiʼñ gu Dios na 
xiaʼlhidhat kapup tu maaxilhim,  

xi moimkadaʼ pim gu jam jujur na pim baʼx maatɨt kɇɇji miʼ puiʼ ba 
jimiaʼ na jax jum kaiʼch.  

Chaʼpim kaapakaʼnkaʼ na mɨt jax jum duu bɨjɨk gu jam bopxikat 
mummu gampɨx jix chu gak kɨr.  

16 
3  ¿Jix maat japim aa nañ jaroiʼ ja aagɨt jup kaiʼch na mɨt cham jɨʼxkat 

miʼ puiʼ jii na jax tɨix aaʼ gu Dios, sia kum tɨi ja aagiʼñdhaʼ? Aa dho gu 
Israel kam jaʼtkam nat mu dɨr bha ja boosolh Ejipto gu Moisees nam miʼ 
ja tulhiiñchudat. 17 

3 Baʼ jaiʼ dhɨt na mɨt xiʼx ioʼm bam uaʼtulh, pu maaʼn 
jimdam ja koi dɨɨlh gu Dios, na mɨt guʼ gɇʼ bam uaʼtulh nam cham jɨʼx 
jum biiñkaʼn buiñor, sia kut gook ooʼm oidhaʼ tɨi ba ja palhbui mummu 
gampɨx jix chu gak kɨr. Cham tɨ jɨɨgiʼñdhaʼ am sia jax tɨi ja tɨtda. 18 

3  Puiʼ 
kut baʼ maaʼn jimdam ja koi nam baʼ cham aayaʼ bhammɨ nat paiʼ tɨi ba 
tu ja iimchudak nam paiʼx jɨjɨkgɨm bap tuiʼkaʼ gɨt, nam cham tuʼ bhaan 
kam tulhiiñdhaʼ, dai nam jix bhaiʼm taatɨt bam jɨɨpiʼñkaʼ gɨt, na mɨt guʼ 
cham jɨʼxdhaʼm biiñkadak miʼ puiʼ jii na jax tɨi pup ja tɨtdaimɨk. 19 

3 Puiʼ 
dho baʼ pu cham bhammɨ dɨr ai mɨt Kanaan nat paiʼ tɨi ba ja maakak gu 
dɨbɨɨr, na mɨt guʼ cham jɨʼxdhaʼ miʼ puiʼ jii na jax jix aaʼ.  

4  

1 
4 Xib puʼñi ɨp aach jich bui, tuch iimchuda gu Dios maaʼn kap nach 

aayaʼ nach paiʼ joidham jix jɨjɨkgɨm bach jɨɨpdhaʼ, nach cham paiʼ 
tuʼ bhaan kach chulhiiñdhaʼ. Baʼ aapiʼm jiñ jaaduñ jich Xoiʼkam bhaan, 
4 

muiʼ pim xix biiñak kaʼ buiñor guch Xoiʼkam cham jum oʼjolhdhat, na 
pim guʼ cham jɨʼxdhaʼ aayaʼ nat paiʼ tu jam iimchuda gu Dios noʼ pimɨt 
dai ba jim oʼjolh jaʼp nat jax tu ja dooda janoʼ guch bopxi kat. 2 

4 Bax maat 
ich guʼ nach jax jaʼk dui bhammɨ aayaʼ nach paiʼ tu iimchudhix, nam guʼ 
bach aagiʼñ, jaʼp na jax janoʼ guch bopxi kat nam guʼ tɨi pup ja 
aaʼñdhimɨk nam jax jaʼk duñiaʼ nam baʼ bhammɨ aayaʼ gɨt Kanaan. Guʼ ji 
na mɨt guʼ cham pu duu sia kum tɨi bax maat. Jaʼp xi dhuuk jamɨt, nam 
guʼ pu cham paiʼ biiñak kaʼ buiñor gu Dios, ni gu jaiʼ kum cham iam ja 
jɨɨgiʼñdhaʼ sia kum tɨi ja guguuxiʼñ nam bɨɨx ja jujur kɨʼn bam biiñkadaʼ 
buiñor. 3,4 

4 Aach dho gi guʼ aayaʼ ji bhammɨ nach paiʼ gammɨjɨx jɨjɨkgɨm 
bap tuiʼkaʼ, nach paiʼ gammɨjɨ bach jɨɨpiʼñkaʼ, gio nach paiʼ cham tuʼ 
bhaan kach chulhiiñdhaʼ, nach guʼ aach bɨɨx jich jujur kɨʼn tɨ jɨɨʼñdhat 
bax biiñak buiñor guch Xoiʼkam. Sia ku guʼp jum kaiʼch miʼ paiʼ uʼuan 
taʼm na tu uaʼñix gu ñioʼkiʼñ gu Dios:  

Baʼ xib tuʼ na jax tuiʼkaʼ,  
cham jɨʼxdhaʼ aayaʼ pim na pim paiʼ gammɨjɨx jɨjɨkgɨm bap tuiʼkaʼ gɨt,  
nañ guʼ bax bhaam na pim cham jiñ jɨɨgiʼñ nañ jax tɨi jam tɨtda.  

Gio jumai kap na paiʼ jaʼpnip jum kaiʼch na bhaan tu aʼga nat paiʼ dhuuk 
jum jɨɨp gu Dios nat xi chɨɨmok nat jup duu dhi oiʼñgaʼn:  

Baʼ buimgidhak na bar xijum gook tanoolh,  
dai nat bam jɨɨp gu Dios nat xi chɨɨmok nat jup duu dhi oiʼñgaʼn.  

5 
4  Gio baʼ miʼ nañ paiʼ jax ba jam aagiʼñ bɨɨpɨʼ dɨr na jaʼpnim kaiʼch:  

Baʼ xib na tuʼ jax tuiʼkaʼ,  
cham jɨʼxdhaʼ aayaʼ pim bhammɨ dɨr na pim paiʼx jɨjɨkgɨm bap tuiʼkaʼ 

gɨt.  
6 

4  Dhiʼ gu bɨjɨk dɨr kam jich bopxi kat ja aagɨt jup kaiʼch na mɨt cham 
jɨʼxkat miʼ puiʼ jii tuʼ kaʼm tɨɨgɨk na jax tɨi pup ja tɨtdaimɨk guch Gɨʼkoraʼ, 
puiʼ ku mɨt baʼ cham jɨʼxdhaʼ bhammɨ dɨr ai Kanaan nam paiʼx jɨjɨkgɨm 
bam jɨɨpdhaʼ gɨt. 7 

4 Ku baʼ guʼ xib pui kapup jix bhaaiʼ ji noʼ jaroiʼx jimiim 
jix dhaam na paiʼ gammɨjɨx jɨkgɨm bap tuiʼkaʼ, jaʼpji dai na miʼ puiʼ xi 
jimiaʼ na jax tum aʼga gux bhaiʼm kaiʼchdham ñioʼkiʼñ gu Dios, puiʼ nat 
jax tu uaʼnak gu Dabii jix ioʼm gatuuk nat paiʼ dhuuk puʼñi jaʼk tu ja jii 
guch bopxi kat, na jaʼpnim kaiʼch:  

Noʼm tu jam aʼgiʼñ gu ñioʼkiʼñ gu Dios,  
xi moimkadaʼ pim gu jam jujur na pim baʼx maatɨt kɇɇji na jax 

kaiʼñkam jup jum kaiʼch miʼ puiʼ ba jimiaʼ.  
8 

4  Guʼ na paiʼ jaʼk tu aaʼ xib gu Dios nach aichdhaʼ nach paiʼx jɨjɨkgɨm 
bach jɨɨpdhaʼ, cham tuʼ mu jaʼk ka tu aaʼ ji Kanaan na mɨt paiʼ ai gu 
Israel kam jaʼtkam xi ja koodak gu miʼ oiʼñkam jix ioʼm gatuuk nam mu 
xim tulhiiñaimɨk gampɨx jix chu gak kɨr. Na guʼ noʼ miʼ pɨx tu aagɨt jup 
kaiʼchdhaʼ gɨt, xib cham tuʼ jaʼp jaʼk jup ka tuch iimchuʼndaʼ gɨt. 9 

4  Guʼ xib 
aach puiʼch chɨtda ji na jumaip jix jaiʼch nach paiʼ gammɨjɨx jɨjɨkgɨm 
bach jɨɨpiʼñkaʼ nach jɨʼk ba tɨ jɨɨgiʼñ buiñor guch Xoiʼkam, nach paiʼ cham 

tuʼ bhaan kach chulhiiñdhaʼ, na paiʼ joidham jix chu uañ. 10 
4  Na baʼ gu 

jaroiʼ noʼt bhammɨ ba ai, gammɨjɨx jɨkgɨm bam jɨɨpiʼñkaʼ, cham paiʼ tuʼ 
bhaan ka magoonkaʼ, ni ku paiʼ ka tu juandaʼ, jaʼp na jax gu Dios nat guʼ 
pum jɨɨp janoʼ nat xi chɨɨmok nat jup duu dhi oiʼñgaʼn. 11 

4 Baʼ aañ jam 
guguuxiʼñ jiñ jaaduñ na pim cham oodat muiʼ xi buaʼtgɨdaʼ na jax jix aaʼ 
guch Gɨʼkoraʼ na pim baʼ bhammɨ aayaʼ na pim paiʼ gammɨjɨx jɨjɨkgɨm 
bap tuiʼkaʼ, na cham puiʼp tu jam doodaʼ na jax guch bopxi kat Israel 
kam jaʼtkam na mɨt cham jɨʼxdhaʼ bhammɨ dɨr ai nat paiʼ tɨi ba tu ja 
iimchudak gu Dios nam paiʼx jɨjɨkgɨm bam jɨɨpiʼñkaʼ gɨt, na mɨt guʼ cham 
miʼ puiʼ jii na jax jix aaʼ.  

12 
4  Na guʼ dhix bhaiʼm kaiʼchdham ñioʼkiʼñ gu Dios na tum aʼga xib, tu 

maak iimdaʼ nañ kɨʼn gammɨjɨ pu ba duakaʼx bhaiʼñ chaatɨt, gio na 
bɨxchuʼx aichuʼn na pu tu duñiaʼ. Jaʼp ji buusan nax ioʼm jix muʼuuk, 
cham tuʼ puiʼ na jax gu tɇb kuxiir na bɨxxik dɨr jix muʼmuk. Dhix bhaiʼm 
kaiʼchdham ñiʼook jix bhaiʼch mattuʼnkaʼ na jax jir tuʼm kaʼ guch iiʼmdaʼ, 
gio nach jax jich aaʼndaʼ, gio baʼ nach tuʼ jax jix dhuñiik kaʼ, gio bɨɨx jix 
bhaiʼch mattuʼnkaʼ na cham jir am nach tuʼ jax buaʼt oipodaʼ. 13 

4  Cham 
jɨʼxkat tuʼ ɨxchoidhaʼ ich gu Dios, sia kuch puiʼch aaʼ na chi cham maat 
nach tuʼ jax bua. Jax gi dhui na guʼ guiʼ bɨɨx tɨ nɨidhat jup tuʼiiʼ nat jɨʼk 
tuʼp tu duu. Kagɨt na guʼ ka ja aagiʼñdhaʼ bɨɨx gu jaʼtkam nam tuʼ jax 
buimɨk nam duduakat ja tutkuʼ bhaan noʼt ba tum kuugalh yaʼ dhi 
oiʼñgaʼn, na guʼ kaiʼñkam bɨɨx jix bhaiʼx mat kaʼ nam tuʼ jax buadaʼ.  

Gu Jesuus jich Xoiʼkam na puiʼ ji buusan na jax gu ja gɇʼkam  
tuk guiʼ nam bhaiʼ gɇʼ chiop tu juan bhaankam gu Dios  

14 
4  Gu Jesuus jich Xoiʼkam nar Maraaʼn gu Dios, puiʼ ji buusan na jax 

gu ja gɇʼkam tuk guiʼ nam bhaiʼ gɇʼ chiop ja palhbuiʼñdhaʼ gu jaʼtkam 
nam tu daandaʼ buiñor gu Dios, na bhammɨ ba daax dhaam sonpan gu 
Dios, nach aʼmkam ñiok. Jum aaʼ baʼ nach dai guiʼ pɨx buiñor jix biiñak 
kaʼ gammɨjɨ. 15 

4  Guiʼch palhbuiʼñkaʼ noʼch tuʼ bhaan cham ka xi ja buatuʼ, 
na guʼ guch Xoiʼkam na puiʼ ji buusan na jax gu ja gɇʼkam tuk guiʼ nam 
bhaiʼ gɇʼ chiop tu juan, jix bhaiʼx maat na giilhim jir tulhiiñaraʼ yaʼ dhi 
oiʼñgaʼn, na guʼ dɨɨlh puiʼp jum tulhiiñaimɨk janoʼ na yaʼ xi oilhimɨk. Tɨi 
mamaiʼchimɨk gu jaʼook na sap baʼm uaʼtulhdhaʼ gɨt, guʼ ji nat guʼ cham 
jɨʼxkat maʼiich. Baʼ cham tuʼ bhaan jum uaʼtulhdhak guch Xoiʼkam, puiʼ 
kuñ baʼp kaiʼch nax maat na giilhim bɨxchuʼ bhaan tu mamaiʼchɨk gu 
jaʼook yaʼ dhi oiʼñgaʼn. 16 

4 Baʼ aañ jam guguuxiʼñ jiñ jaaduñ na pim jix 
ioʼm muiʼ xim biiñkadaʼ buiñor gu Dios jich Gɨʼkoraʼ na bhammɨ daax 
dhaam, na jaroiʼ joidham jix chu joiʼgɨʼn, na baʼch palhbuiʼñkaʼ noʼt tuʼ 
bhaan tɨi ba jich maʼiich gux buam jum duukam, na guʼ guiʼ joidham 
xich joiʼgɨʼn bɨɨx jɨʼmaʼn.  

5  

1 
5  Gu jaroiʼ nar ja gɇʼkam tuk kaʼ guiʼ nam bhaiʼ gɇʼ chiop ja 

palhbuiʼñdhaʼ gu jaʼtkam nam tu daandaʼ buiñor gu Dios, pu 5 

kaiʼñkam mi daaxix kaʼ na ja aʼmkam ñiokdaʼ gu jaʼtkam jix dhaam jaʼk 
buiñor gu Dios, gam na tu makgɨrxiʼñdhaʼ gu sasoiʼ ja aʼmkam gu 
jaʼtkam, na baʼ puʼñi duuji tu ja uañiʼñkaʼ gu Dios gu ja uaʼtulhdharaʼ. 
2 

5  Gammɨjɨ soiʼ tɨɨʼntuʼndaʼ gu Dios ja aʼmkam bɨɨx gu jaʼtkam na siamri tu 
ja uañiʼñkaʼ gu ja uaʼtulhdharaʼ, na guʼx ja joiʼgɨʼndaʼ, na guʼx mat kaʼ 
nax chu xijai nañ duakaʼ, tuʼ nañ pɨx bhaan gai ba gɨxiaʼ guʼ. 3 

5  Puiʼ ku baʼ 
guiʼ na puʼñi miʼ tu juandaʼ chiop, gammɨjɨ nabap tanoolh tu 
makgɨrxiʼñdhaʼ gu sasoiʼ gu Dios ja aʼmkam bɨɨx gu jaʼtkam gio dɨɨlh, na 
baʼ puʼñi duuji tu ja uañiʼñkaʼ gu Dios gu ja uaʼtulhdharaʼ.  

4 
5 Ku baʼ guʼ dhiʼ gu Dios ji noʼt pu chuʼm kɨʼn bhaan ba tɨ tɨɨ gu jaroiʼ 

na baʼ puʼñi bar ja gɇʼkam tuk kaʼ guiʼ nam bhaiʼ gɇʼ chiop tu juandaʼ, 
cham tuʼ na dɨɨlh pɨx noʼx aaʼ paiʼ na duuk ɨlhiiʼñdhaʼ. Jaʼp na jax bɨjɨk 
guiʼ na Aroon tɨɨgich, nat guʼ Dios pu chuʼm kɨʼn bhaan tɨ tɨɨgɨk dai na 
puʼñir ja gɇʼkam tuk kaʼ guiʼ nam miʼ tu juandaʼ ɨrban dɨr gu jannulh 
baʼaak nam ja palhbuiʼñdhaʼ gu Israel kam jaʼtkam nam tu 
makgɨrxiʼñdhaʼ gu sasoiʼ gu Dios, cham tuʼ dɨɨlh pɨx. 5 

5 Guʼ baʼ gu Jesuus 
jich Xoiʼkam puʼñi ɨp xib, gu Gɇʼkam Dios pu chuʼm kɨʼn bhaan tɨ tɨɨ na 
baʼ xib puiʼ ji buusandaʼ nar ja gɇʼkam tuk kaʼ guiʼ nam bhaiʼ gɇʼ chiop tu 
juan, cham tuʼ nat paiʼ dhuuk ɨlh dɨɨlh nat pu chuʼm kɨʼn jum dai. Na guʼ 
jaʼpnim kaiʼch miʼ na paiʼ tu uaʼñix gu ñioʼkiʼñ gu Dios na dhiʼ aagɨt jup 
kaiʼch:  

Aap jir jiñ mar,  
gɇʼkam kɨʼn jum aʼm ba tɨ nɨidhim iñ.  
Aañ jir jum gɨʼkoraʼ.  

6 
5  Gio baʼ moo jumai kap jaʼpnip jum kaiʼch:  

Yaʼ dɨr jaʼp jaʼk gammɨjɨ puiʼ ba ji buusandaʼ ap na jax guiʼ na 
Melkisidek tɨɨgich na ja palhbuiʼñdhaʼ gu jaʼtkam nam tu 
daandaʼ buiñor gu Dios.  

7 
5  Janoʼ na yaʼ xi oilhimɨk guch Xoiʼkam, palhbui gu Gɇʼkam Dios na 

bɨxchuʼx aichuʼn na pu duñiaʼ na jax dhui nakgaʼ nam bax muʼaak gu 
jaʼtkam, na guʼ gɇʼkam kɨʼn soiʼm ɨlhdhat suakɨt soiʼ tɨɨʼntuʼndaʼ na 
palhbuidhaʼ. Palhbui ɨp baʼ gu Dios gu Maraaʼn jich Xoiʼkam, na guʼ miʼ 
puiʼ tu kuugalhdhim nat jax tɨɨdak bha joot. 8 

5  Baʼ sia kut jax giilhim jum 
tulhiiñaimɨk guch Xoiʼkam, bɨɨx miʼ puiʼ tu kuugalhdhak na jɨʼk jax jix 
aaʼ guch Gɨʼkoraʼ. Na guʼ na bar maaʼnkam, ba maat na jax jaʼk tuʼ kaʼm 
jum nɨnɨiʼñ gu Dios, sia ku guʼ pu bɨjɨk dɨr jix maat, na guʼr Maraaʼn. 
9 

5  Guʼ baʼ nat guʼ cham jɨʼxdhaʼ paiʼ dhuuk tuʼ bhaan jum uaʼtulhdhak 
buiñor gu Dios, bɨɨx miʼ puiʼ tu kuugalh na jax jix aaʼ, baʼ puiʼ jaʼk duu 
gu Dios nar am na ja aʼmkam mukiaʼ gu jaʼtkam, na tu ja namkixdhaʼ gu 
ja uaʼtulhdharaʼ, na baʼ miʼ dhɨr puʼñi duuji bax bhaaiʼn kaʼ nam jimiaʼ 
jix dhaam nam paiʼ gammɨjɨx jɨjɨkgɨm bap tuiʼkaʼ, guiʼ dho ji nam jɨʼk 
soiʼm ɨlhdhai tɨ jɨɨʼñdhaʼ buiñor gio nam miʼ puiʼ jimiaʼ na jax jix aaʼ. 
10 

5  Gio pu chuʼm kɨʼn jup dai ɨp gu Dios gu Maraaʼn jich Xoiʼkam na jaʼp ji 

buusandaʼ na gu ja gɇʼkam tuk guiʼ nam bhaiʼ gɇʼ chiop tu juandaʼ, jaʼp 
na jax jir tuʼm kat guiʼ na Melkisidek tɨɨgich.  

Nach jax jaʼk jix ioʼm machiaʼ gu ñioʼkiʼñ gu Dios  
11 

5  Muiʼ ka biʼiix ji guʼ guiʼ nañ jɨʼk tɨi xi chu jam aʼgidham jiñ jaaduñ, 
guʼ ji na guʼx xijai nañ jam aagiʼñdhaʼ na pim jax jaʼk jix bhaiʼx maatɨt 
kaayaʼ, na pim guʼ cham bɨɨx maatɨt kaayaʼ noʼñ muiʼ pɨx tɨip xi jam 
aagiʼñ. 12 

5 Tɨi bar am kat ji guʼ na pim jix bhaiʼ bax mat kaʼ gɨt dhi ñioʼkiʼñ 
gu Dios na jax pɨk kaiʼñkam jup jum kaiʼch, am jaiʼ ba tu mamtuxiʼñdhaʼ 
pim gɨt, nat guʼ dhiʼ muiʼ ba jur janoʼ dɨr na pimɨt paiʼ dhuuk kɇɇk dhix 
bhaiʼm kaiʼchdham ñiʼook tɨ jɨɨʼñ buiñor guch Xoiʼkam. Guʼ ji na guʼ 
cham, pui jam aʼm jum aaʼ ji guʼ na jaroiʼ jam aagiʼñdhaʼ na jax pɨk 
kaiʼñkam jup jum kaiʼch dhix bhaiʼm kaiʼchdham ñioʼkiʼñ gu Dios. Jaʼpni 
pɨx ji buan japim kiaʼ na jax gu aʼaalh guiʼ nam jix ioʼm kar aʼlhich kaʼ, 
nam pu chakui ioʼgiʼñdhaʼ gu tɨmkalh, dai biiʼm nam ioʼdaʼ. 13 

5 Jaʼpni dho 
moo ji buan japim na jax gu aʼaalh guiʼ nam kiaʼpɨx maaxilhiaʼ, nam 
chakui mat kaʼ na tuʼr jix buam jum duukam gio na tuʼr jix kɨɨʼp jum 
duukam. 14 

5 Noʼm bar gɇʼgɇr jaʼtkam guʼx bhaiʼ bax mat kaʼ am ji guiʼ nar 
jix buam jum duukam gio guiʼ nar jix kɨɨʼp jum duukam, nam guʼ bɨxchuʼ 
ba tu machiaʼ. Gio guʼ bɨɨx aixim tuʼm ba tu kuaʼdaʼ am gu koiʼ, cham tuʼ 
dai biiʼm kiaʼ na jax nam jir aʼlhich kat.  

6  

1 
6 Jiñ jaaduñ, jaʼpji nach jix ioʼm muiʼ xich mamtuxdhaʼ gux bhaiʼm 

kaiʼchdham ñioʼkiʼñ gu Dios jax chuʼm nach chakui maat, nach baʼ 
miʼ dhɨr jix bhaiʼ ba gɨʼlhiaʼ guch iʼiiʼmdaʼ bhaan. Aañ tɨi cham tuʼ bhaan 
ka xi chu jam aʼgidham ji na mɨt jax tuch aʼgi janoʼ na chich baʼ ba tɨ 
jɨɨʼñ buiñor guch Xoiʼkam, puiʼ na jax nach saak cham jix buam ka tu 
buadaʼ na tuʼr uaʼtulhdharaʼ, gio nañ jax jaʼk jix ioʼm muiʼ xix biiñak kaʼ 
buiñor gu Dios. 2 

6 Piam puiʼ na jax nach jax jaʼk saak jich bopkondaʼ 
suudaiʼ kɨʼn noʼ chich ba tɨ jɨɨʼñ buiñor guch Xoiʼkam, piam nach jax jaʼk 
tu ja daañxiʼñdhaʼ guch Xoiʼkam jɨɨgiʼñdham. Gio tɨi cham kam aaʼ nach 
pui pu chuʼm jup tu aʼgadaʼ nam cham xiim bɨɨx duduadɨi baapmigiaʼ gu 
koiʼñgaʼn, nam baʼ miʼ dhɨr bhammɨ ba aayaʼ na paiʼ daakaʼ guch 
Xoiʼkam na ja aagiʼñdhaʼ nam tuʼ jax buimɨk nam duduakat ja tutkuʼ 
bhaan, nach guʼ dhiʼ bɨɨx jix bhaiʼ bax mat kaʼ gɨt nach bɨjɨk dɨr ba tɨ 
jɨɨgiʼñ. 3 

6  Guʼ xib jaiʼ ji nach bhaan jup ba tu aʼgadaʼ gɨt gu ñioʼkiʼñ gu 
Dios nach chakui maat, saalhiom ji chi baʼ, noʼ puiʼp jix aaʼndaʼ gɨt guch 
Gɨʼkoraʼ.  

4 
6 Baʼ guiʼ nat jɨʼk ja aʼm bam tajaa gux Dhuuduʼ kam jix Uañ Iiʼmdaʼ 

nam jix chu maax kɨr bap tuʼiiʼ, nat jɨʼk jix ja joiʼndak ja aʼm tɨ tɨɨ gu 
Dios, 5 

6 gio na mɨt joidham kɇɇk gux bhaiʼm kaiʼchdham ñioʼkiʼñ tɨ jɨɨʼñ 
buiñor guch Xoiʼkam, nam guʼ bax maat na bɨxchuʼx aichuʼn, gammɨjɨ 
miʼ puiʼ jiimdaʼ am na jax jix aa gu Dios. 6 

6 Guʼ ji noʼ mɨt guʼx oodak gio 
jaʼk jup suulh nam giox buam jup ba tu buadaʼ, dhiʼ pu chuʼm gu jaʼtkam 

6 

cham jɨʼxdhaʼ miʼ puiʼ ka jimiaʼ am na jax jix aaʼ gu Dios, sia jaroiʼ tɨi 
giop ba ja guguuxiʼñ, nam guʼ cham tuʼ puiʼ soiʼ kam ɨlhiiʼñdhaʼ buiñor 
guch Xoiʼkam. Tuʼ pɨx ba ɨlhiiʼñdhaʼ am noʼ puiʼ tɨi xi chu ja aʼgiʼñ gu 
jaroiʼ, baʼ jaʼp ji buusniaʼ nam giop ba sissapaʼ kuruus taʼm guch 
Xoiʼkam, nam guʼ giilhim bɨɨx aixim pɨx ba aiʼchuxiʼñdhaʼ ja kaixdhat gu 
jaiʼ jaʼtkam na jax janoʼ na mɨt paiʼ dhuuk mua. 7 

6 Jaʼpni pɨx ba ji buusan 
na jax dhi dɨbɨɨr na miʼ pu bhaan baapkidhaʼ gu suudaiʼ na paiʼ dhuuk 
bha duukdaʼ. Na guʼ noʼ joidham dai gux kɨɨʼp jum duukam mix joiʼñ, 
joidham jir jix kɨɨʼ dɨbɨɨr kaʼ. 8 

6 Guʼ ji noʼ guʼ dai gu tuʼx bii uʼuux jix joʼiiʼ 
mix joiʼñ na cham tuʼr jix kɨɨʼ saiʼ, dhiʼ dho gi guʼ cham tuʼx kɨɨʼ dɨbɨɨr kaʼ 
ji. Baʼ gu jaroiʼ noʼ puʼñi pɨx jaʼk ji buusan, am tɨʼñchokaʼ nam mu buaʼ 
tai chɨr.  

Nach jix biiñak kaʼ buiñor guch Xoiʼkam  
nach baʼ bhammɨ aayaʼ jix dhaam  

9 
6 Ku baʼ guʼ aañ ɨlhiiʼñ ji na pim aapiʼm cham tuʼ mu jaʼk jup tuiʼdhiʼñ 

jaaduñ jich Xoiʼkam bhaan na paiʼ jaʼk maiʼx chɨ gɨɨxiʼ. Sɨlh bhɨichuʼ pim 
ji na pim paiʼ gammɨjɨx jɨjɨkgɨm bap tuiʼkaʼ, cham jum aagat nañ puʼñi 
chuʼm tu jam aʼgiʼñdhaʼ. 10 

6  Tɨɨʼ na pim guʼ joidham jir jix bhabhaiʼkam, 
jix ja joiʼndat ja palhbuiʼñ japim gu jaiʼ nam puiʼp tɨ jɨɨgiʼñ buiñor guch 
Xoiʼkam kɨʼn gu tuʼ na ja aʼm jum aagaidhaʼ. Dhiʼ ji baʼ bhaan bax maatɨʼ 
na jam aʼm tɨ nɨiʼñ gu Dios na joidham jix chu joiʼgɨʼn. 11 

6  Baʼ aañ jam 
guguuxiʼñ jiñ jaaduñ na pim cham mɨk buppadaʼ na pim jax ba duiñchuʼ 
xib janoʼ juugɨt na paiʼ dhuuk tum kuugalhdhaʼ yaʼ dhi oiʼñgaʼn. Dai na 
pim pɨx am tɨ nɨɨrdaʼ na pim jimiaʼ na pim paiʼ tu iimchudhix na pim 
saak paiʼx jɨjɨkgɨm bap tuiʼkaʼ. 12 

6 Gammɨjɨ pim cham oodat pɨx bhaan ji 
baapmigidhaʼ na pim jax ba duiñchuʼ, miʼ pim puiʼp xi bhɨichgɨdaʼ nam 
jax tu jim guiʼ nam tuʼ sɨlhkam tuʼ kaʼm nɨidhat gu Dios miʼ puiʼ ba jiim 
na jax jix aaʼ, nam jɨʼk jix aik jix dhaam nat paiʼ tu ja iimchuda guch 
Gɨʼkoraʼ guiʼ nam jɨʼk puʼñi tuʼ kaʼm tɨgiaʼ.  

13 
6 Janoʼ nat tu daax gu Dios gu Abraam na saak muiʼ bopxichudaʼ, 

dɨɨlh xi chum daaxdhak na puiʼ tu duñiaʼ, na guʼ cham tuʼ jumaip jix 
jaiʼch kaʼ gux ioʼm gɇʼkam na jaiʼp jix mat kaʼ na puiʼ tu duñiaʼ. 14 

6  Jaʼpni 
bo na tɨtda: “Aañ muiʼm bopxichudaʼ cham daaxix kam. Baʼ joidham jix 
bhaiʼ tu ja jimiaʼ.” 15 

6  Baʼ gu Abraam cham paiʼ jax kaiʼch na puiʼ jɨʼ tɨtda 
gu Dios, dai na soiʼm ɨlhdhat pɨx tɨ nɨɨr na puiʼ ji chu buusniaʼ na jax 
tɨtda. Puiʼ dho ji chu buus mɨkkat na jax tɨtda. 16 

6  Ya jaʼp gu jaʼtkam noʼm 
jix aaʼ nam sɨlhkam jup kaiʼchdhaʼ gu tuʼ, jum aaʼndaʼ nam bhaankamuʼn 
pu kaiʼchdhaʼ gu jax chuʼm gɇʼkam na baʼ bhaan jix maatɨʼ kaʼ nar 
sɨlhkam kaʼ, baʼ puiʼ tu tuiʼkaʼ noʼt pɨx puʼñi jax ba tɨi. 17 

6  Baʼ janoʼ nat paiʼ 
dhuuk puʼñi tu daaxdhak gu Dios gu Abraam, bhaankamuʼn dɨɨlh pu 
tɨtda na baʼ bhaan jix maatɨʼ kaʼ na sɨlhkam puiʼ tu kuugalhdhaʼ nat jax 
ba tɨɨʼn, gio na sɨlhkam ja makiaʼ gu bopxiʼñ noʼ mɨt ba muiʼdha guiʼ nat 

tuʼ ba ja iimchuda. 18 
6  Xib jach dho baʼ bax maat jiñ jaaduñ na gu Dios 

jich Gɨʼkoraʼ cham jɨʼxdhaʼ iat, jir puiʼ kaʼ jax noʼt ba tɨi. Dhiʼch baʼ bhaan 
jix bhaiʼch chaat kaʼ nach jɨʼk buiñor ba tɨ jɨɨgiʼñ, na guʼ cham tuʼ pɨx jap 
kaiʼch nat tuch iimchuda na bhammɨch aichdhaʼ nach paiʼ gammɨjɨx 
jɨjɨkgɨm bap tuiʼkaʼ, gio nap kaiʼch na gammɨjɨch nuukdaidhaʼ nach jɨʼk 
yaʼ ka oipo dhi oiʼñgaʼn bhaan. 19 

6  Baʼ cham jax jich aaʼ ich kiaʼ gu xib, jir 
maaʼn nach jax bɨɨx jich jujur kɨʼn jix biiñak kat buiñor guch Xoiʼkam tɨ 
nɨɨr nach baidhikaʼ nat paiʼ jaʼk tuch iimchuda nach aichdhaʼ gatuuk, 
bhammɨ na paiʼ joidham jix chu uañ. Dhiʼch baʼ bhaan cham jɨʼxdhaʼ 
kuuʼ ka jimiaʼ, puiʼ nach jax bax biiñak kaʼ buiñor. Dhiʼ dhi ñiʼook jaʼpni 
ji buusan aach jich bui na jax guiʼ na kɨʼn bulhkaʼ gu kanuub na cham 
maakam jaʼk nuiʼññikaʼ gu jɨbɨɨlh. 20 

6  Jix dhaam nach paiʼ tu iimchudhix, 
jir bhaiʼ nat paiʼ jaʼk bhɨi guch Xoiʼkam nat yaʼ dɨr mɨjɨ ji dhuu. Aach 
bhammɨ pɨx jup ji bubuakiaʼ nach paiʼ dhuuk yaʼ dɨr muiʼp ji jimiaʼ. 
Guch Xoiʼkam xib bhammɨ daakat jich aʼmkam ñiok buiñor guch 
Gɨʼkoraʼ, na guʼ puiʼ ba ji buusan na jax gu ja gɇʼkam tuk guiʼ nam bhaiʼ 
gɇʼ chiop tu juandaʼ nam ja palhbuiʼñdhaʼ gu jaʼtkam nam tu daandaʼ 
buiñor gu Dios, jaʼp na jax jir tuʼm kat guiʼ na Melkisidek tɨɨgich bɨjɨk.  

7  

Guch Xoiʼkam na puiʼ ji buusan na jax guiʼ na tu ja daañxiʼñdhaʼ  
gu jaʼtkam na jax jir tuʼm kat guiʼ na Melkisidek tɨɨgich bɨjɨk  
1 

7  Guiʼ na Melkisidek tɨɨgich bɨjɨk, Saleem tɨ tɨɨgim jir gɇʼkam kat, 
gio baʼ na tu ja daañxiʼñdhaʼ gu jaʼtkam jix dhaam buiñor gu Dios. 

Baʼ maaʼnnim na gu Abraam kiaʼpɨx jaʼk ba gɨɨxchuʼ nat tu kokdarak ja 
bui jɨʼkchi gu gɇʼgɇrkam, guiʼ jɨʼ Melkisidek nammɨ gama jaʼk namkɨk xi 
chu daañxidhak nax bhaiʼ tu jimiaʼ. 2 

7  Baʼ gu Abraam xi chu maa gu 
Melkisidek guiʼ na jɨʼk bhaan bipioʼ gu Dios guiʼ nat tu ja boosgi gu 
gɇʼgɇrkam nam ba tu uaʼkat nat xi ja koʼktulhdhak. Baʼ gu puiʼ na jax 
tɨɨgich Melkisidek jaʼp kaiʼñkam jup jum kaiʼch: Gu gɇʼkam nax bhaiʼ ja 
sɨlhkaʼn gu jaʼtkam na jax pɨx jir am. Guʼ baʼ miʼ na paiʼr gɇʼkam kaʼ na 
Saleem tɨ tɨɨʼkaʼ, jaʼp kaiʼñkam jup jum kaiʼch ɨp: Gu gɇʼ kiicham nam 
paiʼx jɨkgɨm jup tuʼiiʼ gu jaʼtkam. 3 

7 Ku guʼ guiʼ gu jaduuñ pu cham jaroiʼ 
maatɨt ji nat paiʼ dhɨr jaʼk buus, ni nat paiʼ ba maaxir, gio na jaroiʼr 
taataʼn kat, gio baʼ na jaroiʼr dɨʼɨɨʼn kat, ni ku cham maatɨʼ nam jaroiʼr 
kukuulsiʼñ gio nam jaroiʼr bopxiʼñ. Ni ku cham paiʼ kaidhaʼ noʼt muu 
piam ku dua. Panaas baʼ ku pui mu paiʼ dua sia gu xib na ja palhbuiʼñ 
gu jaʼtkam nam tu daandaʼ buiñor gu Dios gam na tu ja daañxiʼñ, iam 
pɨx puiʼ jaʼk jup ba ji buus na jax guch Xoiʼkam na bhaankamuʼn yaʼ 
oilhimɨk gu Dios na gammɨjɨ pu dua.  

4 
7 Ku guʼ gu Melkisidek cham tuʼr jaʼppɨx maaʼnkam kat ji, ni ku cham 

paiʼ jaroiʼ tuʼ pɨx ɨlhdhat. Tɨɨʼ nat guch boxii kat Abraam tuʼ kaʼm tɨɨgɨk 
xi chu maa guiʼ na jɨʼk bhaan bipioʼ gu Dios guiʼ nat tu ja boosgi gu 
gɇʼgɇrkam nam ba tu uaʼkat nat xi ja koʼktulhdhak. 5 

7 Miʼ nat paiʼ tu 

7 

uaʼnak bɨjɨk gu Moisees nat aaʼñdhak gu Dios, jup jum kaiʼch na sap dai 
guiʼ nam jɨʼk jir bopxiʼñ gu Lebii nam miʼ tu juan chiop nam ja 
palhbuiʼñdhaʼ gu Israel kam jaʼtkam nam tu makgɨrxiʼñdhaʼ gu sasoiʼ gu 
Dios, jix bhaaiʼ nam tu ja maakidhaʼ guiʼ na jɨʼk Dios bhaan bipioʼdaʼ gu 
tuʼ nam tu maiʼchɨkdaʼ gu jaʼkam, nam guʼ puiʼp jir bopxiʼñ gu Abraam 
na jax guiʼ nam jir jaʼppɨx jaʼtkam nam cham tuʼ miʼ tu juan chiop. 6 

7 Guʼ 
gu Melkisidek tɨi cham tuʼr boxiiʼñ ji gu Lebii. Tɨɨʼ nat guch boxii kat 
Abraam xi chu maa guiʼ na jɨʼk Dios bhaan bipioʼ guiʼ nat tu ja boosgi gu 
gɇʼgɇrkam. Ni gu Abraam kur jaʼppɨx maaʼnkam kat, nam guʼx bhaiʼ 
maap jum kɇkɇɇ gu Dios, puiʼ kut baʼ puiʼ tu daax na gɇʼp jum duukam 
buiñor jup tu duñiaʼ. Baʼ gu Melkisidek xi chu daañxidhak ɨp gu Abraam 
nax bhaiʼ tu jimiaʼ. 7 

7  Dhiʼ baʼ bhaan jix maatɨʼ na cham tuʼr jaʼppɨx 
maaʼnkam gu Melkisidek. Na guʼ guiʼ na tu daañxiʼñdhaʼ gu jaroiʼ, jix 
ioʼm tɇʼkob jup tuiʼkaʼ, cham tuʼ puiʼ na guiʼ nam tu daañxiʼñdhaʼ. 8 

7 Guiʼ 
nam xib bhaiʼ tu juan gɇʼ chiop nam tu ja daañxiʼñ gu jaʼtkam gio na ja 
aʼm biʼiim guiʼ na jɨʼk bhaan bipioʼ gu Dios guiʼ nam tu maiʼchɨk gu 
jaʼtkam, jir tu koʼdam am pɨx baʼ. Guʼ miʼ paiʼ uʼuan taʼm na tu uaʼñix gu 
ñioʼkiʼñ gu Dios puiʼ jaʼk pɨx iam jum kaiʼch ji na sap guiʼ jɨʼ na 
Melkisidek tɨɨʼ gammɨjɨ pu dua, na guʼ cham paiʼ kaidhaʼ noʼt jup muu. 
9 

7  Baʼ guiʼ nam xib bhaiʼ tu juan gɇʼ chiop na ja aʼm biʼiim guiʼ na jɨʼk 
bhaan bipioʼ gu Dios guiʼ nam tu maiʼchɨk gu jaʼtkam, nam jir bopxiʼñ gu 
Lebii, jaʼp ji buus ji na mɨt bɨɨx tu maa gu Melkisidek guiʼ na jɨʼk bhaan 
bipioʼ gu Dios gu tuʼ nam tu maiʼchɨk, nat guʼ guch boxii kat Abraam ja 
aʼmkam pu ba tu maa, 10 

7 na guʼ dhiʼr boxiiʼñ gu Lebii gio gu jaiʼ. Pu 
bhaan bap tuiʼdhiʼ am gu Abraam janoʼ nat gu Melkisidek muiʼ xi ñam 
na jaʼk ba gɨɨxchuʼ nat tu kokdarak, sia ku mɨt guʼx ioʼm gatuuk baʼ ka 
maaxir, na guʼ janoʼ pu puiʼ ba tɨtda gu Dios na muiʼ tu bopxichaʼ cham 
daaxix kam.  

11 
7  Bɨjɨk guiʼ nam bhaiʼ gɇʼ chiop tu juandaʼ nam ja palhbuiʼñdhaʼ gu 

Israel kam jaʼtkam nam tu makgɨrxiʼñdhaʼ gu sasoiʼ gu Dios, nam jir 
bopxiʼñ guiʼ na Aroon tɨɨgich, na dhi Aroon tɨɨgim Lebiip jir boxiiʼñ kat, 
tu daasak jamɨt bhaankamuʼn gu Dios na jax jaʼk tu aagix kaʼ ja bui bɨɨx 
gu Israel kam jaʼtkam nam miʼ puiʼ xi jiimdaʼ. Guʼ ji na guʼ dhiʼ puiʼ na 
mɨt jax tu daasak janoʼ dhiʼ jɨʼ nam jir bopxiʼñ gu Aroon, cham jɨʼxdhaʼch 
aichdhaʼx dhaam sia kuch tɨi miʼ puiʼ xi jiim na jax jum kaiʼch. Baʼm aaʼ 
na jumai jaiʼchdhɨlhiaʼ guiʼ na miʼ tu juandaʼ chiop na ja palhbuiʼñdhaʼ 
gu jaʼtkam nam tu daandaʼ buiñor gu Dios, na cham tuʼ kar boxiiʼñ kaʼ 
guiʼ na Aroon tɨɨgich, jaʼpji guiʼ ji Melkisidek. 12 

7 Na guʼ noʼt puʼñim 
pataasa guiʼ na jaroiʼ ja palhbuiʼñdhaʼ gu jaʼtkam nam tu daandaʼ buiñor 
gu Dios, bɨɨx jup jum pataasaʼ gu ñioʼkiʼñ gu Dios, na guʼ maakam ba tu 
daasaʼ, baʼ cham tuʼ puiʼ jaʼk ka tu aagix kaʼ na mɨt jax tu daasak guiʼ na 
bɨɨpɨʼ dɨr. 13 

7 Gu Gɇʼkam Jesuus jich Xoiʼkam jañ dho aagɨt jup kaiʼch na 
jaroiʼ aagɨt jup kaiʼch miʼ na paiʼ tu uaʼñix gu ñioʼkiʼñ gu Dios na saak jir 

boxiiʼñ kaʼ maadɨt guiʼ nam jɨʼk jir maamraʼn gu Israel, na cham tuʼ 
maadɨt bhaiʼ tu juan gɇʼ chiop guiʼ gu bopxiʼñ. 14 

7 Guiʼ dho na Judaa 
tɨɨgich jir boxiiʼñ gu Gɇʼkam jich Xoiʼkam. Bɨɨx guiʼ nam jɨʼk jir bopxiʼñ 
gu Judaa, cham tuʼ maadɨt mu jaʼp tu juan chiop na ja palhbuiʼñdhaʼ gu 
jaʼtkam nam tu daandaʼ buiñor gu Dios gam na tu ja daañxiʼñdhaʼ, na guʼ 
gu Moisees cham paiʼ jax kaiʼch noʼx bhaaiʼ nam mu jaʼp tu juandaʼ 
chiop guiʼ nam jɨʼk jir bopxiʼñ kaʼ gu Judaa.  

15 
7  Baʼ dhich Xoiʼkam na puiʼ ji buusan na jax guiʼ na mu jaʼp tu juan 

chiop na ja palhbuiʼñdhaʼ gu jaʼtkam nam tu daandaʼ buiñor gu Dios 
gam na tu ja daañxiʼñdhaʼ, puiʼ jaʼk jir tuʼm pɨx iam na jax gu Melkisidek 
guiʼ na tu ja daañxidhat bɨjɨk gu jaʼtkam, 16 

7  na pu cham jaroiʼ maat na 
jax chuʼm jir boxiiʼñ kat guiʼ nam jɨʼk jir maamraʼn gu Israel, gio na pu 
cham jaroiʼ maat noʼt muu, kaʼ baʼ pui mu paiʼ dua. 17 

7  Na guʼ jaʼpnim 
kaiʼch miʼ na paiʼ tu uaʼñix gu ñioʼkiʼñ gu Dios na guch Xoiʼkam aagɨt jup 
kaiʼch:  

Aap xib dɨr jaʼp jaʼk gammɨjɨ puiʼ ba ji buusandaʼ na jax gu 
Melkisidek guiʼ na tu ja daañxidhat gu jaʼtkam bɨjɨk.  

18 
7  Baʼ nat jɨʼk jax chu daasak bɨjɨk gu Moisees na tu aagix kaʼ, bɨɨx miʼ pɨx 

jaʼp ji bii. 19 
7  Na guʼ dhiʼ na jax jaʼk tu daaxix, cham jɨʼxdhaʼ uanaʼ gɨt 

guch uaʼtulhdharaʼ, na guʼ cham tuʼ bhaaiʼ. Xib guʼ na chich jɨʼk kɇɇk gux 
bhaiʼm kaiʼchdham ñioʼkiʼñ gu Dios miʼ puiʼ ba jiim, ba uañchudhix ji 
guch uaʼtulhdharaʼ, baʼ dai nat ba tuch iimchuda gu Dios na bhammɨch 
aichdhaʼ nach paiʼ gammɨjɨx jɨjɨkgɨm bap tuiʼkaʼ.  

20 
7  Dɨɨlh gu Dios puiʼ jaʼk tu dai na gu Maraaʼn jich Xoiʼkam gammɨjɨ 

puiʼ ji buusandaʼ na ja palhbuiʼñdhaʼ gu jaʼtkam nam tu daandaʼ buiñor 
gu Dios gam na tu ja daañxiʼñdhaʼ. 21 

7  Guʼ guiʼ nam bɨjɨk bhaiʼ tu juanat 
gɇʼ chiop, cham paiʼ tuʼ puiʼ tɨʼɨɨk ji gu Dios noʼm gammɨjɨ yaʼ pu ja 
palhbuiʼñdhaʼ gu jaʼtkam nam tu daandaʼ buiñor gam nam tu ja 
daañxiʼñdhaʼ. Guʼ janoʼ na paiʼ dhuuk bhaan tu aʼga guch Xoiʼkam, sɨlh 
pu tu aaʼ ji na gammɨjɨ puiʼ ji buusandaʼ na jax guiʼ na ja palhbuiʼñdhaʼ 
gu jaʼtkam nam tu daandaʼ buiñor gu Dios gam na tu ja daañxiʼñdhaʼ. 
Puiʼm kaiʼch gu ñioʼkiʼñ miʼ na paiʼ tu uaʼñix na jaʼpnim kaiʼch:  

Jaʼpni kaiʼch guch Gɨʼkoraʼ:  
“Aap gammɨjɨ puiʼ ji buusandaʼ na jax guiʼ nam bhaiʼ gɇʼ chiop tu 

juandaʼ nam ja palhbuiʼñdhaʼ gu jaʼtkam nam tu daandaʼ buiñor 
gu Dios gam nam tu ja daañxiʼñdhaʼ.”  

Cham paiʼ dhuuk ka pataasaʼ gu Dios gu puiʼ nat jax ba tɨi.  
22 

7  Puiʼ ku baʼ xib gu Jesuus jich Xoiʼkam puiʼch chɨtda aach nach ba tɨ 
jɨɨgiʼñ buiñor na xib baʼ bax bhaaiʼ nach aayaʼ buiñor gu Dios. 23 

7  Guʼ guiʼ 
nam bɨjɨk ja palhbuiʼñdhaʼ gu jaʼtkam nam tu daandaʼ buiñor gu Dios 
gam nam tu ja daañxiʼñdhaʼ, cham tuʼ puiʼ jaʼk kaiʼchɨt am jia, gio gu 
muiʼ jaiʼchdhɨrɨk jamɨt, cham tuʼ na tuʼ maaʼn, nam guʼ pɨx ji koʼiidhaʼ, 
nam guʼr tu koʼdam kat pɨx. 24 

7 Guʼ gu Jesuus jich Xoiʼkam na xib puiʼp ji 

buusan, cham paiʼ dhuuk ka mukiaʼ ji, gammɨjɨ pu jaiʼch kaʼ, cham paiʼ 
dhuuk jum pataasaʼ. 25 

7 Baʼ dhiʼ yaʼ dɨr jaʼp jaʼk pu gammɨjɨ bax bhaaiʼn 
kaʼ na ja baidhikaʼx dhaam buiñor gu Dios jɨʼk nam mux jimiik kaʼ, na 
guʼ dhiʼ yaʼ dɨr jaʼp jaʼk gammɨjɨ pu ba jaiʼch kaʼ, nach aʼmkam ñiokdaʼ 
buiñor gu Dios.  

26 
7  Dhiʼ jɨʼ ji puʼñi chuʼm nach aʼm jum aaʼ na puiʼm tɨɨtɨʼndaʼ nar ja 

gɇʼkam tuk guiʼ nam bhaiʼ gɇʼ chiop ja palhbuiʼñdhaʼ gu jaʼtkam nam tu 
daandaʼ buiñor gu Dios gam nam tu ja daañxiʼñdhaʼ na jax jir tuʼm guch 
Xoiʼkam, na joidham jir jix uañ, cham paiʼ tuʼ bhaan jix uaʼtulhdhix, ni 
ku cham paiʼx buam tu bua na tuʼ cham jir kɨɨʼ, na xib bhammɨ ba daax 
dhaam jix ioʼm Gɇʼkam kɨʼn nat yaʼ dɨr maaxir ja bui gu jaʼtkam jix 
uʼuaʼtulhdhix kam. 27 

7 Ku guʼ guiʼ cham tuʼ puiʼ jaʼk jup tu bua ji nam jax 
chu buaʼt guiʼ nam bɨjɨk jir ja gɇʼgɇrkam tuk kat guiʼ nam bhaiʼ gɇʼ chiop 
tu juanat nam ja koodat gu sasoiʼ makgɨrxiʼñdhaʼ gu Dios gammɨjɨ nabap 
tanoolh, na baʼ tu ja uañiʼñkaʼ gu dɨɨlh ja uaʼtulhdharaʼ gio baʼ gu ja 
uaʼtulhdharaʼ bɨɨx gu Israel kam jaʼtkam. Guʼ dhich Xoiʼkam nañ jaroiʼ 
bhaan tu aʼga cham ji, maaʼnnim pɨx ji nat tu makgɨrxi gu Dios, pu 
daipuʼ. Dhiʼ kɨʼn pu gammɨjɨ ba tu ja uañdhix gu ja uaʼtulhdharaʼ gu 
jaʼtkam, nat guʼ dɨɨlh tukgaʼn makgɨrxi gu Dios, cham tuʼ gu sasoiʼ. 28 

7 Na 
guʼ guiʼ nam bɨjɨk ja palhbuidhimɨk gu jaʼtkam nam tu makgɨrxiʼñdhaʼ gu 
sasoiʼ gu Dios gam nam tu ja daañxiʼñdhaʼ nat ja darsak gu Moisees, 
cham jɨʼxdhaʼ uañchudak jamɨt ji gu dɨɨlh ja uaʼtulhdharaʼ, gammɨjɨ pɨx 
jum uaʼtulhiʼñdhaʼ am jaʼp na gu jaʼppɨx jaʼtkam. Baʼ na guʼ tɨix aaʼ gu 
Dios na maadɨt gɨt jax chuʼm na cham uaʼtulhdhix kaʼ na pu chuʼm kɨʼn 
daakaʼ, baʼ gu Maraaʼn jich Xoiʼkam nat cham paiʼ dhuuk jum 
uaʼtulhdhak janoʼ na yaʼ xi oilhimɨk, pu chuʼm kɨʼn dai guch Gɨʼkoraʼ na 
sap puʼñi gammɨjɨ puiʼ ji buusandaʼ na jax gu ja gɇʼkam tuk guiʼ nam 
bhaiʼ gɇʼ chiop tu juandaʼ na tu ja daañxiʼñdhaʼ gu jaʼtkam gio na ja 
palhbuiʼñdhaʼ nam tu daandaʼ buiñor gu Dios.  

8  

Nax ioʼm jir jix kɨɨʼ guch Xoiʼkam na xib puiʼ ji buusan na jax gu ja 
gɇʼkam tuk guiʼ nam bhaiʼ gɇʼ chiop ja palhbuiʼñdhaʼ gu jaʼtkam  

nam tu daandaʼ buiñor gu Dios gam nam tu ja daañxiʼñdhaʼ  
1 

8 Na tuʼx ioʼm jir joidham dhiʼ nach jɨʼk tuʼ bhaan tu aʼga xib, dho 
nach maadɨt ba biaʼ guiʼ na jaʼp ji buusan nar ja gɇʼkam tuk guiʼ 

nam bhaiʼ gɇʼ chiop tu juandaʼ, na bhaamɨ ba daa jix dhaam sonpan gu 
Dios kɨɨʼn dɨr jaʼk, na gammɨjɨ jich aʼmkam ñiok, dhiʼ jɨʼx ioʼm jir 
joidham aach jich bui. 2 

8  Gu Jesuus jich Xoiʼkam jañ dho aagɨt jup kaiʼch 
na bhammɨ ba daa nat paiʼ kɨi gu chiop guch Gɨʼkoraʼ na joidham jix chu 
uañ, cham tuʼ puiʼ na jax ya jaʼp nam paiʼ tu chichiopiʼ gu jaʼtkam. 3 

8  Na 
guʼ yaʼ dhi oiʼñgaʼn guiʼ nam bhaiʼ tu juandaʼ gɇʼ chiop, pu kaiʼñkam pɨx 
mi darkaʼ am nam tu ja daañxiʼñdhaʼ gu jaʼtkam gio baʼ nam ja 
palhbuiʼñdhaʼ nam tu makgɨrxiʼñdhaʼ gu sasoiʼ gu Dios. Baʼ gu Jesuus 

8 

jich Xoiʼkam na puiʼ ji buusan na jax guiʼ nam bhaiʼ gɇʼ chiop tu ja 
daañxiʼñdhaʼ gu jaʼtkam gio na ja palhbuiʼñdhaʼ nam tu makgɨrxiʼñdhaʼ 
gu sasoiʼ gu Dios, jum aagɨt ji na tuʼ xi makgɨrxidhaʼ gu Dios. 4 

8 Noʼ gɨt 
pui yaʼ oirɨdaʼ dhi oiʼñgaʼn bhaan gu Jesuus jich Xoiʼkam, cham tuʼ puiʼ 
biaʼkaʼm gɨt gu jaʼtkam noʼ guiʼ jaʼp jup ji buusan na jax guiʼ nam bhaiʼ 
gɇʼ chiop tu ja daañxiʼñ gu jaʼtkam gio na ja palhbuiʼñ nam tu 
makgɨrxiʼñdhaʼ gu sasoiʼ gu Dios. Nam guʼ muiʼx jaiʼch guiʼ nam bhaiʼ gɇʼ 
chiop tu ja daañxiʼñ gu jaʼtkam gio nam ja palhbuiʼñ nam tu daandaʼ 
buiñor gu Dios, daipuʼ guiʼ na jax chuʼm pɨx ja aaʼ miʼ nat paiʼ tu uaʼnak 
gu Moisees nar am nam pu chuʼm kaʼm tu juandaʼ. 5 

8  Baʼ bɨɨx nam jɨʼk tuʼ 
jax bua guiʼ nam yaʼ darkaʼ guiʼ nam bhaiʼ gɇʼ chiop tu ja daañxiʼñdhaʼ 
gu jaʼtkam gio nam ja palhbuiʼñdhaʼ nam tu daandaʼ buiñor gu Dios, iam 
pɨx puiʼ jaʼk tɨi xi chu bua am nat jax aaʼñdhak bɨjɨk gu Dios gu 
tujuandam tugiʼñ Moisees, nar pu chuʼm na jax tum bua bhammɨx 
dhaam, puiʼ na jax tu tuʼiiʼ bhaiʼ na paiʼ tu chiopiʼ gu Dios. Na guʼ janoʼ 
nat paiʼ dhuuk chia gu Dios gu Moisees na kɨɨsaʼ gu jannulh baʼaak miʼ 
na paiʼ dhɨr mu daandaʼ, nax ioʼm jix chu xidhuu kaʼ, jup tɨtda: “Pu 
chuʼm jap moop duñiaʼ gu chiop miʼ na pim paiʼ dhɨr bha tu daandaʼ jiñ 
bui na ñich jax chuʼm jum tɨɨʼñchoda bhammɨ oidhaʼ taʼm nach paiʼ xi 
chu aʼgimɨk.” 6 

8  Guʼ dhiʼ na jaroiʼ ba daaxix xib nar ja gɇʼkam tuk kaʼ guiʼ 
nam bhaiʼ gɇʼ chiop tu ja daañxiʼñdhaʼ gu jaʼtkam gio nam ja 
palhbuiʼñdhaʼ nam tu makgɨrxiʼñdhaʼ buiñor gu Dios, jix ioʼm jir jix kɨɨʼ 
ji, gio guʼ puiʼ jaʼk ba duu na yaʼ dɨr jaʼp jaʼk maakam ba tu aagix kaʼ, 
cham tuʼ nat jax jaʼk tɨi tu ja daaxdhak gu Moisees bɨɨpɨʼ dɨr. Gu xib guʼ 
puiʼ jaʼk duu ji nach jax jaʼk jix bhaiʼ maaʼn ñiʼook bap duukaʼ gook dɨt 
gu Dios, gam nach aʼm ba tu biʼyaʼ guiʼ nat tuʼ tuch iimchuda.  

7 
8 Na guʼ bɨjɨk nat tɨi tu ja daaxdhak gu Moisees gu Israel kam jaʼtkam 

nam jax jaʼk tuiʼñgɨdaʼ, jaʼp ji buusan na dai daaman pɨx tu ja uañiʼñkaʼ 
gu Dios gu ja uaʼtulhdharaʼ, ɨrban dɨr jaʼk baʼ pu cham, siam chi moo miʼ 
puiʼ tɨi xi chu kuugalhdhidhaʼ gɨt. Maakam aagɨt na duñiaʼ gu Dios na 
baʼ puʼñi duuji bɨɨx dappaam tu ja uañdhix kaʼ gu ja uaʼtulhdharaʼ gu 
jaʼtkam, baʼ jaʼp ji buusniaʼ na sia ɨrban dɨr ba tu ja uañdhaʼ. 8 

8 Gio ji nam 
guʼ cham tuʼx bhaiʼ miʼ puiʼp jiimdaʼ gu Israel kam jaʼtkam nat jax jaʼk tɨi 
tu ja daaxdhak gu Moisees. Tɨi dho miʼ puiʼ xi chu buadaʼ am jɨʼx na jax 
ja chiandaʼ, guʼ ji na guʼ puiʼ nam jax bam uaʼtulhiʼñdhaʼ. Baʼ puiʼ jaʼk tɨi 
gu Dios na jax chuʼm tanoolh puiʼ ma tu duñiaʼ na jax jaʼk jix bhaaiʼ na 
tu ja uañdhaʼ pu bɨɨx dappaam gu ja uaʼtulhdharaʼ, puiʼ na jax bam 
kaiʼch gu ñioʼkiʼñ miʼ na paiʼ tu uaʼñix na jaʼpnim kaiʼch:  

Kam aajim moo nañ paiʼ dhuuk maakam tu jam daaxdhaʼ na pim 
tuiʼñgɨdaʼ aapiʼm na pim jir Israel kam jaʼtkam gio aapiʼm na 
pim jir bopxiʼñ gu Judaa,  

maakam ba tu aagix kaʼ miʼ dhɨr jaʼp jaʼk.  

9 
8 Ku guʼ cham tuʼ puiʼ jaʼk ji kiaʼ nat jax jaʼk tu ja daaxdhak gu 

Moisees jiñ aʼmkam nam tuiʼñgɨdaʼ gu jam bopxi kat bɨjɨk na 
mɨt cham jɨʼxkat miʼ puiʼ jii,  

sia ku ñich tɨi ja palhbui nam bha bubuakiaʼ mu dɨr Ejipto nam paiʼ 
tu ja juantudat.  

Puiʼ kuñ baʼ cham ja aʼm tɨ nɨidhidhat jɨʼk tanoolh.  
10 

8  Guʼ dhiʼ matgam nañ jax jaʼk ɨlhiiʼñ xib nañ tu daasaʼ jam bui 
aapiʼm Israel kam jaʼtkam na tu aagix kaʼ,  

cham tuʼ puiʼ ji kiaʼ na jax janoʼ.  
Xib jañ ji jam jujur am uaʼnaʼ ji guñ ñiʼook,  
baʼ gammɨjɨ tɨʼñchot miʼ puiʼ jiimdaʼ pim nañ jax jix aaʼ.  
Aañ jam buip tuiʼñgɨdaʼ gammɨjɨ,  
gio aapiʼm mu dɨr bha jaʼk jiñ buip tuiʼñgɨdaʼ.  
11 

8  Cham kam aaʼndaʼ na pim jum aʼaagiʼñdhaʼ bɨɨx jɨʼmaʼn nañ jax jir 
tuʼm kam piam nañ jax jaʼk jix aaʼ na pim tuiʼñgɨdaʼ,  

na pim guʼ bɨɨx jɨʼmaʼn jix bhaiʼ bax mat kaʼ guñ ñiʼook.  
Jix bhaiʼ bax mat kaʼ pim ɨp nañ jax jir tuʼm kam,  
bɨɨx jam jix mat kaʼ na jɨʼk jaʼtkam,  
sia guiʼ nam jir gɇʼgɇrkam gio guiʼ na cham.  
12 

8  Gio gammɨjɨ pɨx jañ ba tu jam uañiʼñkaʼ gu jam uaʼtulhdharaʼ,  
sia pim chi moo jax gɇʼkam kɨʼn jum uaʼtulhiʼñ,  
panaas ku pim moo pu cham paiʼm uaʼtulhiʼñdhaʼ.  

13 
8 Baʼ na puiʼ kaiʼch gu Dios na maakam ba tu daasaʼ, dhiʼ bhaan jix 

maatɨʼ na cham tuʼ ka bhaaiʼ nat jax chu daasak gu Moisees bɨɨpɨʼ dɨr, baʼ 
cham xiim cham paiʼ maatɨʼ kaʼ na jax jaʼk tu aagix kat.  

9  

Na jax tu tuʼiiʼ bhaiʼ gɇʼ chiop nam paiʼ dhɨr tu daan gu jaʼtkam  
buiñor gu Dios gio bhammɨx dhaam na paiʼ tu chiopiʼ gu Dios  
1 

9 Gu Dios aaʼñdhak bɨjɨk gu Moisees nam jax jaʼk buaʼt mu daandaʼ 
gu Israel kam jaʼtkam jix dhaam jaʼk na paiʼp tuʼiiʼ, gio na jax jaʼk 

tu tuiʼkaʼ miʼ nam paiʼ dhɨr tu daandaʼ. 2 
9  Maaʼn chia na kɨɨsaʼ gu jannulh 

baʼaak, ɨrban baʼ saʼiich gu jannulh na kɨʼn tu kuupkaʼ. Baʼ miʼ dhɨr nañ 
jax mu baakidhaʼ, jix chu xidhuu kam tɨm tɨɨtɨʼndaʼ. Maaʼn mi kɨɨk guiʼ 
na bhaan mɨmɨimdaʼ gu tai na kɨʼn tɨ bɨʼñdhix kaʼ mɨjɨ ɨrban dɨr, gio baʼ 
moo maaʼn gu mees na bhaan jum tuaʼba gux xidhuu kam paan. 3 

9 Guʼ baʼ 
miʼ na paiʼ sɇʼ gu jannulh mɨjɨ bɨɨpgan dɨr, jix ioʼm jix chu xidhuu kam 
tɨm tɨɨtɨʼ, na cham pɨk jaroiʼ mɨjɨ bapkɨ. 4 

9 Maaʼn miʼp kɨɨk guiʼ na bhaan 
tum kubhion nar jix uam totbikdam nax dhaʼram namɨɨk, gio baʼ gux 
xidhuu kam kaaja miʼp daa na bɨɨx kap juulhdhix gux uam totbikdam. 
Mɨjɨ ɨrban dɨr baʼ gaamix maaʼn gu alhiʼch jaʼaa na puiʼp jir jix uam 
totbikdam na bhaan mi jim gu koiʼ na manaa jum tɨɨtɨʼ na jaʼp tuʼm na 
gu jabook kɨb. Gio baʼ moo gu oxiaʼn gu Aroon miʼp jim jix xidhuu kam 
kaaja taʼm na joidham jix iipun, gio gu koʼkmarak joodai na bhaan tu 

9 

uaʼñix gu ñioʼkiʼñ gu Dios. 5 
9  Baʼ bha daam dɨr gu kuupargaʼn bha tuut am 

jup duiñxim gook gu noonbiʼñ gu Dios, pɨx am iiñ am ja kakarbo kɨʼn gu 
kuupargaʼn gu kaaja. Dhiʼ baʼ bhaan jix maatɨʼ na gɇʼkam kɨʼn miʼ tɨ nɨiʼñ 
gu Dios. Ku guʼ chi dhiʼ cham pɨk jum aaʼ ji nañ bɨɨx jam aagiʼñdhaʼ na 
jɨʼk tuʼ mɨjɨ jaʼp jix chu jaiʼch kat ɨrban dɨr gu jannulh baʼaak, ku guʼ 
puʼjani jaʼk tu duu mɨt janoʼ gu Israel kam jaʼtkam.  

6 
9 Baʼ gammɨjɨ nabap tanoolh mi baapakdaʼ am guiʼ nam puʼñi chuʼm 

kɨʼn darkaʼ nam tu ja daañxiʼñdhaʼ gu jaʼtkam buiñor gu Dios, ku guʼ dai 
ji miʼ dhɨr nañ jax muiʼ ji bakiaʼ, cham tuʼ bɨɨx tuukab dɨr na paiʼ tu 
kuup, na guʼx ioʼm jix chu xidhuu. 7 

9 Dai ji dɨɨlh guiʼ nar ja gɇʼkam tuk 
guiʼ nam miʼ tu juandaʼ chiop nam tu ja daañxiʼñdhaʼ gu jaʼtkam gam 
nam ja palhbuiʼñdhaʼ nam tu makgɨrxiʼñdhaʼ gu sasoiʼ, na baʼx bhaaiʼ na 
mu bapkɨdaʼ bhɨjɨmmɨ dɨr jix ioʼm tuukab dɨr na paiʼx ioʼm jix chu 
xidhuu, ku guʼ maaʼnnim pɨx ji nabap oidhaʼ. Baʼ gammɨjɨ na paiʼ dhuuk 
mu bakiaʼ, uaʼdaʼ gu sasoiʼ ja ɨʼɨɨr na makgɨrxidhaʼ gu Dios, na baʼ kɨʼn tu 
ja uañiʼñkaʼ gu ja uaʼtulhdharaʼ bɨɨx gu Israel kam jaʼtkam gio dɨɨlh gu 
uaʼtulhdhargaʼn, nam pu cham jɨʼx mat kaʼ nam tuʼ bhaan jum 
uaʼtulhiʼñdhaʼ. 8 

9  Baʼ gux Dhuuduʼ kam jix Uañ Iiʼmdaʼ puiʼ jaʼk jich 
mattuʼn na sia ku tɨi ba jaiʼch nam paiʼ dhɨr ja aʼmkam nokiaʼ gu jaʼtkam 
buiñor gu Dios guiʼ nam miʼ tu juan, puiʼ pɨx cham jup bhaaiʼ nam mu 
baapkiaʼ mɨjɨ dɨr na paiʼx ioʼm jix chu xidhuu. 9 

9 Guʼ baʼ gu xib yaʼ puʼñi 
ɨp aach jich bui, cham jɨʼxdhaʼ bɨɨx dappaam uañchudhix kaʼ guch 
uaʼtulhdharaʼ sia kuch aach miʼ puiʼ tɨi tu daaʼñchugɨt tu makgɨrxiʼñdhaʼ 
gu Dios gu sasoiʼ nam jax tu jimdat gu bɨjɨk dɨr kam, gam siach tɨi tu 
maak guiʼ na jɨʼk bhaan bipioʼ gu tuʼ nach tu maiʼchɨk. 10 

9  Na guʼ dhiʼ jaʼp 
pɨx nach puiʼ jaʼk tu buadaʼ, koiʼ pɨx nach miʼx bhaiʼ buadaʼ gam gu tuʼ 
nach iʼyaʼ na pu cham tuʼ bhaaiʼn kaʼ sia kuch tɨi jax chu bua, panaas baʼ 
kuch bhaan pɨx tɨ nɨɨradaʼ na jɨʼx juugɨt puʼñi maakam tu daasaʼ gu Dios 
na tu aagix kaʼ yaʼ dɨr jaʼp jaʼk, cham paiʼ nach iam uañchudidhaʼ guch 
uaʼtulhdharaʼ pu chu buaʼt.  

11 
9  Ku baʼ guʼ xib nat yaʼ ba ai guch Xoiʼkam, cham tuʼ puiʼ ji kiaʼ na jax 

bɨɨpɨʼ dɨr, nat guʼ guiʼ jaʼp ba ji buus xib na jax gu ja gɇʼkam tuk guiʼ nam 
bhaiʼ gɇʼ chiop tu juandaʼ nam tu ja daañxiʼñdhaʼ gu jaʼtkam gio nam ja 
palhbuiʼñdhaʼ nam tu makgɨrxiʼñdhaʼ buiñor gu Dios. Baʼ dhiʼ pu 
gammɨjɨ bar pu chuʼm kaʼ, na guʼ bhammɨ ba daa jix dhaam, bhaiʼ na 
paiʼ tu chiopiʼ gu Dios na joidham jix chu uañ, cham tuʼ puiʼ na jax ya 
jaʼp nach paiʼ tu chichiopiʼ aach. 12 

9  Guch Xoiʼkam maaʼnnim pɨx mu baa 
bhammɨ dɨr tuukab dɨr na paiʼx ioʼm jix chu xidhuu nat mu tu 
makgɨrxiʼñmɨrak gu Dios gu dɨɨlh ɨʼraʼn, cham tuʼ kiaʼ gu kakarbax ja ɨʼɨɨr 
gam bheʼmser. Pu daipuʼ maaʼnnim pɨx nat tu makgɨrxi, dhiʼ kɨʼn pu 
gammɨjɨ ba tuch uañdhix guch uaʼtulhdharaʼ, bax bhaaiʼ baʼ xib nach 
bhammɨ aayaʼ jix dhaam buiñor gu Dios. 13 

9 Na pim jax bax maat jiñ 
jaaduñ na saak gu ja ɨʼɨɨr gu tutuur gam karbax noʼ ñich makgɨrxi gu 

Dios, dhiʼ kɨʼn tuñ uañdhaʼ guñ uaʼtulhdharaʼ sia gu palhɨɨp. 14 
9 Guʼ gi baʼ 

gu ɨʼraʼn guch Xoiʼkam nax ioʼm jir gɇʼp jum duukam, pu gammɨjɨ ji nat 
ba tuch uañ gu Dios guch uaʼtulhdharaʼ nat paiʼ dhuuk makgɨrxi guch 
Xoiʼkam. Gux Dhuuduʼ kam jix Uañ Iiʼmdaʼ na gammɨjɨ bhaan 
tajaañixchuʼndat guch Xoiʼkam guguux nach aʼmkam jum makgɨrtaʼ 
buiñor gu Dios, na cham tuʼ bhaan uaʼtulhdhix, na baʼ puʼñi duuji 
dappaam tuch uañdhix kaʼ guch uaʼtulhdharaʼ. Baʼ aach dai nach 
kaichgɨt gammɨjɨ miʼ puiʼ ba jiimdaʼ na jax jix aaʼ guch Gɨʼkoraʼ na 
gammɨjɨ pur Dios.  

15 
9  Janoʼ nat paiʼ dhuuk puʼñi yaʼ xi ɇɇk jich aʼmkam muu guch 

Xoiʼkam, puiʼ jaʼk xi chu daasak na miʼ dhɨr jaʼp jaʼk bax bhaaiʼn kaʼ nach 
aʼm tu biʼyaʼ guiʼ nat tuʼ tuch iimchudak bɨjɨk gu Dios. Puiʼ jaʼk duu ɨp na 
miʼ dhɨr jaʼp jaʼk pu ba tuch uañdhix kaʼ na chich jɨʼx gɇʼ bach 
uaʼtulhdhak, sia kuch guʼ puiʼ tɨi duiñchugɨt nat jax jaʼk tu daasak gu 
Moisees bɨɨpɨʼ dɨr. Baʼ gu xib dai nach aʼm ba tu biʼyaʼ gu gɇʼgɇr jup tum 
duuʼnkam nat tuch iimchuda gu Dios. 16 

9  Na guʼ dhiʼ jaʼpni jia na jax tum 
buadaʼ ya jaʼp maaxik, puiʼ na jax gu jaroiʼ noʼt tu iimchuda gu maraaʼn 
bɨɨx na jɨʼk tuʼ biaʼkaʼ, puiʼ jaʼk tu daasaʼ uʼuan taʼm. Ku guʼ chakuir tu 
guiʼ gaʼn kaʼ ji noʼ puiʼ ka dua gu taataʼn, noʼt ba muu ji na baʼ bhaan ba 
tu biʼyaʼ. 17 

9 Chakuir tu guiʼ gaʼn kaʼ gu bɨxchuʼ noʼ guʼ pui ka dua guiʼ nat 
tu iimchuda, nañ jax ba kaiʼch, daipuʼ nar iimdhargaʼn kaʼ pɨx. 18 

9 Puiʼ ku 
baʼ moo janoʼ nat jax tu ja daax gu Dios gu Israel kam jaʼtkam nam jax 
jaʼk tu buadaʼ buiñor, gu Moisees ja koodak gu sasoiʼ makgɨrxi na baʼ 
puʼñi duuji jix bhaaiʼn kaʼ na tu ja uañiʼñkaʼ gu ja uaʼtulhdharaʼ sia gu 
palhɨɨp. Baʼ dhiʼ puiʼ ji buusan na jax gu jaroiʼ noʼt bhaan ba tu bii gu 
bɨxchuʼ na tu iimchudhix. 19 

9 Baʼ nat paiʼ dhuuk xi ja aaʼñdhak gu Moisees 
gu jaʼtkam gu ñioʼkiʼñ gu Dios nam jax jaʼk tuiʼñgɨdaʼ, miʼ dhɨr baʼ 
baxbhat gu ja ɨʼɨɨr gu sasoiʼ kɨʼn ja jupsusdaʼ bɨɨx na jɨʼk gu Israel kam 
jaʼtkam suudaiʼ palhɨɨp xi bɨpnadat, bɨɨx sia kɨʼn jupsusdaʼ gu koʼkmarak 
joodai na bhaan tu uaʼñix gu ñioʼkiʼñ gu Dios. 20 

9 Jup ja tɨtda baʼ: “Dhi 
ɨʼɨɨr na ñich kɨʼn ba jam jupsussa, jaʼp jir jum duukam na gu Dios jix aaʼ 
na pim puiʼ jaʼk tu kuugalhdhidhaʼ na jɨʼk jax jix aaʼ na baʼ tu jam 
uañiʼñkaʼ gu jam uaʼtulhdharaʼ.” 21 

9 Gio baʼ mu jaʼk jup tu jupsusdaʼ gu 
Moisees gam guiʼ na mɨjɨ tu daraa ɨrban dɨr gu chiop nam bhaan tuʼx 
buadaʼ guiʼ nam miʼ tu juandaʼ nam tu ja daañxiʼñdhaʼ gu jaʼtkam gio 
nam ja palhbuiʼñdhaʼ nam tu makgɨrxiʼñdhaʼ gu sasoiʼ gu Dios. 22 

9 Puiʼ 
dho tu duu gu Moisees na jax jaʼk tɨtda gu Dios, na sap jum aaʼ nam ɨʼɨɨr 
kɨʼn ja jupsusdaʼ guiʼ nam kɨʼn tu daandaʼ buiñor na baʼx kɨkɨɨʼ kaʼ, na guʼ 
sap cham bhaaiʼ na ja uañdhaʼ gu ja uaʼtulhdharaʼ gu jaʼtkam noʼm cham 
bɨɨx makgɨrxiʼñ gu ja ɨʼɨɨr gu sasoiʼ.  

Guch Xoiʼkam jix bhaaiʼ na tuch uañdhaʼ guch  
uaʼtulhdharaʼ nat guʼch aʼmkam bam makgɨrta  

23 
9 Gu chiop nat kɨɨsak bɨjɨk gu Moisees, iam pɨx jir pu chuʼm kat na jax 

chuʼm gux dhaam kam chiop, sia gu tuʼ na mɨjɨx chu jaiʼch ɨrban dɨr. 
Puiʼ kut baʼ gu Moisees ja koodak gu sasoiʼ baxbhak gu ja ɨʼɨɨr kɨʼn tu 
jupiis mɨjɨ ɨrban dɨr bhaan guiʼ na mɨjɨ tu daraa nam bhaan tuʼx buadaʼ 
guiʼ nam miʼ tu juandaʼ na sap baʼx uañ kɨr tu biʼyaʼ. Dho jaiñ na guʼ ya 
jaʼp dhi oiʼñgaʼn tum makgɨrtar gu sasoiʼ bhaiʼ gɇʼ chiop na sap baʼx chu 
uañ kaʼ, guʼ bhammɨ gi baʼx dhaam na paiʼx ioʼm jix chu xidhuu, jix ioʼm 
gɇʼp jum duukam ji na aaʼ na tum makgɨrtaʼ, cham tuʼ gu sasoiʼ. 24 

9 Bhaiʼ 
jɨʼ nañ tu aagɨt jup kaiʼch nat baa guch Xoiʼkam nax ioʼm jix chu xidhuu, 
cham tuʼ puiʼ na jax ya jaʼp nach paiʼ tu chichiopiʼ aach, na guʼ guiʼ Dios 
jir chiopgaʼn, cham tuʼ gu jaʼtkam. Tɨi iam pɨx pu chuʼm xip duu mɨt gu 
ja chichiopiʼ gu jaʼtkam na jax chuʼm gux dhaam kam. Bhaiʼ jɨʼ baʼ 
daakat jich aʼmkam ñiok xib guch Xoiʼkam buiñor gu Dios, na pu 
tɨɨʼntuʼn na tuch uaniʼñkaʼ guch uaʼtulhdharaʼ. 25 

9  Maaʼnnim pɨx bhaiʼ tu 
makgɨrxi guch Xoiʼkam gu Dios, cham tuʼ na muiʼkim nam jax chu 
buadaʼ ya jaʼp dhi oiʼñgaʼn gu ja gɇʼgɇrkam tuk guiʼ nam bhaiʼ gɇʼ chiop 
tu juandaʼ, nam gammɨjɨ nabap oidhaʼ muiʼ ba ji bhɨikaʼ gu sasoiʼ ja ɨʼɨɨr 
mɨjɨ na paiʼx ioʼm jix chu xidhuu nam kɨʼn jupsusdaʼ gux xidhuu kam 
kaaja, na baʼ dhiʼ kɨʼn tu ja uañdhix kaʼ gu ja uaʼtulhdharaʼ gu jaʼtkam. 
26 

9  Na guʼ noʼ muiʼkim ji chu makgɨrxidhaʼ gɨt guch Xoiʼkam gu Dios, 
¿cham aa guʼ jɨʼk na kim ba mukiaʼ gɨt dhiʼ janoʼ dɨr nat paiʼ dhuuk jup 
duu gu Dios dhi oiʼñgaʼn, kux baʼ guʼ tuʼ maaʼnnim pɨx? Dai xib na yaʼ ba 
miamlhim na paiʼ dhuuk tum kuugalhdhaʼ yaʼ dhi oiʼñgaʼn nat baʼ bhaiʼ 
xi jimɨɨk yaʼ aach jich bui xim makgɨrtak jich aʼmkam, pu daipuʼ 
maaʼnnim pɨx. Dhiʼ kɨʼn pu gammɨjɨ ba tu uañdhix kaʼ guch 
uaʼtulhdharaʼ. 27 

9 Na guʼ dhiʼ jaʼpni jia na jax ya jaʼp gu jaʼtkam, nam guʼ 
cham tuʼ koʼdat gio duduardat ya jaʼp oipo, jaʼpji noʼt pɨx ba muu, pu 
cham paiʼ ka dodhiaʼ, dai janoʼ na ba tum kuugalhdhaʼ yaʼ dhi oiʼñgaʼn 
nam baʼ duduadɨi giop bhaiʼp ji baapmigiaʼ na bam aayaʼ na paiʼ dhuuk 
ja aagiʼñdhaʼ guch Xoiʼkam nam tuʼ jax buimɨi nam duduakat gu ja 
tutkuʼ bhaan. 28 

9  Puʼñi ɨp guch Xoiʼkam janoʼ nat yaʼ xi ɇɇk, maaʼnnim pɨx 
jum makgɨrta jich aʼmkam, dhiʼ kɨʼn pu ba tu namkix bɨɨx maaʼn jimdam 
nam jix uʼuaʼtulhdhix gu jaʼtkam yaʼ dhi oiʼñgaʼn. Baʼ xib na gio bhaiʼp 
jimdaʼ, cham tuʼ na gioch aʼmkam jup ka mukiaʼ na tuch ñamkixdhaʼ 
guch uaʼtulhdharaʼ, jaʼpji daipuʼ na bha ja baiʼñmɨraʼ pɨx guiʼ nam jɨʼk 
puʼñi tɨ nɨɨra na bha ja baiʼñmɨraʼ miʼ puiʼ ji jiimɨt na jax jix aaʼ.  

10  

1 
1 0  Gu Moisees puiʼ jaʼk tu daasak bhaankamuʼn gu Dios ja bui gu 

Israel kam jaʼtkam nam sap tu makgɨrxiʼñdhaʼ gu sasoiʼ gu Dios 
na baʼ kɨʼn tu ja uañiʼñkaʼ gu ja uaʼtulhdharaʼ. Baʼ dhiʼ jɨʼ nat jɨʼk jax tu 
daasak, iam pɨx puiʼ jaʼk ɨp na jɨʼk jax jum duñiaʼ guch Xoiʼkam noʼt 

10 

puʼñi yaʼ ba ai, na baʼ miʼ dhɨr pu bɨɨx dappaam tu ja uañdhix kaʼ gu ja 
uaʼtulhdharaʼ gu jaʼtkam. Na guʼ gu puiʼ nat jɨʼk jax tu daasak gu Moisees 
nam puiʼ tu makgɨrxiʼñdhaʼ gu sasoiʼ gu Dios, cham bhaaiʼ na dhiʼ kɨʼn pu 
bɨɨx dappaam tu ja uañdhaʼ gu ja uaʼtulhdharaʼ, sia kum guʼ tɨi gammɨjɨ 
nabap oidhaʼ pɨx mɨjɨ dɨr ji bapoʼ nam tu makgɨrxiʼñ gu sasoiʼ, puiʼ nam 
jax bax uʼuaʼtulhdhix kaʼ. 2 

1 0  Baʼ pux mat kaʼ am gu Israel kam jaʼtkam na 
cham tuʼ bhaaiʼ na pu bɨɨx maaʼn jimdam tu ja uañdhaʼ gu Dios gu ja 
uaʼtulhdharaʼ, sia kum guʼ tɨi tu koodat gu sasoiʼ makgɨrxiʼñ nat jax tu 
daasak gu Moisees, puiʼ nam jax bax uʼuaʼtulhdhix kaʼ nam xim taat kaʼ. 
Baʼ tɨi pɨx mɨjɨ dɨr ji bapoʼdaʼ am nam tu makgɨrxiʼñdhaʼ gu sasoiʼ. 3 

1 0  Ku 
guʼ dhiʼ pu jaʼp pɨx ji baʼ nam tɨi xi chu makgɨrxiʼñdhaʼ, panaas baʼ nam 
jax dhui pɨx bhaan tɨʼñchokaʼ gammɨjɨ nabap oidhaʼ gu ja uaʼtulhdharaʼ, 
na guʼ cham paiʼ iam pu bɨɨx dappaam ja uañdhidhaʼ gu Dios, 4 

10  na guʼ gu 
ja ɨʼɨɨr gu tutuur gam kakarbax cham jɨʼxkat bɨɨx dappaam uañchudaʼ gu 
uaʼtulhdharaʼ.  

5 
10  Puiʼ ku baʼ nat paiʼ dhuuk yaʼ ai guch Xoiʼkam yaʼ dhi oiʼñgaʼn, jup 

tɨtda gu Dios jich Gɨʼkoraʼ jix dhaam:  
Cham ka aaʼ ap jiñ Gɨʼkoraʼ nam jum makgɨrxiʼñdhaʼ gu jaʼtkam gu 

sasoiʼ ja ɨʼɨɨr,  
puiʼ ku pich baʼ maaʼn jiñ maa gu tuukuʼ nax ioʼm jir gɇʼp jum 

duukam nañ jum makgɨrxidhaʼ ja aʼmkam.  
6 

10  Nap guʼ cham jɨʼxdhat bɨɨx dappaam tu ja uañdhaʼ gu ja 
uaʼtulhdharaʼ siam chi moo tɨim mɨmɨiʼñxiʼñ gu sasoiʼ gam nam 
jum makgɨrxiʼñ.  

7 
10  Baʼ nañ jax ba kaiʼch jiñ Gɨʼkoraʼ,  

yaʼñ bap tuʼiiʼ baʼ xib dhi oiʼñgaʼn bhaan nañ puiʼ tu kuugalhdhaʼ na 
pich jax jiñ chɨɨdak bhañ joot gam nap jax jix aaʼ,  

na baʼ puiʼ ba tum kuugalhdhaʼ na jax tu uaʼñix gum ñiʼook mi uʼuan 
taʼm.  

8 
1 0  Dho jaiñ na jax kaiʼch guch Xoiʼkam. Bɨɨpɨʼ dɨr jup xi chɨʼɨɨk na gu Dios 

cham jɨʼxdhaʼ bɨɨx dappaam tu ja uañdhaʼ gu ja uaʼtulhdharaʼ gu jaʼtkam 
siam chi moo tɨi makgɨrxiʼñ gu sasoiʼ gam bɨɨx aixim tuʼm nat jax tu 
daasak gu Moisees nam saak tu buadaʼ, na baʼ dhiʼ kɨʼn tu ja uañiʼñkaʼ gu 
ja uaʼtulhdharaʼ sia gu palhɨɨp. 9 

10  Miʼ dhɨr baʼ moo jaʼpnip xi chɨi: “Yaʼñ 
bap tuʼiiʼ baʼ xib dhi oiʼñgaʼn bhaan jiñ Gɨʼkoraʼ nañ puiʼ tu kuugalhdhaʼ 
na pich jɨʼk jax jiñ chɨɨdak bhañ joot.” Dhiʼ jaʼp kaiʼñkam jup kaiʼch na 
miʼ dhɨr jaʼp jaʼk maakam ba tu aagix kaʼ ja bui gu Israel kam jaʼtkam, 
cham tuʼ kiaʼ nat jax tu uaʼnak gu Moisees bhaankamuʼn gu Dios nam 
saak tu makgɨrxiʼñdhaʼ gu sasoiʼ. 10 

1 0  Guʼ baʼ nat paiʼ dhuuk puʼñi dɨɨlh jum 
makgɨrta guch Xoiʼkam jich aʼmkam, pu bɨɨx dappaam tuch ñamkix guch 
uaʼtulhdharaʼ. Daipuʼ maaʼnnim pɨx nat jum makgɨrta jich aʼmkam, pu 
dhiʼ kɨʼn gammɨjɨ ba tuch uañiʼñkaʼ gu Dios guch uaʼtulhdharaʼ.  



23 ISRAEL KAM 10 

Tepehuán del Sureste  ©La Liga Bíblica 2007  

11 
1 0  Cham puiʼ na jax guiʼ nam bhaiʼ tu juan gɇʼ chiop nam ja aʼmkam tu 

daandaʼ gu jaʼtkam, nam gammɨjɨ nabap tanoolh ba ji chu makgɨrxidhaʼ 
gu sasoiʼ gu Dios na sap baʼ puʼñi duuji tu ja uañiʼñkaʼ gɨt gu ja 
uaʼtulhdharaʼ. Guʼ ji na guʼ puiʼ pɨx cham jup bhaaiʼ na bɨɨx dappaam ja 
uañdhaʼ nam jɨʼx jix uʼuaʼtulhdhix, sia kum guʼ tɨi pɨx bhaan ji 
baapmigim nam tu makgɨrxiʼñ. 12 

1 0  Guch Xoiʼkam guʼ kaiʼñkam maaʼnnim 
pɨx ji nat xi makgɨrxidhak gu Dios gu dɨɨlh tukgaʼn, pu daipuʼ. Miʼ dhɨr 
pu jiix dhaam, bhammɨ ji dhaibu sonpan gu Dios kɨɨʼn dɨr jaʼk. 13 

1 0 Baʼ 
bhammɨ pɨx dhaakat tɨ nɨɨra na bɨɨx ka xi ja tulhiiñchudaʼ gu Dios guiʼ 
nam jɨʼk jix bhaamkiʼñ. 14 

1 0  Baʼ sia kut maaʼnnim pɨx jum makgɨrta jich 
aʼmkam guch Xoiʼkam, dhiʼ kɨʼn pu gammɨjɨ ba tu ja uañiʼñkaʼ gu Dios gu 
ja uaʼtulhdharaʼ dai guiʼ nam jɨʼk soiʼm ɨlhdhai tɨ jɨɨʼñdhaʼ buiñor. 15 

10  Puiʼ 
jaʼk jich jurtuʼn gux Dhuuduʼ kam jix Uañ Iiʼmdaʼ na bɨɨx aach jich aagɨt 
jup kaiʼch miʼ na paiʼ tu uaʼñix gu ñioʼkiʼñ gu Dios na jaʼpnim kaiʼch:  

16 
1 0 Janoʼ nañ paiʼ dhuuk maakam tu daasaʼ na tu aagix kaʼ ja bui gu 

Israel kam jaʼtkam,  
ja jujur am jañ uaʼnaʼ guñ ñiʼook, nam baʼ gammɨjɨ tɨʼñchokat miʼ puiʼ 

jiimdaʼ nañ jax jix aaʼ.  
17 

1 0 Dappaam jañ tu ja uañdhaʼ gu ja uaʼtulhdharaʼ sia mɨt jax gɇʼ bam 
uaʼtulh,  

gio nañ gammɨjɨ pɨx ba tu ja uañiʼñkaʼ noʼm jum uaʼtulhiʼñ,  
panaas kum moo pu cham paiʼm uaʼtulhiʼñdhaʼ.  

18 
1 0  Dho jaiñ nat jax jaʼk ji chu buus jiñ jaaduñ, pu bɨɨx ba tuch uañdhix 

guch uaʼtulhdharaʼ xib. Cham kam aaʼ nach gammɨjɨ nabap tanoolh tu 
makgɨrxiʼñdhaʼ gu sasoiʼ gu Dios nach jax tu buaʼt bɨɨpɨʼ dɨr, nat guʼ guch 
Xoiʼkam na jax yaʼ xi oilhimɨk jum makgɨrta jich aʼmkam na baʼ puʼñi 
duuji bɨɨx dappaam tuch uañdhix kaʼ guch uaʼtulhdharaʼ.  

Nach gammɨjɨ tu daandaʼ buiñor gu Dios  
19 

1 0  Jiñ jaaduñ jich Xoiʼkam bhaan, xib dho gi bax bhaaiʼ ji nach dɨɨlh 
ba tu daandaʼ buiñor gu Dios cham tuʼ bhaan ji chotdonɨt, cham kam aaʼ 
na jaroiʼ tuch dhaañxiʼñdhaʼ na jax bɨɨpɨʼ dɨr. Jaʼp ji buusan baʼ xib na 
bax bhaaiʼ nach dɨɨlh mu baapkiaʼ mɨjɨ ɨrban dɨr gu chiop miʼ na paiʼx 
ioʼm jix chu xidhuu, sia kuch jir jaʼppɨx jaʼtkam. Tuʼ gi nat guʼ guch 
Xoiʼkam ba makgɨrxi gu Dios gu dɨɨlh ɨʼraʼn na baʼ puʼñi bax bhaaiʼn kaʼ 
nach yaʼ dɨr jaʼp jaʼk sɨlh ba tu daandaʼ buiñor. 20 

1 0  Na guʼ nat paiʼ dhuuk 
muu guch Xoiʼkam jich aʼmkam, pu ɨrban sar gu jannulh na miʼ sɇʼ ɨrban 
gu gɇʼ chiop na Jerusaleen kɨɨk, na kɨʼn tu kuup na baʼ cham jaroiʼ mu 
bakiaʼ bhɨjɨmmɨ dɨr soosnaʼn na paiʼx ioʼm jix chu xidhuu. Baʼ dhiʼ jaʼp ji 
buus nat jich kupioʼk bhaiʼ nach paiʼ dhɨr mu baapkiaʼ, na guʼ bach 
aagiʼñ nach jax jaʼk dui sɨlh ba tu daandaʼ buiñor gu Dios aach dɨɨlh. 
21 

1 0  Gu Jesuus jich Xoiʼkam baʼ puiʼ ba ji buusan xib na jax gu ja gɇʼkam 
tuk guiʼ nam bhaiʼ gɇʼ chiop tu juan, na xib bhammɨ ba daa jix dhaam 

na paiʼ tu chiopiʼ gu Dios, baʼ bhaiʼ dhɨr soiʼ tɨɨʼntuʼ na tuch uañiʼñkaʼ 
guch uaʼtulhdharaʼ. 22 

1 0 Bax bhaaiʼ baʼ xib nach sɨlh buiñor tu daandaʼ gu 
Dios soiʼch ɨlhdhat, nach guʼ ba tɨ jɨɨgiʼñ buiñor guch Xoiʼkam guiʼ nat 
jaroiʼ tuch ñamkix guch uaʼtulhdharaʼ. Jaʼp ji buus nat jich batbich 
joidham jix kɨɨʼ suudaiʼ kɨʼn, nat guʼ bɨɨx uañchuda nach jɨʼx jix 
uʼuaʼtulhdhix kat. 23 

10  Xib guʼ dai ji nach jix biiñak kat buiñor guch 
Xoiʼkam pɨx ba tɨ nɨɨrdaʼ nach bhammɨ aayaʼ na paiʼp tuʼiiʼ gu Dios. 
Cham jach tuʼ bhaan jax kach aaʼndaʼ, na guʼ gu Dios cham xiim puiʼ tu 
kuugalhdhaʼ nat jɨʼk jax ba tu dai jich bui. 24 

1 0  Jaʼpji dai ji nach ba xich ja 
joiʼgɨʼndaʼ bɨɨx jɨʼmaʼn, joidham nach jix bhaiʼ kaiʼchɨt jich 
papalhbuiʼñdhaʼ tuʼ na pɨx kɨʼn, gio nach jix bhaiʼm duukam xip tu 
buadaʼ bhaankamuʼn. 25 

10  Jum aaʼ ɨp nach gammɨjɨ mu jimmɨdaʼ paiʼ nach 
jich jumpaʼndaʼ nach tu daandaʼ buiñor gu Dios, cham tuʼ nach am ɨrdat 
oipodaʼ na jax jaiʼ nam pu cham jimmɨ mu jaʼp nam paiʼ jax jum jumpaʼn 
nam tu daandaʼ buiñor gu Dios. Aach guʼ jiimchuʼndaʼ ji mu jaʼp nach 
paiʼ jax jich jumpaʼndaʼ nach tu daandaʼ, na guʼ puʼñi jaʼk jix aaʼ guch 
Gɨʼkoraʼ nach gammɨjɨ mu daañchuʼndaʼ. Jix ioʼm jach muiʼ ba xi 
dhaañchuʼndaʼ xib, na guʼ bar miaʼn na paiʼ dhuuk tum kuugalhdhaʼ yaʼ 
dhi oiʼñgaʼn, na paiʼ dhuuk ja aagiʼñdhaʼ guch Xoiʼkam nam tuʼ jax 
buimɨk bɨɨx gu jaʼtkam nam duduakat ja tutkuʼ bhaan.  

26 
1 0  Na guʼ noʼch aach am ɨrdat daraat jich uaʼtulhiʼñ jaʼp xi dhuukat 

guch Xoiʼkam sia kuch tɨix maat na jax jum kaiʼch gux bhaiʼm 
kaiʼchdham ñioʼkiʼñ, cham jɨʼxdhaʼ tuch uañdhaʼ gu Dios guch 
uaʼtulhdharaʼ, nach guʼ pu cham soiʼch ɨlhiiʼñdhaʼ buiñor guch Xoiʼkam 
nat tɨich aʼmkam muu kuruus taʼm. 27 

10  Baʼ noʼch guʼ aach puʼñi pɨx tuʼiiʼ, 
dai nach am tɨʼñchokaʼ janoʼ na paiʼ dhuuk tum kuugalhdhaʼ yaʼ dhi 
oiʼñgaʼn na xich aaʼñdhai guch Xoiʼkam na chich tuʼ bhaan jich uaʼtulh 
mu jaʼk xich jootsaʼ na paiʼ gɇʼ mɨim gu tai na gammɨjɨ cham tuʼtkɨ, miʼ 
na paiʼ ja tulhiiñchudaʼ gu Dios guiʼ nam jɨʼk jix bhaamkiʼñ. 28 

1 0  Miʼ nat 
paiʼ tu uaʼnak gu Moisees bhaankamuʼn gu Dios, jup jum kaiʼch nam sap 
pu maaʼn jimdam muʼaaʼ gu jaroiʼ noʼ cham tuʼ kaʼm nɨiʼñ nat jax tu 
daasak gu Dios, dai pɨx noʼm jɨʼk baik nɨiʼñ nat paiʼ cham am bua, 
tɨʼñchokaʼ nat jaʼxbuiʼ pɨx tɨ tɨɨ. 29 

1 0  Dho jaiñ, ¿guʼ gi baʼ janoʼ na paiʼ 
dhuuk tum kuugalhdhaʼ yaʼ dhi oiʼñgaʼn, jax japim ɨlhiiʼñ na tu ja doodaʼ 
guiʼ nam jɨʼk tuʼ pɨx ɨlhiiʼñ guch Xoiʼkam Maraaʼn gu Dios nat tɨix ja 
joiʼndak ja aʼmkam muu kuruus taʼm, nat gɇʼ jaax gu ɨʼraʼn nat kɨʼn tu ja 
namkix gu ja uaʼtulhdharaʼ? Jix ioʼm ji na ja tulhiiñchudaʼ gu Dios, 
cham tuʼ na tuʼ palhɨɨp, gam nam guʼ tuʼ pɨx ɨlhiiʼñ gux Dhuuduʼ kam jix 
Uañ Iiʼmdaʼ na tɨix ja tajaañdham gu Dios nax ja joiʼgɨʼn. 30 

1 0  Na guʼ puiʼ 
pu kaiʼch gu Dios miʼ na paiʼ tu uaʼñix gu ñioʼkiʼñ na jax ja duñiaʼ guiʼ 
nam cham tuʼ kaʼm tɨgiaʼ, jup jum kaiʼch: “Aañ dɨɨlh jix maat ji nañ jax 
ja doodaʼ gatuuk guiʼ nam jɨʼk cham jiñ kɨɨgalhdhai cham tuʼ kaʼm jiñ 
chɨgiaʼ. Ja makiaʼ iñ na jax jaʼk ja aʼm bipioʼdaʼ gu pu chuʼm gu jaʼtkam.” 

Gio baʼ jumai kap jaʼpnip jum kaiʼch: “Gu Dios jich Gɨʼkoraʼ dɨɨlh ja 
aagiʼñdhaʼ gatuuk gu jaʼtkam nam tuʼ jax buimɨi bɨɨx jɨʼmaʼn, noʼm jix 
bhaiʼm duukam jup tu buimɨk piam ku guʼx buam jum duukam.” 31 

10 ¡Jaʼp 
moox ɨɨbhidham ji na tu ja doodaʼ jɨʼk noʼm jaaxmam pɨx ɨlhiiʼñ gu Dios 
na gammɨjɨ pur gɇʼkam!  

32 
10  Baʼ aapiʼm jiñ jaaduñ, jam guguuxiʼñ iñ na pim cham jax jum 

aaʼndaʼ noʼt tuʼ jax ba ji jam duu, jaʼp na jax janoʼ na pimɨt jax tɨ jɨɨʼñ 
buiñor guch Xoiʼkam, na pimɨt nakoo nat paiʼ dhuuk bɨɨx aixim jix buam 
jum duukam bhaiʼ jam daam ji jii, puiʼ na pim jax bax biiñak buiñor. 
33 

10  Jaiʼ dhɨt aapiʼm jamɨt bɨɨx aixim jam aiʼchuxdhak gam na mɨt jam 
koʼktulh guiʼ nam xi jam bhaamkiʼñ ja nɨiʼñchudat gu muiʼ jaʼtkam. Baʼ 
jaiʼ dhɨt cham jax ɨlh japimɨt sia ku mɨt tɨi puiʼ bhaiʼp ji jam tulhiiñchuda 
nam jax ja tulhiiñchuʼn gu jaiʼ nam jix ioʼm jix biiñak buiñor gu Dios 
nam baʼ cham jax jum aaʼ sia kum jax ja bua. 34 

1 0 Gam na pimɨt jix ja 
joiʼndak ja tɨɨgɨk ja palhbui gu jaiʼch Xoiʼkam jɨɨgiʼñdham na mɨt ja kuu, 
gio na pim cham paiʼ jax jum aaʼ sia ku mɨt ba tu jam boosgi gu jam 
bɨxchuʼ gu gɇʼgɇrkam na pim tu biaʼkat na pim ba tɨ jɨɨgiʼñ buiñor guch 
Xoiʼkam, na pim guʼ puiʼ pɨx xim aaʼ nax dhaam buiñor gu Dios noʼ pimɨt 
ba ai, jix ioʼm muiʼ jam aʼm tu biʼyaʼ gu bɨxchuʼ, na pu cham tuʼ jax jum 
bua, ni ku cham tɨ kɨklhiʼñchar. 35 

10 Baʼ jam guguuxiʼñ iñ jiñ jaaduñ na 
pim cham oodat jix ioʼm muiʼ xix biiñak kaʼ buiñor gu Dios, na baʼ jam 
aʼm biʼyaʼ gu gɇʼgɇr jup tum duuʼnkam. 36 

1 0 Chaʼpim jax jum aaʼndaʼ sia ku 
pim bɨxchuʼ bhaan jum tulhiiñ yaʼ dhi oiʼñgaʼn. Xi ñakgat japim miʼ puiʼ 
xi chu kuugalhdhidhaʼ na jɨʼk jax jix aaʼ gu Dios, na pim baʼ puʼñi duuji 
tu maiʼchiaʼ gu gɇʼgɇr jup tum duuʼnkam nat tu jam iimchuda na tu jam 
makiaʼ bɨɨx jɨʼmaʼn noʼt yaʼ ba ai, na guʼ dhiʼ cham xiim bha jim. 37 

1 0  Puiʼm 
kaiʼch jia gu ñioʼkiʼñ miʼ na paiʼ tu uaʼñix na jaʼpnim kaiʼch:  

Alh moo cham xiim yaʼ aayaʼ guiʼ na saak bha jimdaʼ,  
cham tuʼ ka mɨɨkidhaʼ.  
38 

10 Baʼ guiʼ nam jɨʼk bɨɨx ja jujur kɨʼn tɨ jɨɨʼñdhat jix biiñak buiñor gu 
Dios,  

joidham jix bhaiʼ tu ja jimiaʼ.  
Guʼ noʼ mɨt jix oodak gio jaʼk jup suulh mu jaʼk na paiʼr tu 

uaʼtulhdharaʼ,  
dho gi guʼ am tɨʼñchokaʼ am ji na ja tulhiiñchudaʼ gu Dios.  

39 
10  Jaiñ na jax jum kaiʼch gu ñioʼkiʼñ gu Dios. Ku baʼ guʼ nach guʼ aach 

bɨɨx jich jujur kɨʼn tɨ jɨɨʼñdhat jix biiñak buiñor guch Xoiʼkam, cham 
jɨʼxdhaʼ jaʼk suulhgiaʼ ich sia ku jax jix buam tuch jim, nach guʼx maat 
nach baidhikaʼ gu Dios jix dhaam nach paiʼ joidham jix jɨjɨkgɨm bap 
tuiʼkaʼ gammɨjɨ, cham puiʼ na jax guiʼ nam gio jaʼk jup suulhiʼ mu jaʼk na 
paiʼr tu tulhiiñaraʼ.  

11  

Nañ jax jaʼk bɨɨx jiñ jur kɨʼn tɨ jɨɨgiʼñdhat  
jix biiñak kaʼ buiñor gu Dios  

1 
1 1  Noʼñ sɨlhkam bɨɨx jiñ jur kɨʼn tɨ jɨɨʼñdhat jix biiñak buiñor gu 

Dios, puiʼp tɨ jɨɨgiʼñdhaʼ iñ na puiʼ tu kuugalhdhaʼ nat jax tu dai 
na saak tu duñiaʼ gatuuk, sia kuch guʼ cham maat na jax baʼ jaʼk ba ji 
chu duñiaʼ na puiʼ ba ji chu kuugalhdhaʼ. 2 

1 1  Jaʼp na jax bɨjɨk guch bopxi 
kat nam joidham bɨɨx ja jujur kɨʼn tɨ jɨɨʼñdhat jix biiñak kat buiñor guiʼ, 
baʼ joidham jix ja kɨɨgalh, nam guʼ tuʼ kaʼm nɨidhat miʼ puiʼ jiimɨt na jax 
jix aaʼ nam tuiʼñgɨdaʼ.  

3 
11  Bɨɨx jup tɨ jɨɨgiʼñ ich nat gu ñioʼkiʼñ kɨʼn jup duu gu Dios dhi oiʼñgaʼn 

bɨnkam guiʼ na jɨʼk tuʼ yax chu jaiʼch gam gu jaiʼ oiʼñgaʼn na mɨk jaʼk 
daraa, na chakui tuʼx chu jaiʼch kat, dai na puiʼ pɨx xi kaiʼch.  

4 
11  Jaiñ guiʼ na Abeel tɨɨgich bɨjɨk, joidham jix kɨɨgalh gu Dios guiʼ nat 

tuʼ makgɨrxi gio dɨɨlh, cham tuʼ puiʼ na gu xioʼgiʼñ Kayiin, na guʼx maat 
nat bɨɨx juraaʼn kɨʼn soiʼm ɨlhdhak puiʼ tu duu, na guʼ tuʼ sɨlhkam kɨʼn tuʼ 
kaʼm nɨidhat jix biiñak kaʼ buiñor. Baʼ cham jax bua sia kut muiʼ oidhaʼ 
ba jur janoʼ dɨr nat muu, xib guʼ jaʼp ji buusan ji na pui yaʼ oirɨt puiʼ na 
jax bax biiñak buiñor gu Dios, nach baʼ aach nɨidhat puiʼp jich biiñkadaʼ 
buiñor guch Gɨʼkoraʼ.  

5 
11  Gio guiʼ na Enok tɨɨgich, pu bɨɨx tukgaʼn bɨnkam bhɨɨk gu Dios jix 

dhaam, miʼ pɨx pu cham paiʼ ka matgir, na guʼ puiʼ bɨɨx juraaʼn kɨʼn jup tɨ 
jɨɨʼñdhat jix biiñak kat buiñor gu Dios, gam na miʼ puiʼ jimdaʼ na jax jix 
aaʼ, puiʼ kut baʼ joidham jix kɨɨgalhdhak baidhak pu bɨɨx tukgaʼn 
bɨnkam. 6 

1 1 Baʼm aaʼ nach aach puʼñi bɨɨx jich jujur kɨʼn tɨ jɨɨʼñdhat jix 
biiñak kaʼ buiñor gu Dios noʼch baabuiʼ sɨlhkam ba kaichuʼ, na guʼ guiʼ 
cham tuʼ ja kɨɨgalhiʼñ guiʼ nam cham tɨ jɨɨʼñdhat jix biiñak kaʼ buiñor. 
Sɨlhkam nach tɨ jɨɨgiʼñdhaʼ bɨɨx jich jujur kɨʼn nax jaiʼch ji gu duakam 
Dios nax dhaam jup tuʼiiʼ, gio na sɨlhkam jich baidhikaʼ gatuuk bhammɨ 
na paiʼp tuʼiiʼ.  

7 
11  Gio baʼ puiʼ na jax gu Noee ɨp, puiʼ bɨɨx juraaʼn kɨʼn tɨ jɨɨʼñdhat jup jix 

biiñak kat buiñor gu Dios. Jɨɨgiʼñ ɨp janoʼ nap tɨtda na tɨsaaʼñdhaʼ gu 
suudaiʼ bɨɨx kap na jɨʼx oiʼñgaʼn, puiʼ kut baʼ jotmodaʼ cham jax ji chɨʼɨɨk 
jup duu gu gɇʼ kanuub nat jɨʼx chia gu Dios, na sap baʼ bhaan jum 
oʼñchoʼ dɨɨlh gu Noee ja bɨɨm gu jajaaʼnniʼñ na paiʼ dhuuk bhaiʼ ji 
dhuuduʼ gio na bhaiʼ ji chɨsdiaʼ gu suudaiʼ. Puiʼm duu dho, dai gu Noee 
ja bɨɨm gu maamraʼn gio gu ja bɨpnaʼ mɨt bhaan tɨɨtɨs guiʼ gu kanuub, na 
guʼ dai guiʼ nam tuʼ kaʼm nɨidhat jix biiñak kaʼ buiñor gu Dios, gu jaiʼ 
jaʼtkam dho gi guʼ pu bɨɨx koi mɨt ji bhaiʼkok.  

8 
11  Gio guch boxii kat Abraam puiʼ bɨɨx juraaʼn kɨʼn jup jix biiñak kat 

buiñor gu Dios. Tɨɨʼ nat tuʼ kaʼm tɨɨgɨk puiʼ tu duu janoʼ nap tɨtda na 
jimiaʼ miʼ dhɨr kiaʼmiʼñ mu jaʼk na paiʼ ja makiaʼ saak gu dɨbɨɨr gu 
bopxiʼñ nam muiʼdhaʼ. Gu Abraam muiʼ pɨx pu jimchuʼ na paiʼ jaʼk 

11 

aaʼñdhim gu Dios na bhɨɨyaʼ, na guʼ dai guiʼ pɨx buiñor jix biiñaktuʼ, 
dɨɨlh pu cham maat guʼ na paiʼ baʼ sɨlh ba ji aayaʼ, dai baʼ na pɨx tɨ 
nɨɨraim na aagiʼñdhaʼ gu Dios na paiʼ. 9 

11  Mummu baʼ ji kiicha na paiʼ tu 
aagiʼñ, na guʼp tɨtda na miʼ jɨʼ ja makiaʼ gu dɨbɨɨr gu bopxiʼñ noʼ mɨt ba 
maaxir. Cham tuʼ bhaan ji chooʼnnɨt baʼ miʼp xi kiokaʼ gu Abraam cham 
ja ɨɨbhidhat gu miʼ oiʼñkam, dai nat jax mi jaʼp tu tuttu gu jajannulh 
baʼbhak, na guʼ dai gu Dios pɨx buiñor jix biiñak kaʼ bɨɨx juraaʼn kɨʼn. Gio 
miʼ dhɨr gu maraaʼn Isaak nat maaxir puiʼ ɨp, gio gu kuulsiʼñ Jakob, puiʼ 
jajannulh baʼbhak chɨr jam pɨx jup tu oiʼñkat, nam guʼ puiʼ dai gu Dios 
buiñor jup jix biiñak kat, na guʼ puiʼp ja tɨtda gu Dios na muiʼ ja 
bopxichudaʼ. 10 

1 1  Gu Abraam bɨɨx juraaʼn kɨʼn jix biiñak kat buiñor gu Dios 
pu tɨ nɨɨradaʼ na jax chuʼm tanoolh bhammɨ aayaʼ na paiʼ joidham jix 
aʼbhar tuut gu baʼbhak nat dɨɨlh bhaiʼ ja tuttu gu Dios.  

11 
1 1  Gio janoʼ nat chakui maaʼn ba ji chɨɨ gu alhii gu Saara, gu Abraam 

dai gu Dios pɨx buiñor xix biiñak kaʼ, tɨ jɨɨgiʼñdhaʼ bɨɨx juraaʼn kɨʼn na 
guiʼ puiʼ tu kuugalhdhaʼ nat jax tu daax bɨɨpɨʼ dɨr, nap tɨtda nam saak 
maaʼn tɨgiaʼ gu alhii sia kum jax bar jagɨʼgɨr, na baʼ miʼ dhɨr dhiʼ bhaan 
muiʼ tu bopxichaʼ gu Abraam. Puiʼm duu dho, gu Dios dɨɨlh ja palhbui 
nam jax dhui tɨgiaʼ gu alhii, na guʼx maat nam tuʼ sɨlhkam jix biiñak 
buiñor. 12 

1 1 Baʼ puiʼ ji chu buus na jax tɨtda gu Dios gu Abraam, jix ioʼm 
muiʼ tu bopxicha cham daaxix kam, cham jum ɨlhdham ji guʼ, na mɨt guʼ 
dakoo pɨx ji chɨɨ gu alhii daim bɨpnagɨm nam pux ioʼm bar jagɨʼgɨr, nam 
cham ka ɨlhiiʼñ, na guʼ am tɨi pup pu am bax muukim gu Abraam nax 
ioʼm bar jagɨʼ kaʼ. Guiʼ jɨʼ baʼ gu alhii na mɨt tɨɨ bhaan muiʼ tu bopxicha 
gu Abraam, jaʼpni pɨx jum duu mɨt na gu chiichiaʼ na bhaʼñi jaʼp daraa 
jix dhaam, gio jaʼpni ɨp na jax gu oʼya na mu jaʼp kaat suudaiʼ jugiiʼñ. Pu 
cham jaroiʼ maat nam jɨʼk aix.  

13 
11  Bɨɨx jɨʼmaʼn dhiʼ nañ jaroiʼ ja aaʼ nam tuʼ sɨlhkam jix biiñak kat 

buiñor gu Dios, chakui ja aʼm tu biʼɨɨk gu gɇʼp jum duukam nat Dios ja 
iimchudak na mɨt koi. Ku guʼ nam guʼx biiñak kat buiñor, jaʼp ji buus ji 
na mɨt sia gu mɨk dɨr mu tɨ tɨɨgɨk bhammɨ jix dhaam na paiʼ ja makiaʼ gu 
Dios gu gɇʼp jum duukam. Baʼ joidham jix bhaiʼm taat am, pux maat am 
nam cham tuʼ gammɨjɨ yaʼ pu oiʼñkaʼ dhi oiʼñgaʼn bhaan, nam guʼx maat 
nam cham jir yaʼ kam. Puiʼ kum baʼx biiñak kat buiñor gu Dios tɨ nɨɨrdaʼ 
na jix dhaam jaʼk puiʼ tu kuugalhdhaʼ nat jax tu ja daax. 14 

1 1  Baʼ puiʼ kum 
baʼp kaiʼchdhaʼ pɨx janoʼ nam yaʼ ka oipodaʼ dhi oiʼñgaʼn bhaan nam 
cham tuʼr yaʼ kam, nam guʼ pux maat na kam aajim gu tanoolh nam paiʼ 
dhuuk aayaʼ jaʼp iam nam paiʼ gammɨjɨ bhaiʼ pu ba oiʼñkaʼ dho gi ji baʼ, 
nat paiʼ tu ja iimchuda gu Dios nam saak oiʼñchaʼ. 15 

1 1  Noʼm gɨt cham paiʼ 
maakam jaʼk jum tɨʼñchokaʼ nam paiʼ gammɨjɨ bhaiʼ pu ba oiʼñkaʼ, ¿cham 
aa guʼ miʼ pu cham joiñat daraakaʼ am gɨt nam paiʼ jax ba oiʼñkat noʼm 
puiʼm aaʼndaʼ gɨt nam jir yaʼ kam dhi oiʼñgaʼn? Piam kum palhɨɨp jaʼp xi 
jimɨi jɨʼk tanoolh gio mup ba aayaʼ gɨt nam jir paiʼ kam. 16 

11  Guʼ ji nam 



28 ISRAEL KAM 11 

Tepehuán del Sureste  ©La Liga Bíblica 2007  

guʼx maat nam cham tuʼr yaʼ kam, baʼ jaʼp jaʼk jix aik am nam paiʼ 
gammɨjɨ bhaiʼ pu ba oiʼñkaʼ nax dhaam jaʼk kat jup jum kaiʼch. Baʼ gu 
Dios cham paiʼx xiʼɨraam jum ɨlhiiʼñ sia ku puiʼm tɨɨtɨʼ nar ja Dios tuk 
dhiʼ jɨʼ, nam guʼ bɨɨx ja jujur kɨʼn jix biiñak kat buiñor, dai nax ja 
aichdham jix dhaam nam paiʼ gammɨjɨ bhaiʼ pu ba oiʼñkaʼ joidham jix 
aʼbhar baʼpki chɨr.  

17 
1 1  Gio janoʼ nap tɨtda gu Dios gu Abraam na sap muaʼji makgɨrxidhaʼ 

gu maraaʼn Isaak na miʼ pɨx bhaan machiaʼ noʼ sap moo sɨlhkam jix 
biiñak buiñor piam ku guʼ cham, gu Abraam cham jax ji chɨʼɨɨk puiʼp tu 
duu na jax tɨtda gu Dios, na guʼ bɨɨx juraaʼn kɨʼn tɨ jɨɨʼñdhat jix biiñak kaʼ 
buiñor. Puiʼ ku baʼ bɨɨx juraaʼn kɨʼn jix aaʼ na makgɨrxidhaʼ gu Dios gu 
maraaʼn Isaak, cham jax bua sia ku daipuʼ maaʼn tu mar, 18 

1 1  sia ku guʼp 
tɨtda bɨɨpɨʼ dɨr na saak bhaan dhiʼ dhi maraaʼn Isaak muiʼ tu bopxichaʼ 
cham daaxix kam. 19 

1 1 Na guʼ pux bhaiʼx maat gu Abraam na gu Dios jix 
ioʼm jir gɇʼkam, bɨxchuʼx aichuʼn na pu tu duñiaʼ, sia koiʼñgaʼn jix bhaaiʼ 
na ja duduaʼñdhai giop ja baapmiʼñdhaʼ. Baʼ puiʼ pɨx jum aaʼ na cham jax 
bua siat muʼaak makgɨrxi gu maraaʼn Isaak, na guʼ guiʼ giop duaʼñdhaʼ. 
Gu Dios pux bhaiʼx maat ɨp na gu Abraam tuʼ sɨlhkam bɨɨx juraaʼn kɨʼn 
jix biiñak buiñor, baʼp tɨtda na sap cham ka mumuaʼdaʼ gu maraaʼn na 
bax muʼaam. Ku guʼ puiʼ ji buus ji nat tɨi mua gu Abraam gu maraaʼn 
Isaak, guʼ ji nat guʼ gu Dios giop duaʼñ.  

20 
1 1  Gio miʼ dhɨr gu Isaak nat paiʼ dhuuk gɨʼɨɨr, bɨɨx juraaʼn kɨʼn tɨ 

jɨɨʼñdhat jup jix biiñak kat buiñor gu Dios, puiʼ ku baʼp ja tɨtda gu gook 
maamraʼn, Jakob gio Esauu, na sap joidham jix bhaiʼ tu ja jimiaʼ. 21 

1 1 Gio 
puiʼ na jax gu Jakob, puiʼ bɨɨx juraaʼn kɨʼn jup jix biiñak kat buiñor gu 
Dios, miʼ puiʼp jimdat na jax jix aaʼ. Puiʼ ku baʼ janoʼ na pux ioʼm bar 
jagɨʼ, na pu bar miaʼn na mukiaʼ, puiʼ jaʼk xi chu ja daaxdhak gu gook 
maamraʼn gu Josee na sap jix bhaiʼ tu ja jimiaʼ. Gio sia ku cham ka ooʼ 
na kɨɨkaʼ nax ioʼm bar jagɨʼ, gu oxiaʼn bhaan xim siispak nat tu daanɨ 
buiñor gu Dios, na guʼ kaiʼñkam tuʼ sɨlhkam jix biiñak kat buiñor. 22 

1 1 Gio 
gu Josee puiʼ ɨp, bɨɨx juraaʼn kɨʼn jix biiñak kat buiñor gu Dios. Puiʼ ku 
baʼ janoʼ nat pu ba ji muu, na pu palhɨɨp pɨx ba ñiok, jup xi ja tɨɨdak gu 
jajaaʼnniʼñ na sap jɨʼkchi oidhaʼ kɨʼn gu Dios ja palhbuidhaʼ nam 
bubuakiaʼ miʼ dhɨr Ejipto. Baʼp xi ja tɨɨdak nam sap xi bhɨɨji gu tukgaʼn 
noʼ mɨt ba jii miʼ dhɨr, na guʼ bɨɨx juraaʼn kɨʼn tɨ jɨɨgiʼñdhaʼ na puiʼ tu 
kuugalhdhaʼ gu Dios jax noʼt ba tɨi.  

23 
11  Gio jaʼpni ɨp na jax gu gɨʼkorgaʼn gu Moisees nam puiʼ bɨɨx ja jujur 

kɨʼn jup jix biiñak kat buiñor gu Dios. Puiʼ ku mɨt baʼ cham tuʼ bhaan ji 
chotdonɨk ɨxchu baik masaaʼn gu Moisees nat jax maaxir, sia kum guʼx 
maat nat puiʼ jaʼk tu dai gu gɇʼkam miʼ kam Ejipto nam pu bɨɨx ja 
koodaidhaʼ gu aʼaalh Israel kam nam jax maaxilhidhaʼ noʼm jir chichioʼñ. 
Na guʼ nam xi ñɨiʼñ, joiʼmdam tuʼm gu alhii, gio nam guʼ puiʼ pɨx xim aaʼ 
na ja palhbuidhaʼ gu Dios, nam guʼ buiñor jix biiñak kaʼ. 24 

1 1 Gio miʼ dhɨr 



29 ISRAEL KAM 11 

Tepehuán del Sureste  ©La Liga Bíblica 2007  

nat gɨʼɨɨr gu Moisees, puiʼp jum biiñkai buiñor gu Dios, bɨɨx juraaʼn kɨʼn 
tɨ jɨɨʼñdhat miʼ puiʼ jimdaʼ na jax jix aaʼ. Puiʼ ku baʼ cham ka aaʼ na pui 
puiʼm tɨɨtɨʼndaʼ nar gɨʼlhgaʼn gu maraaʼn guiʼ na miʼr gɇʼkam Ejipto. 25 

1 1  Na 
guʼ cham aaʼ na puiʼ jaʼk jup tu jimdaʼ nam jax tu jim gu miʼ kam Ejipto 
nam bɨɨx aixim tu buadaʼ na jax cham jir am, sia guiʼ nar dɨʼɨɨʼn tuʼm, 
puiʼ ku baʼ cham ka aaʼ na kaichgɨdaʼ. Puiʼm aaʼ baʼ nar am na mu jaʼk ba 
ja bɨntaʼ gu Israel kam jaʼtkam na miaʼn jir jajaaʼnniʼñ, cham jax bua sia 
ku mɨt puiʼ bhaiʼp ji chulhiiñchuda nam jax ja tulhiiñchuʼndaʼ gu Israel 
kam jaʼtkam. 26 

1 1  Puiʼm duu baʼ, buus gu Moisees miʼ dhɨr ja bui gu Ejipto 
kam jaʼtkam, na guʼx aaʼ na ja bɨɨm jum tulhiiñaʼ gu Israel kam jaʼtkam, 
cham tuʼp jum buixdhak sia chi jax kar jix chumñigam kat. Jix aaʼ guʼ na 
jaʼxbuiʼp xim tulhiiñaʼ na jɨʼx jum tulhiiñaʼ guch Xoiʼkam noʼt puʼñi yaʼ 
ba ai, na guʼ pux maat na gɇʼp jum duukam makiaʼ gu Dios jix dhaam 
noʼt ba ai, na guʼ bɨɨx juraaʼn kɨʼn jix biiñak kaʼ buiñor. 27 

1 1  Pu maiʼ mɨɨ baʼ 
miʼ dhɨr Ejipto cham tuʼ bhaan ji chooʼnnɨk sia ku jax giilhim jix bhaam 
gu gɇʼkam miʼ kam, na guʼx maat na gɇʼkam kɨʼn bhaan tɨ nɨidhim gu 
Dios sia ku cham paiʼ nɨiʼñ maaxik.  

28 
1 1  Miʼ dhɨr baʼ dai nat ba tu juu gu paan gakdhiʼñchix kam bhaan 

Paaskua taʼm ja bɨɨm gu Israel kam jaʼtkam, na bhaan jix maatɨʼ kaʼ nam 
jix ioʼm jix biiñak kat buiñor gu Dios tɨ jɨɨgiʼñ na guiʼ ja palhbuidhaʼ nam 
bubuakiaʼ miʼ dhɨr Ejipto. Gio baʼ nat ja chia bɨɨx jɨʼmaʼn nam sap ɨʼɨɨr 
kɨʼn mamxidhaʼ gu kikiʼñgob mu jaʼp nam paiʼ jax chu baʼbhak, na sap 
baʼ cham miʼ aayaʼ gu nobiiʼñ gu Dios na paiʼ dhuuk bɨɨx kap ja koodaʼ 
gu bɨɨpɨʼ kam ja maamar gu Ejipto kam jaʼtkam. 29 

1 1  Baʼ buimgidhak na 
mɨt ba jii miʼ dhɨr Ejipto, ja palhbui gu Dios nam jax dhui miʼ bhɨɨyaʼ 
ɨrban gux Bɨʼ Suudaiʼ, nam guʼ bɨɨx ja jujur kɨʼn jix biiñaktuʼndaʼ buiñor. 
Joidham jix chu gak kɨr bhɨi mɨt, nat guʼ joidham ɨrban naiʼ ji ɨɨ gu 
suudaiʼ. Guʼ baʼ gu Ejipto kam jaʼtkam nam muiʼ tɨi ja ardim gu Israel 
kam jaʼtkam, miʼ pu koi mɨt na mɨt paiʼ dhuuk muiʼ tɨip ji bubua, nat guʼ 
jotmodaʼ am xim kuu ɨp gio gu suudaiʼ na mɨt mu ji bhɨi ɨrban.  

30 
11  Gio gatuuk nam mummu jaʼk jup ba tu kokda na paiʼ Jerikoo tɨ tɨɨʼ, 

dɨɨlh pɨx naiʼ ji iaʼrɨ gu bhibhiiʼñbak, dai na mɨt bɨɨx xikoolh dhɨr pɨx xi 
jii sakaalh gu Israel kam jaʼtkam xijum gook tanoolh juugɨt, nam guʼ bɨɨx 
ja jujur kɨʼn jix biiñaktuʼndaʼ buiñor gu Dios, puiʼ kut baʼ guiʼ pɨx jup tu 
duu. 31 

1 1 Gio puiʼ na jax guiʼ na Raab tɨɨgich bɨjɨk, puiʼp tɨ jɨɨʼñdhat jix 
biiñak kat buiñor gu Dios, sia ku guʼ bɨɨpɨʼ dɨr jir ganaiʼ pɨx kat. Puiʼ kut 
baʼ cham muu ja bɨɨm gu miʼ oiʼñkam nat paiʼ dhuuk ja koi gu Dios, nat 
guʼx joiʼgɨlh nat ja palhbuidhak ja tɨbiaptuda gu gook jaʼtkam na mɨt mu 
ja joot gu Israel kam jaʼtkam nam tɨ tɨɨʼmpuʼ nam jax tuʼt tu oiʼdhaʼ miʼ 
Jerikoo.  

32 
11  ¿Jax jañ pɨk jaʼk moop xi jam tɨɨdaʼ gɨt na pim baʼx maatɨt kaayaʼ? 

Tɨi muiʼ ka biʼiix am ji guʼ na ñich chakui ja aa nam puiʼp jix biiñak kat 
buiñor guch Gɨʼkoraʼ, dai ji na guʼ chix ioʼm tɇb jup jum bua noʼ ñich 

bɨɨx muiʼ ji jam aaʼñ nam jɨʼk jax tu buimɨk na bhaan jix maatɨʼ nam jix 
biiñak kat buiñor gu Dios. Dai nam jax tɨɨgich jañ pɨx muiʼ xi jam 
aaʼñdhaʼ, puiʼ na jax guiʼ na Gedeon tɨɨgich, gio baʼ gu Barak, gio baʼ gu 
Sansoon, gio baʼ puiʼ na jax gu Jepte nam puiʼp jix biiñak kat buiñor gu 
Dios. Gio gu Dabii guiʼ na bɨjɨk jir gɇʼkam kat, gio baʼ gu Samuel, gam 
guiʼ nam bɨjɨk ya jaʼp bhaankamuʼn tu aʼgimɨk gu Dios. 33 

11  Bɨɨx ja jujur 
kɨʼn tɨ jɨɨʼñdhat jix biiñak kat am buiñor gu Dios dhiʼ dhi jaʼtkam, puiʼ 
kum baʼ jaiʼ dhɨt ja daam kɨɨkat gu jaiʼ jaʼtkam, jaiʼ dhɨt baʼ nam jix bhaiʼ 
ja sɨlhkadimɨk gu jaʼtkam nam paiʼ dhuuk jir gɇʼgɇrkam kat na jax jix aaʼ 
gu Dios. Jaiʼ dhɨt baʼ nat ja aʼm tu bii guiʼ nat tuʼ tu ja iimchuda gu Dios. 
Gam jaiʼ dhɨt nat cham jɨʼxdhat ja jugiokak gu maapiʼñ sia ku mɨt mɨjɨ tɨi 
ja iabo nam paiʼ kuup, nat guʼ ja palhbui gu Dios nam buiñor jix biiñak 
kaʼ. 34 

1 1  Gio baʼ jaiʼ dhɨt na mɨt tɨi tai chɨr ja iabok, cham jɨʼxdhat ja 
mɨidhak sia ku giilhim jix choiñ, nat guʼ ja palhbui gu Dios na ja buip 
tuiʼñgɨt. Gio gam jaiʼ dhɨt na mɨt cham jɨʼxdhaʼ miaʼn ja bhɨi na mɨt 
jiboiʼññor nam tɨi bax ja koodak tɇʼtɇb kukxir kɨʼn. Ku baʼ guʼ gatuuk na 
mɨt gio muiʼp ji chu kokda, pu tu maʼiich jamɨt ji, nat guʼ ja palhbui gu 
Dios nam buiñor jix biiñak kaʼ. Cham jɨʼxdhaʼ baʼ jax ja dooda mɨt guiʼ 
nam jix ja bhaamkiʼñdhaʼ. 35 

1 1 Jaiʼ dhɨt dhiʼ nañ jaroiʼ ja aaʼ, jix bhaiʼm 
duukam jup tu duuk jamɨt ja bui gu dɨʼdɨlhdhɨm uʼuub, ja duduaʼñdhak 
bhaankamuʼn gu Dios giop ja baapmiʼ mɨt gu ja maamar nam ba koʼiix 
kat.  

Jaiʼ dhɨt moo xiʼx ioʼm jix biiñak kat am buiñor guch Gɨʼkoraʼ, puiʼ ku 
mɨt baʼ cham jax ɨlh na mɨt giilhim ja tulhiiñchudaimɨk ja koi nam xi 
chuut nam gammɨjɨ pu kaichgɨdaʼ gu Dios sia kum tɨi ja chian nam sap 
cham ka kaichgɨdaʼ, nam guʼx aaʼ nam ba jimiaʼ nam paiʼ cham tuʼ bhaan 
kam tulhiiñaʼ. 36 

1 1 Jaiʼ dhɨt nam ja gɨbiimɨk giilhim bɨɨx aixim xi ja 
aiʼchuxdhimɨk, gio jaiʼ dhɨt na mɨt ja buuprak bapaiñum tɨtropiñ kɨʼn ja 
kuu nam tɨi xi chu ja aʼgiʼñdhaʼ gu ñioʼkiʼñ gu Dios. 37 

1 1 Jaiʼ dhɨt jamɨt 
joodai kɨʼn ja maʼyasimɨk ja koi, jaiʼ dhɨt baʼ na mɨt ɨʼrapan ja ɨʼkɨ 
sirruuch kɨʼn, gam jaiʼ dhɨt nam ja sɨxximɨk kukxir kɨʼn. Bɨɨx dhiʼ nañ jɨʼk 
ja aaʼ, jaiʼ dhɨt cham paiʼ tu oiʼñkat am, muiʼ kap oipimɨk am, kakasnir 
jajoʼ tɨm tɨʼiiʼñkaʼ am gam kakarbax jajooʼ, nam guʼ cham tuʼr jix 
chutumñigam kat, gampaiʼ tuutuʼm kat am. Bɨxchuʼ bhaan jum 
tulhiiñaimɨk am, gam na mɨt ja koʼktulhdhimɨk. 38 

11  Bɨɨx pɨx gu jaʼtkam jix 
ja bhaamkiʼñdhaʼ am sia kum tɨi mi jaʼp jix chu oiʼñchak ja bɨɨm. Ba 
jimiaʼ am baʼ mu jaʼp gampɨx jix chu gak kɨr na paiʼ cham jaroiʼ oirɨ, 
gam bha jaʼp gɇʼgɇr oiʼdhaʼ taʼm. Mu jaʼp jam ba tɨbiapkaʼ jɨʼx na paiʼ 
chiichioʼ gio na paiʼ jax gɇgɇr tɨ dɨɨdɨʼ. 39 

1 1 Ku baʼ guʼ siam jix ioʼm jix 
biiñak kat buiñor gu Dios, cham tuʼ puiʼ tu kuugalh ji nat jax tu ja 
daaxdhak, 40 

1 1 na guʼ puiʼ pum aaʼ gu Dios na xib baʼ puiʼ ka tu 
kuugalhdhaʼ nat jax tu ja daaxdhak guiʼ nach paiʼ dhuuk aach yaʼ ba 
oipodaʼ puʼñi, na baʼ bɨɨx maap maaʼn jimdam tuch uañdhaʼ guch 

uaʼtulhdharaʼ, na baʼ mɨʼ dhɨr bax bhaaiʼn kaʼ na sia aach jich aʼm tu 
biʼyaʼ gu gɇʼgɇr jup tum duuʼnkam nat ja iimchuda guiʼ.  

12  

Nach cham jax jich aaʼndaʼ sia kuch puiʼp jich  
chulhiiñ nax jum tulhii guch Xoiʼkam  

1 
1 2  Dho jaiñ nam jax pɨk joidham bɨɨx ja jujur kɨʼn tɨ jɨɨʼñdhat jix 

biiñak kat buiñor gu Dios gu bɨjɨk dɨr kam jich bopxi kat. Aach 
dho puʼñi ɨp jiñ jaaduñ, jaʼp jach xi dhui bɨɨx nach jɨʼk tuʼ bhaan jich 
chukgiʼñ, baʼ dai nach bɨɨx jich jujur kɨʼn bach biiñkadaʼ buiñor gu Dios. 
Cham jach bhaan ka tɨtɨɨʼñchokaʼ gu tuʼ nar uaʼtulhdharaʼ, dai ji nach pɨx 
bhaan ji baapmigiaʼ nach miʼ puiʼ ba tu kuugalhdhidhaʼ na jax jix aaʼ 
guch Gɨʼkoraʼ. 2 

1 2  Miʼch puiʼ ba jimiaʼ nat jax xi chɨʼɨɨk guch Xoiʼkam janoʼ 
na yaʼ xi oilhimɨk, guiʼch pɨx buiñor jix biiñak kaʼ gammɨjɨ. Guiʼ dɨɨlh 
jich palhbuidhaʼ noʼt tuʼ ba jich dhuu, gio nach guguuxiʼñdhaʼ nach baʼ 
cham jax jich aaʼndaʼ, gam na tuch uañiʼñkaʼ noʼ chich tuʼ bhaan cham 
am bua, nat guʼ guiʼ puiʼp jum tulhiiñak janoʼ na mɨt gɨbiimɨk sissapa 
kuruus taʼm. Ku guʼ cham paiʼx xiʼɨraam jum ɨlh ji nam puiʼ bax 
dhoodak, ni ku paiʼx buam jum aaʼ, na guʼ pux bhaiʼx maat na alhio pɨx 
yaʼ xim tulhiiñai miʼ dhɨr jaʼp jaʼk gammɨjɨx jɨkgɨm bap tuiʼkaʼ, puiʼ na 
jax xib na guʼx jɨkgɨm bhammɨ pɨx daa sonpan gu Dios kɨɨʼn dɨr jaʼk.  

3 
12  Aapiʼm puʼñi ɨp jiñ jaaduñ, miʼ pim puiʼp xi chu daaʼñchuʼndaʼ nat jɨʼk 

jax tu duu guch Xoiʼkam nam paiʼ dhuuk tulhiiñchudimɨk gu jaʼtkam jix 
uʼuaʼtulhdhix kam. Cham tuʼ na pim moo maaʼn jimdam totdonɨi pu jaʼk 
suulhgiaʼ noʼm jax ba xi jam doodak gu jaʼtkam na pim ba kaichuʼ guch 
Xoiʼkam, piam ku guʼ na cham bhaiʼ tu jam jim, guʼ jaʼpji na pim jix 
bhaiʼ pɨx jum taat kaʼ ji. 4 

1 2 Na guʼ dhiʼ cham pɨk jir tuʼ noʼ pim tuʼ bhaan 
jum tulhiiñ, piam noʼm puʼñi jax ba xi jam doodak gu jaʼtkam, noʼ mɨt 
guʼ chakui jam koi na mɨt jax dhooda guch Xoiʼkam. 5 

1 2 Baʼ aapiʼm cham 
tuʼ dhiʼ bhaan kuuʼ jimmɨdaʼ noʼ pimɨt ba jim tulhii, na guʼ paiʼ jɨʼ Dios 
pɨx jir jup duniiʼñ kaʼ. Tɨʼñchokat japim gu ñioʼkiʼñ miʼ na paiʼp jum 
kaiʼch na saak ja tulhiiñchudat ja sɨlhkaʼndaʼ guiʼ nam jɨʼk moo tuʼ 
sɨlhkam ba kaichuʼ, nam bar maamraʼn, na jaʼpnim kaiʼch:  

Moop cham jix buam jum aaʼndaʼ ni nap jix bhaam kaʼ noʼm 
tulhiiñchudat jum sɨlhkaʼn gu Dios,  

piam kut jum ñiok noʼp miʼ paiʼ cham pu duiñchuʼ na jax jix aaʼ,  
na guʼ xim joiʼndat pɨx jup jum buadaʼ.  
Cham tuʼ nap moo dhiʼ bhaan pu jaʼk gɨxiaʼ.  
6 

12  Na guʼ gu Dios sɨlhkaʼndaʼ gu jax chuʼm maraaʼn noʼx dhaʼ,  
tulhiiñchudaʼ ɨp noʼ cham miʼ puiʼ jim na jax jix aaʼ.  

7 
1 2  Aapiʼm puʼñi ɨp jiñ jaaduñ, chaʼpim jax jum aaʼndaʼ noʼ pimɨt tuʼ bhaan 

ba jim tulhii, na guʼ xi jam joiʼndat pɨx jup jam buadaʼ gu Dios na pim jir 
maamraʼn, na pim baʼ puʼñi duujir maaʼn na pim jax jix biiñak kat 
buiñor miʼ puiʼ bhɨichgɨdaʼ na jax jix aaʼ. Na guʼ dhiʼ jaʼpni jia na jax ya 

12 

jaʼp gu jaʼtkam, nam guʼ ja gɨbdat ja sɨlhkaʼndaʼ gu ja maamar noʼm 
buam pɨx tu bua. 8 

1 2 Na guʼ noʼ cham jam tulhiiñchudat jam sɨlhkaʼn gu 
Dios noʼ pim buam pɨx tu bua, dhiʼ bhaan jix maatɨʼ kaʼ na cham tuʼ 
maamraʼn jam ɨlhiiʼñ, na guʼ na jɨʼk tuʼ sɨlhkam maamraʼn ja ɨlhiiʼñ, ja 
sɨlhkaʼndaʼ na jax jaʼk jix aaʼ. 9 

1 2  Jaʼp na jax aach bɨjɨk nach jir aʼaalh kat, 
nam guʼch chulhiiñchudat jich xɨlhkadimɨk guch gɨʼkoraʼ, tuʼ kaʼm ja 
nɨiʼñdhat ja kɇɇkɇʼ ich ɨp baʼ noʼm jax jich chɨtda nach cham pu buadaʼ 
gu tuʼ. Guʼ gi baʼ gu Dios nax ioʼm jir gɇʼkam nax dhaam jup tuʼiiʼ, ¿cham 
aa guʼx ioʼm jum aaʼ nach tuʼ kaʼm nɨidhat miʼ puiʼ xi jiimdaʼ na jax jix 
aaʼ? Nach baʼ guʼ puʼñi duuji bhammɨ aayaʼ gatuuk na paiʼp tuʼiiʼ. 10 

1 2 Miʼ 
pɨx jich xɨlhkaʼndaʼ jia gu Dios na baʼch chulhiiñchuʼndaʼ noʼch cham miʼ 
puiʼ jiim na jax jix aaʼ, nach baʼ cham pɨk moo jaʼp xiʼ pɨk xich 
uaʼtulhiʼñdhaʼ. Na guʼ noʼ miʼ pɨx xich ñɨiʼñ nach jich uaʼtulhiʼñ, dhiʼ 
bhaan jix maatɨʼ kaʼ na cham jich joiʼgɨʼn, na guʼ cham bhaiʼ tuch jimiaʼ 
baʼ gatuuk. Puiʼ ku baʼ tɨich xɨlhkaʼndaʼ na xich joiʼndat, jaʼp na jax aach 
nach jir aʼaalh kat na mɨt guʼch gɨɨʼbak jich xɨlhkadimɨk guch gɨʼkoraʼ kat 
nam jax jaʼk ɨlhiiʼñ nach jix kɨkɨɨʼ jaʼtkam biʼyaʼ, na baʼx bhaiʼ tuch jimiaʼ 
nach jɨʼx juugɨt ya duduakaʼ, nam puʼñi xich joiʼgɨʼndaʼ. 11 

1 2  Maaxik dho 
guʼ cham tuʼr jix kɨɨʼp jum duukam gu tulhiiñaraʼ noʼt jiñ aʼm ba gɨi, na 
guʼx buam tu tatdaʼ nañ jiñ chulhiiñdhaʼ. Ku guʼ miʼ dhɨr noʼ ñich ba 
buus nañ xiñ chulhiiñaimɨi, ba machiaʼ iñ ji na tuʼ cham kɨɨʼ kaʼm nɨiʼñ 
gu Dios. Baʼ miʼ dhɨr dai nañ jix jɨkgɨm pɨx bap tuiʼkaʼ, gio nañ cham tuʼx 
buam ka tu buadaʼ na tuʼ cham jir kɨɨʼ, nañ guʼ ba tooʼnniaʼ.  

Na cham bhaiʼ tu jimiaʼ gu jaroiʼ noʼt cham  
miʼ puiʼ jii na jax jix aaʼ gu Dios  

12 
1 2  Baʼ aañ jam guguuxiʼñ jiñ jaaduñ na pim jix ioʼm muiʼ xim biiñkadaʼ 

buiñor gu Dios na baʼ jaʼp ji buusniaʼ na pim giop ba oʼjoʼntaʼ, na guʼ xib 
jaʼp ji buusan na pimɨt ba momgo na pim tɨi jiimchuʼ, puʼñi duuji pim 
baʼ giop oʼjoʼntaʼ. 13 

1 2  Muiʼ pim baʼ moo xi gaaʼñchuʼndaʼ na pim jax jaʼk jix 
bhaiʼ miʼ puiʼ jiimdaʼ na jax pɨk jaʼk jix aaʼ gu Dios na pim tuiʼñgɨdaʼ. 
Jaʼp ji buusniaʼ na pim dai miʼ bhɨichgɨdaʼ na paiʼx chɨ kɨɨʼ, na baʼ gu jaiʼ 
nam chakuix bhaiʼx biiñak ji jam tɨɨgɨi jix ioʼm soiʼm ɨlhdhai miʼ puiʼp ba 
jimiaʼ am na jax jix aaʼ gu Dios.  

14 
1 2  Jam guguuxiʼñ iñ ɨp na pim joidham jix bhaiʼ kaiʼchɨt jix jɨjɨkgɨm tu 

oiʼñkaʼ, chaʼpim tuʼ kɨʼn jum kokdat, guʼ dai ji na pim soiʼm ɨlhdhat miʼ 
puiʼ xi jiimdaʼ na jax jir am. Chaʼpim kam uaʼtulhiʼñdhaʼ, na guʼ gu jaroiʼ 
noʼ daim uaʼtulhiʼñ, cham jɨʼxdhaʼ aayaʼ bhammɨ buiñor gu Dios. 15 

12 Jam 
aagiʼñ iñ mooñ jaaduñ na pim siamri bɨɨx tuʼ kaʼm xi ñɨidhat gu Dios. Na 
guʼ noʼ pim jaiʼ dhɨt am ɨrdat oipo, cham tuʼ bhaiʼ tu jam jimiaʼ gatuuk. 
Ni ku cham tuʼr am na pim jaiʼ dhɨt tuʼ bhaan ba ji ja koʼkdhichdhaʼ gu 
jaiʼ, nam guʼ miʼ dhɨr baʼ bɨɨx bhaiʼ jim koodaʼ na jɨʼk guch Xoiʼkam 
jɨɨgiʼñdham. Baʼ jaʼp ji buusniaʼ guiʼ na tu koʼkdhichdhaʼ na jax gu jax 

chuʼm ɨʼɨɨx nax maimdagɨm tɇ bhɇɇ na ja maikkutuʼn gu jaʼtkam noʼ mɨt 
xi juu. 16 

1 2  Gio jam guguuxiʼñ iñ ɨp na pim cham jaiʼ dhɨt ja bɨɨm boppodaʼ 
gu jaiʼ uʼuub noʼ pim cham maap tɨɨmuiʼx. Ni ku pim cham tuʼ mɨk buaʼ 
ji tuʼ pɨx ba ɨlhiiʼñdhaʼ gu Dios nat tɨi xi jam joiʼndak tu jam uañ gu jam 
uaʼtulhdharaʼ. Puiʼ dhom duu ji guiʼ na Esauu tɨɨgich bɨjɨk, na puʼñi moo 
gampaiʼ pɨx tɨ ɨlhiiʼñdhaʼ. Tɨɨʼ nat gaʼra nar bɨɨpɨʼ kam kat, maaʼn jooxiaʼ 
gu bhab gisaar jamɨt pɨx xi maa, jaʼp ji buus baʼ nar gatuuk kam pɨx baʼ. 
17 

1 2  Baʼ gatuuk na tɨi ba chian gu taataʼn na tu daañxidhaʼ nax bhaiʼ tu 
jimiaʼ, nap jum aaʼ na guiʼ bhaan bipioʼ nar bɨɨpɨʼ kam na jax tu daaxix, 
cham tuʼ tu daañxi gu taataʼn, nat guʼ pu bɨɨpɨʼ dɨr ba maa gu sɨpdhiʼñ na 
saak guiʼ jaʼp ji buusniaʼ nar bɨɨpɨʼ kam kaʼ. Baʼ tɨi ma susua jaʼp ioʼm paʼ, 
cham jɨʼxdhaʼ bhaan ka bii guiʼ na aʼmiram bipioʼdat nar bɨɨpɨʼ kam, nat 
guʼ gaʼra, jaʼppɨx ba ji buusan guʼ nar gatuuk kam.  

18 
1 2  Aapiʼm chi guʼ cham paiʼ dhuuk pu chuʼm tɨ tɨɨgɨk ji na mɨt jax tɨ 

tɨɨgɨk guch bopxi kat bhammɨ gɇʼ oidhaʼ taʼm na paiʼ Sinaii tɨ tɨɨʼ, janoʼ 
nat maaxik bha ɇɇk gu Dios. Giilhim ɨɨbhidham ji nat tum duu janoʼ, 
bhaiʼ ji giʼndukɨ gu oidhaʼ, gio nat giilhim jix chukgam jup tum duu, gio 
gu tai na pɨx nammɨ kɨkka bhaiʼ na jɨʼx jir oidhaʼ taʼm. 19 

1 2 Gio nat gɇʼ kɨʼn 
bhaiʼ ji chum kuich, pɨx am joiñchuʼn gu dɨbɨɨr, nat baʼ miʼ dhɨr bhaiʼ ba 
tu ja aʼgi gu Dios guch bopxi kat na jax jaʼk tu daaxix kaʼ ja bui. Baʼ guch 
bopxi kat jix chotdonɨt tɨip kaiʼch am na jaʼxbuiʼ pɨx tu aʼgaʼ gu Dios, 
20 

1 2  nam guʼx maat na cham jɨʼxdhaʼ jaroiʼ nakgaʼ na jɨʼk jax kaiʼch, nam 
guʼx ɨɨbhidhat kɇɇ nap kaiʼch: “Pu maaʼn jimdam japim moo muʼaaʼ 
maʼyasimɨi joodai kɨʼn piam kuxiir kɨʼn gu jaroiʼ noʼt gan yammɨ tɨs 
oidhaʼ taʼm nañ paiʼp tuʼiiʼ, sia gu jax chuʼm soiʼ.” 21 

1 2 Giilhim ji nax 
ɨɨbhidham tum bua janoʼ, cham tuʼ puiʼ pɨx. Sia gu Moisees tɨix choodon 
na bhammɨp tuʼiiʼ oidhaʼ kuu am, jup kaiʼch: “Giilhim jañ jix ioʼm giʼbok 
nañ jix choodon.”  

22 
1 2  Aapiʼm guʼ ba jam kupioʼkdhix ji bhammɨx dhaam na paiʼ joidham 

jix aʼbhar gu baʼbhak na paiʼp tuʼiiʼ guch Gɨʼkoraʼ na gammɨjɨ pur Dios, 
na pim baʼ jiimɨt aayaʼ bhammɨ na pim paiʼ iimchudhix na pim saak 
oiʼñchaʼ, bhammɨ na paiʼ jaʼp ji buusan nar xibkam gɇʼ kiicham na 
Jerusaleen tɨ tɨɨʼ, nam muiʼ bhaiʼp tuʼiiʼ gu noonbiʼñ gu Dios nam 
gammɨjɨ gɇʼkamtuʼn. Cham tuʼ kax chɨ ɨɨbhidharaʼ kaʼ nach paiʼ dhuuk 
bhammɨ aayaʼ buiñor, cham puiʼ na jax janoʼ nat bha ɇɇk Sinaii. 23 

1 2 Jaiʼ 
dhɨt jam bhammɨ bap tuʼiiʼ xib buiñor gu Dios na mɨt jɨʼk tuʼ sɨlhkam miʼ 
puiʼ jii na jax jix aaʼ jaʼp na maamraʼn, nat jɨʼk pu ja dai nam puʼñi 
bhammɨ aayaʼ buiñor. Baʼ aapiʼm puʼñi xib jiñ jaaduñ, cham xiim japim 
bhammɨp ji bubuakiaʼ, na pim guʼ aapiʼm miʼ puiʼ ba jiim na jax jix aaʼ 
gu Dios guiʼ na ja aagiʼñdhaʼ gatuuk gu jaʼtkam nam tuʼ jax buimɨi nam 
duduakat ja tutkuʼ bhaan, nat guʼ ba tu jam uañ bɨɨx dappaam gu jam 
uaʼtulhdharaʼ, 24 

12 janoʼ dɨr pɨx nat guch Xoiʼkam yaʼ ɇɇk maakam tu dai 
na tu aagix kaʼ, nat guch aʼmkam muu, na baʼ puʼñi duuji bɨɨx tuch 

uañdhix kaʼ guch uaʼtulhdharaʼ. Nat guʼ pu kaiʼñkam pɨx jaax gu ɨʼraʼn 
bhaan gu kuruus na baʼ dhiʼ kɨʼn puʼñi tuch uañdhix kaʼ, cham tuʼ na jaʼp 
pɨx na jax bɨjɨk guiʼ na Abeel tɨɨgich nat puiʼ tɨi gɇʼp jaax gu ɨʼraʼn na mɨt 
paiʼ dhuuk mua.  

25 
1 2  Baʼ aapiʼm jiñ jaaduñ, miʼ pim puiʼ xi jiimɨt na jax jam tɨɨdaidhaʼ gu 

Dios, chaʼpim gampaiʼ pɨx ɨlhiiʼñdhaʼ. Na guʼ noʼ pim gampaiʼ pɨx ɨlhiiʼñ 
jax noʼ tɨi jam tɨtda, jam tulhiiñchudaʼ jaʼp nat jax ja dooda bɨjɨk guch 
bopxi kat nat pu maaʼn jimdam ja tulhiiñchuda guiʼ na mɨt jɨʼk cham tuʼ 
kaʼm tɨɨ nat jax tɨi ja tɨɨʼn. Aach puʼñip tuch dhoodaʼ noʼch am ɨrdat oipo 
noʼ tɨich aʼgiʼñ nach jax jaʼk tuiʼñgɨdaʼ. 26 

12 Janoʼ nat maaxik tu ja aʼgidhak 
gu Dios guch bopxi kat bhammɨ Sinaii, jix ioʼm giʼndukɨ gu dɨbɨɨr nat jɨʼx 
mɨɨkim tu aʼga. Baʼ dhiʼ cham xiim jum aayaʼ na paiʼ dhuuk giop 
joiñchudaʼ gu dɨbɨɨr, puiʼ tu uaʼñix gu ñioʼkiʼñ, jup jum kaiʼch: 
“Maaʼnnim jañ pɨx ba joiñchudaʼ dhi oiʼñgaʼn, bɨɨx sia dhiʼ na tuʼ bhaʼñi 
jaʼp jix maax jix dhaam.” 27 

1 2  Baʼ gu dhiʼ puiʼ na kaiʼch na puiʼ maaʼnnim 
pɨx ba joiñchudaʼ dhi oiʼñgaʼn, jaʼp kaiʼñkam jup kaiʼch na bɨɨx tu 
kuugalhdhaʼ nat jɨʼk tuʼp tu duu, na cham tuʼ bhaiʼ, na puʼñi ampɨx tu 
giʼndukdaʼ, na baʼ miʼ dhɨr dai guiʼ pɨx bax chu jaiʼch kaʼ na cham jax 
jum bua, ni ku paiʼ joiñdhaʼ. 28 

12  Jix dhaam jaʼk kat jup jum kaiʼch dhiʼ na 
paiʼp tuʼiiʼ gu Dios, bhammɨ jaʼk dho gi cham paiʼ dhuuk joñiaʼ ji gu 
oiʼñgaʼn noʼt bhammɨ bach aich gu Dios. Na guʼ guiʼx ioʼm jir jix kɨɨʼ kaʼ, 
cham tuʼ puiʼ na dhiʼ nach bhaan oiʼdhaʼ xib. Puiʼ kuch baʼ gammɨjɨx 
bhaiʼch chaatɨt muiʼ xi dhaañchuʼndaʼ bhammɨ jaʼk na paiʼp tuʼiiʼ tuʼ kaʼm 
nɨidhat. Gammɨjɨ nach mu gɇʼkamtuʼndaʼ cham oodat na jax jaʼk jix aaʼ, 
na baʼch baidhikaʼ. 29 

1 2  Na guʼ noʼ chich jax dhuuk cham tuʼ kaʼm tɨɨ, am 
tɨʼñchokaʼ ich nax ioʼm jich chulhiiñchudaʼ, na guʼ guiʼ jaʼp ji buusan na 
gu tai guiʼ nax ioʼm jix choiñ na tuʼ na pɨx jaʼngichuʼn.  

13  

Nach jax jaʼk tu jimdaʼ na baʼ xich kɨɨgalhiʼñdhaʼ gu Dios  
1 

1 3  Jam guguuxiʼñ iñ ɨp jiñ jaaduñ na pim joidham jix bhaiʼ 
kaiʼchɨt xim jajoiʼgɨʼndaʼ na jax jaʼk jum aaʼ noʼch tɨ jɨɨgiʼñ 

buiñor guch Xoiʼkam. Chaʼpim tuʼ bhaan jum bhabhaakuidhaʼ ni na pim 
jum kokdadaʼ, guʼ jaʼpji na pim joidham jir jix bhabhaiʼkam kaʼ ji pɨx. 
2 

1 3  Gio noʼm jam paxiaraim gu jaʼtkam, joidham japim jix bhaiʼ ja tɨɨdai ja 
aichdhai ja tɨbiaptudaʼ jix bhaiʼm taatɨt, cham tuʼx oodam. Jaiʼ dhɨt gu 
bɨjɨk dɨr kam nam puʼñi joidham jir jix bhabhaiʼkam kat, gu noonbiʼñ gu 
Dios jamɨt ja tɨbiaptudak nam cham pum aaʼ, na guʼ puʼñi jaroiʼ nam pɨx 
tɨbiaptudidhaʼ. Aapiʼm puʼñi ɨp jiñ jaaduñ, cham maatɨʼ kaʼ guʼ nar tuʼp 
tuʼm daʼ kaʼ guiʼ na miʼ jam paxiaraidhaʼ.  

3 
13  Jix ja joiʼndat japim soiʼ pɨx jum ɨlhiiʼñdhaʼ ja aʼmkam guch jaaduñ 

jich Xoiʼkam bhaan nam jum tulhiiñ mu nam kuup, panaas ku pim moo 
aapiʼm bɨɨx mup kuupkaʼ ja bɨɨm. Sia guiʼ nam jaʼp pɨx ja tulhiiñchuʼn 
japim puiʼ soiʼp jum ɨlhiiʼñdhaʼ ja aʼmkam, panaas kum moo aapiʼm bɨɨx 

13 

jup jam tulhiiñchuʼndaʼ, na pim baʼ guʼ cham jax ɨlhiiʼñdhaʼ noʼ mɨt puiʼ 
bhaiʼp ji jam dooda jaʼxpɨx.  

4 
13  Gio baʼ jam guguuxiʼñ iñ ɨp na pim cham jir ganaiʼ pɨx kaʼ. Chaʼpim 

jaiʼx bhaiʼ ja tɨtdadat ja bɨɨm boppodaʼ gu uʼuub, dai ji guiʼ na pim maap 
tɨɨmuiʼx na jax tu daaxix. Na guʼ puiʼ pɨx jam tɨɨdaʼ gu Dios janoʼ na paiʼ 
dhuuk tum kuugalhdhaʼ yaʼ dhi oiʼñgaʼn na pim jix uʼuaʼtulhdhix noʼ pim 
puʼñi jaiʼx bhaiʼ ja tɨtda gu uʼuub. Baʼ puiʼ xi jam tɨɨdai mu jaʼk xi chu 
chiñiaʼ nam jam iabuʼ na pim paiʼ gammɨjɨ miʼ pup mɨɨjidhaʼ.  

5 
13  Jam guguuxiʼñ iñ ɨp jiñ jaaduñ na pim cham tuʼ bhaan jum 

tutkagiʼñkaʼ gu tuumiñ ni ku pim jix aaʼndaʼ na pim muiʼ biaʼkaʼ. Dhiʼ 
kɨʼn japim jix bhaiʼm taat kaʼ jɨʼk na pim biaʼkaʼ. Dios dɨɨlh jix maat na 
paiʼ dhɨr tu jam maakidhaʼ gu tuʼ na jam aʼm jum aagaidhaʼ noʼ pim 
cham ka biaʼ, na guʼp jum kaiʼch gu ñioʼkiʼñ miʼ uʼuan taʼm na tu uaʼñix: 
“Aañ gammɨjɨm aʼm tɨ nɨidhidhat jum palhbuiʼñchuʼndaʼ kɨʼn gu tuʼ nam 
aʼm jum aagaidhaʼ. Cham jɨʼxdhaʼ paiʼ dhuuk dɨɨlh jum buaʼ iñ.” 6 

13  Jaiñ na 
guʼ jax pɨk joidham kaiʼch gu Dios jich Gɨʼkoraʼ, jaʼpji dai nach buiñor jix 
biiñak kat pɨx tɨʼñchokaʼ miʼ jaʼk na paiʼ jaʼpnip tu uaʼñix gu ñioʼkiʼñ:  

Cham jañ paiʼ dhuuk tuʼ bhaan jix choodon kaʼ,  
na guʼ cham jɨʼxkat jaroiʼ jax jiñ dhoodaʼ,  
na guʼ gu Dios gammɨjɨ xiñ joiʼndat jiñ aʼm tɨ nɨidhidhat jiñ 

palhbuiʼñchuʼ tuʼ na pɨx bhaan.  
7 

13  Gammɨjɨ pim tɨʼñchokat miʼ puiʼ xi chu daaʼñchuʼndaʼ na mɨt jax tu jii 
guiʼ na mɨt ya jaʼp tuch aʼgi gu ñioʼkiʼñ gu Dios, nam joidham bɨɨx ja 
jujur kɨʼn tɨ jɨɨʼñdhat jix biiñak kat buiñor.  

8 
13  Guch Xoiʼkam bɨjɨk dɨr pux jaiʼch, cham paiʼ dhuuk jum pataas. Gio 

yaʼ dɨr jaʼp jaʼk gammɨjɨ pux jaiʼch kaʼ, cham paiʼ dhuuk jum pataasaʼ. 
9 

1 3  Puiʼ ku pim baʼ dai guiʼ pɨx buiñor tɨ jɨɨʼñdhat jix biiñak kaʼ gammɨjɨ. 
Chaʼpim tuʼp jum buixdhat na jɨʼk jax tu daaxix gu yaʼ maaxik, puiʼ na 
jax gu koiʼ na jax chuʼm jir jum kuaʼdam gio na jax chuʼm cham. Na guʼ 
dhiʼ cham jɨʼxkat tuʼ kɨʼn jich palhbuidhaʼ sia kuch tɨi miʼ puiʼ tu 
daaʼñchuʼ na jax tu daaxix. Jaʼpji dhiʼ nax ioʼm jum aaʼ nach miʼ puiʼ xi 
chu kuugalhdhidhaʼ nat jax tu daasak guch Xoiʼkam, nach baʼ bhammɨ 
aayaʼ jix dhaam buiñor gu Dios.  

10 
1 3  Na guʼ guch Xoiʼkam puiʼ ji buusan na jax gu xibkam sasoiʼ 

mɨmɨiʼñkar, cham tuʼ puiʼ na jax gu bajɨk kam na jax chuʼm jaiʼch miʼ 
nam paiʼ tu juan guiʼ nam tu ja daañxiʼñdhaʼ gu Israel kam jaʼtkam. Dai 
pɨx nam aaʼ nach buiñor jix biiñak kaʼ, na baʼ puiʼ ji buusandaʼ nach tu 
makgɨrxiʼñ gu Dios. 11 

1 3 Piam puiʼ na jax gu ja gɇʼkam tuk guiʼ nam bhaiʼ 
gɇʼ chiop tu juandaʼ nam tu ja daañxiʼñdhaʼ gu jaʼtkam, na baxbhat gu ja 
ɨʼɨɨr gu sasoiʼ mummu kɨʼn tu jupsusdaʼ na paiʼx ioʼm jix chu xidhuu kaʼ, 
na baʼ dhiʼ kɨʼn tu ja uañiʼñkaʼ gu Dios gu ja uaʼtulhdharaʼ gu jaʼtkam. Gu 
ja bakxiʼm baʼ mɨk jaʼk ja uʼtɨkat ja mɨmɨiʼñdhaʼ, na paiʼr gampɨx na 
cham jaroiʼ oirɨ. 12 

13  Baʼ janoʼ nat yaʼ ɇɇk guch Xoiʼkam puʼñip jum duu, 

dɨɨrap dɨr gu gɇʼ kiicham jamɨt baidhak tulhiiñchudimɨk mua, gu ɨʼraʼn 
nat jaax kɨʼn ja uañchuda bɨɨx dappaam gu ja uaʼtulhdharaʼ gu jaʼtkam. 
13 

13  Aach baʼ xib puiʼ cham jax jup jich aaʼndaʼ sia ku mɨt puiʼ bhaiʼp jich 
chulhiiñchudaʼ na mɨt jax dhooda guch Xoiʼkam, jix bhaiʼch pɨx jix chaat 
kaʼ, dai ji nach jix ioʼm muiʼ xix biiñak kaʼ pɨx buiñor, jaʼp jach xi dhui 
bɨɨx na jɨʼk tuch chukgiʼñ yaʼ dhi oiʼñgaʼn, 14 

1 3  nach baʼ aayaʼx dhaam nach 
paiʼ gammɨjɨ bhaiʼ pu ba oiʼñkaʼ. Na guʼ yaʼ nach paiʼ oiʼdhaʼ xib cham tuʼ 
gammɨjɨ yaʼ pu oiʼñkaʼ ich, puiʼ kuch baʼ tɨi gaaʼñchuʼ xib dɨr nach jax 
dhui jaʼp iam oiʼñchaʼ nach paiʼ gammɨjɨ bhaiʼ pu ba oiʼñkaʼ. 15 

1 3  Baʼ aañ 
jam guguuxiʼñ jiñ jaaduñ nach gammɨjɨ mu daañchuʼndaʼ guch Gɨʼkoraʼ 
jix dhaam, gam nach taxchaabgiʼñdhaʼ nat jix bhaiʼ ba duu nat bha joot 
guch Xoiʼkam na puʼñi yaʼ tuch ñamkixdhaʼ guch uaʼtulhdharaʼ, jaʼp ji 
buusandaʼ nach mu tu makgɨrxiʼñdhaʼ guiʼ na kɨʼn tuch uañiʼñkaʼ guch 
uaʼtulhdharaʼ. 16 

13 Jam guguuxiʼñ iñ ɨp na pim cham mɨk buppat jix bhaiʼm 
duukam xip tu buadaʼ bhaankamuʼn gu Dios, gam na pim jix ja joiʼndat 
xi chu ja maakat gu jaiʼ gu tuʼ noʼ ja aʼm jum aagaidhaʼ, na guʼ dhiʼ puʼñi 
jaʼk jix kɨɨʼ kaʼm nɨiʼñ gu Dios, jaʼp ji buusandaʼ na pim tu 
makgɨrxiʼñdhaʼ.  

17 
1 3  Gio guiʼ nam bɨɨpɨʼ dɨr guʼkat jam aagiʼñ gu ñioʼkiʼñ gu Dios japim 

siamri tuʼ kaʼm jup xi ja nɨidhat, chaʼpim gampaiʼ pɨx ja ɨlhiiʼñdhaʼ. Na 
guʼ jaʼp ji buusan nam guiʼ gammɨjɨ jam nuukaʼn na cham tuʼ jam duñiaʼ, 
nam guʼ gammɨjɨ tu jam daañxiʼñdhaʼ buiñor gu Dios na jam nuukaʼndaʼ. 
Gu Dios dɨɨlh pu chuʼm kɨʼn ja darai nam puʼñi jam nuukaʼndaʼ gu jam 
iʼiiʼmdaʼ bhaan, na baʼ noʼt ba tum kuugalh yaʼ dhi oiʼñgaʼn, joidham jix 
bhaiʼm taatɨt pu tɨʼyaʼ am na pimɨt jix bhaiʼ tu jii bɨɨx jɨʼmaʼn. Jix bhaiʼm 
duukam japim xip tu buadaʼ, nam baʼx bhaiʼm taatɨt gammɨjɨ bɨɨpɨʼ dɨr 
guʼkat jam aagiʼñdhaʼ gu ñioʼkiʼñ gu Dios. Na guʼ noʼ pim buam pɨx tu 
bua na tuʼr jix buam jum duukam, jix buam jum aaʼndaʼ am, na guʼx 
xijai kaʼ nam jix bhaiʼ jam tuttuʼ na jax jaʼk jix kɨɨʼ kaʼm nɨiʼñ gu Dios.  

18 
1 3  Bhaiʼ pim xi chuch dhaañxiʼñdhaʼñ jaaduñ, nach baʼ gammɨjɨx bhaiʼ 

tu aʼgadaʼ dhix bhaiʼm kaiʼchdham ñioʼkiʼñ gu Dios. Jix aaʼ ich nach jix 
bhaiʼ miʼ puiʼ tu kuugalhdhidhaʼ na jax jix aaʼ guch Gɨʼkoraʼ. 19 

1 3  Gio jam 
taan iñ ɨp na pim puiʼ jaʼk tu daandaʼ buiñor gu Dios nañ palhbuidhaʼ 
nañ jax dhui jootom gio muiʼp jam paxiarmɨraʼ mu jaʼp na pim jax tu 
oiʼdhaʼ nañ mu jam tɨɨʼmɨraʼ.  

Na ba tɨɨmoʼ na tu aʼga guiʼ nat mu tu ja uaʼñxi gu  
Israel kam jaʼtkam gio baʼ na tu ja daañxidhaʼ  

20 
1 3  Baʼ gu Gɇʼkam Dios guiʼ nat duaʼñdhak giop bamiiʼ guch Xoiʼkam mu 

dɨr koiʼñgaʼn tɨr, guiʼ na xib puiʼ ji buusan nar jix kɨɨʼ bipiaʼdam, xi jam 
joiʼndat tu jam uañiʼñkaʼ gu jam uaʼtulhdharaʼ kɨʼn gu ɨʼraʼn nat jaax, 
21 

1 3  gam nax kɨkɨɨʼ jaʼtkam jup jam duñiaʼ bɨɨx jɨʼmaʼn, na pim baʼ gammɨjɨx 
biiñak kat miʼ puiʼ jiimdaʼ na jax jix aaʼ. Gu Dios baʼ dɨɨlh jix maat miʼ 

dhɨr jaʼp jaʼk na tuʼ jax dhuñiaʼ jam bui na pim ba tɨ jɨɨgiʼñ buiñor guch 
Xoiʼkam. Gammɨjɨch baʼ moo gɇʼkamtuʼndaʼ. Jaʼpni pɨx tuiʼkaʼ.  

22 
1 3  Baʼ jam guguuxiʼñ iñ jiñ jaaduñ jich Xoiʼkam bhaan na pim cham 

oodat xi chu jiñkuidhai dhiʼ na ñich muiʼ ba tu jam uaʼñxi, na guʼ cham 
pɨk moo jaʼp jup jir gɇʼ, palhɨɨp ji, nañ jɨʼx pɨx bhaan jam guguuxiʼñ na 
pim jax jaʼk gammɨjɨx biiñak kaʼ buiñor guch Gɨʼkoraʼ. 23 

1 3  Gio baʼ xi jam 
aaʼñdham iñ ɨp nat kiaʼpɨx ba buus na kuupich gu Timoteo nar jich 
jaduuñ jich Xoiʼkam bhaan. Baʼ puiʼ tɨi ɨlhiiʼñ iñ noʼt jootom yaʼ ai nach 
maap mu jiim nach mu jam paxiarpuʼ mu jaʼp na pim paiʼ tu oiʼdhaʼ.  

24 
1 3  Mɨjɨ ja ñioʼkiʼñ iñ guñ jaaduñ nam bɨɨpɨʼ dɨr guʼkat jam aagiʼñ gu 

ñioʼkiʼñ gu Dios, gio guiʼ nam jɨʼk ba tɨ jɨɨgiʼñ buiñor guch Xoiʼkam noʼm 
jix bhaiʼm ɨlhiiʼñ. Aañ ya jaʼp siamri jix bhaiʼñ ɨlhiiʼñ ji sia gu palhɨɨp. Gu 
yaʼ kam Itaalia guch Xoiʼkam jɨɨgiʼñdham mɨjɨp xi jam ñioʼkiʼñ am noʼ 
pim sap jix bhaiʼm ɨlhiiʼñ.  

25 
1 3  Jaʼpni pɨx baʼ moo tuiʼkaʼ ku baʼ gu Dios jich Gɨʼkoraʼ pɨx gammɨjɨ xi 

jam joiʼndat jam aʼm tɨ nɨidhidhaʼ bɨɨx jɨʼmaʼn.  
 


